
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Бундесверийн генерал яаж энх тайвны цэрэг, дайны эсрэг хөдөлгөөнд оролцогч болов? НАТО-гийн театрын тайзны араас үзэгч биш, жүжигчин юу үзэв? Зөвлөлтийн аюул хэмээх халхавчийн доор Баруун Европт америкийн шинэ пуужин байрлуулах шийдвэр гаргахад НАТО-гийн механизмыг яаж ашиглав. Вашингтоны цөмийн золиосонд гарахаас татгалзсан баруун германчууд, голландчууд, даничууд, бусад олон орны хүмүүс хэрхэн эсэргүүцэв. Энэ тухай барууны олон нийт, улс төр, цэргийн зүтгэлтнүүдтэй уулзаж ярилцсаны үндсэн дээр бичсэн уг номдоо зохиогч өгүүлсэн байна.

	
МОНГОЛ ХЭВЛЭЛИЙН РЕДАКЦААС

	 

	Уншигч танаа толилуулж буй энэ ном нэлээд жилийн өмнө тухайлбал АНУ тэргүүтэй НАТО-гийн харгис бүлгийнхэн Европ болон дэлхийн дэвшилтэт хүчин, өргөн олны шударга эсэргүүцлийг үл харгалзан, ЗХУ, түүний холбоотнууд, Европ тивийг бүхэлд нь шууд аюулд учруулсан АНУ-ын дунд зайн тусгалтай «Першинг-2» далавчит пуужингуудыг Өрнөд Европт байрлуулах шийд гаргасан тэр үед гарсан юм.

	Өнгөрсөн жилүүдэд энэ шударга бус үйл ажиллагааг эсэргүүцсэн тэмцэл, хөдөлгөөн дэлхийн өнцөг булан бүрд, түүний дотор АНУ-д өрнөсөөр ирсэн бөгөөд тулгараад буй цөмийн дайны аюул заналыг зайлуулахад чиглэсэн үр бүтээлтэй олон саналыг ЗХУ удаа дараа дэвшүүлсээр ирэв. Сүүлийн үед энэ талаар ЗХУ-ын дэвшүүлсэн гол гол санал, санаачилга, үр бүтээлтэй санаачилга, дэлхийн олон нийт түүнийг хэрхэн хүлээж авч байгааг цухас боловч дурдаж, уншигч танаа сануулах зорилгоор орчуулагчийн бичсэн зүйлийг «Цөмийн зэвсэггүйгээр шинэ зуунд дэвшин орохын төлөө» гэсэн нэртэй VI хэсэг болгож номын эцэст оруулав.

	
Европын аюулгүй байдал хамтын ажиллагааны зөвлөлтийн хороо, Европын энх тайван найрамдлын төлөө тэмцэгч нийт өрнөдийнхөнд зориулав!

	 

	XX ЗУУНД ЕВРОПЫГ ХУЛГАЙЛСАН НЬ

	 

	А. С. Пушкиний нэрэмжит дүрслэх урлагийн музейд К. Лоррены «Европыг хулгайлсан нь» зургийг сонирхож байхдаа далаад оны сүүлч, наяад оны эхээр энэ домгийн сэдэв шинэ аймшигт санааг агуулна гэж бидний хэн нь ч санаагүй байх. Энэ сэдэв Дюрер, Рафаэль, Веронезе, дараа нь Рембрандт зэрэг Сэргэн мандалтын үеийн цуут мастеруудын сэтгэлийг догдлуулж байжээ. Энэ сэдвийг үүнээс хойш ч сонирхож байжээ. Жишээ нь, Третьяковын уран зургийн музейд байдаг В. А. Серовын «Европыг хулгайлсан нь» зургийг саная. Бүгдийг нэрлээд ч барахгүй! Эртний Грекийн домогт гардгаар финикийн хаан Агенорын охин Европыг түүнд дурласан Зевс өөрөө номхон бух болон хувирч, эсвэл өөр нэгэн бух явуулж хулгайлсан гэдэг.

	Гэтэл олон мянган жил өнгөрсний дараа далайн цаадах загалмайтны дүртэй шинэ Зевс хүн төрөлхтнөөс Европыг дахин хулгайлахаар санаархаж байна. Эртний энэ тивд «цөмийн хязгаарлагдмал дайн» хийх зорилгоор америкийн шинэ пуужинг байрлуулсныг өөрөөр юу гэж хэлэх билээ. Энэ цөмийн галт уул дэлбэрвэл түүний хайлсан лав нь өөрийнхөө галт хэлээр зөвхөн эртний Колизейн балгасыг төдийгүй, Кельн, Киев, Парис, Прагын алдарт сүмүүдийг хүртэл долоож, Европын иргэншлийн өлгий болсон энэ тив бүхэлдээ радио идэвхт үнсэнд дарагдах юм.

	«Хэрэв аврагдъя гэж байгаа бол Европоос яв!» Ийм зөвлөмжтэй захидлыг баруун Европын орнуудын оршин суугчид Америк, Австрали, Африкт байдаг төрөл садан, танилуудаасаа авах нь олширч байна. Статистикийн бүртгэл мэдээгээр Европ аль хэдийн янз бүрийн зэвсгээр, юуны түрүүнд цөмийн зэвсгээр дүүрчээ. Европчуудын дээр өлгөөтэй байгаа цөмийн илд нь бусад тивийнхээс бараг зургаа дахин нарийн хялгасанд тогтож байна. Европын оршин суугч болгонд 60 тонн тринитротолуолын хүчин чадалтай цөмийн цэнэг ногдож байна.

	Гэтэл цөмийн хөөцөлдөөнд гарцаагүй давуу тал олохыг хүсэгчдэд энэ нь бага ажээ. Вашингтоны давуу тал олох стратегийг шүтэгчид Европыг цөмийн сөргөлдөөний талбар болгохыг санаархжээ. Тэгээд намжмал байдал бэхжиж байсан 70-аад оны дундуур дундад зайн тусгалтай цөмийн зэвсгийн цоо шинэ системийг үйлдвэрлэх, түүнийгээ ЗХУ-ын нутаг дэвсгэрт ойр байдаг Баруун Европын улсуудад байрлуулах нууц төлөвлөгөө боловсруулжээ. Энэ зэвсэг нь 6—8 минутын дотор зөвлөлтийн объектуудад хүрэх «Першинг-2» пуужин, мөн нам бөгөөд газрын гадаргуугаас шалтгаалан өөрчлөгддөг нисэлттэй учир олж устгахад төвөгтэй далавчит пуужин юм. Энэ хар санаат төлөвлөгөө нь зөвхөн ЗСБНХУ, түүний холбоотнуудын эсрэг төдийгүй баруун европчуудын эсрэг чиглэсэн байжээ. Яагаад гэвэл тэдний нутаг дэвсгэрт байрласан цөмийн зэвсэг нь америкийн тусгай командлалын мэдэлд байх учир европчууд түүнийг удирдаж чадахгүй юм.

	Түүгээр ч үл барам америкчууд Баруун Европын хүн амыг сэтгэл санаагаар нөлөөндөө оруулах ажил зохион байгуулжээ. Америкийн шинэ «Першинг-2», далавчит пуужин нь зайлшгүй хэрэгтэй гэдэгт хүмүүсийг итгүүлэхийн тулд урт хугацааны цуврал суртал нэвтрүүлэг өрнүүлж, түүний явцад «зөвлөлтийн аюул» гэгчийг дэлгэрүүлжээ.

	Үүнийгээ тодорхой «хэрэгжүүлэхийн» тулд Өрнөдөд СС—20 гэж нэрлэгдэх болсон зөвлөлтийн дунд зайны пуужинг сонгож авчээ. Энэ пуужингууд ижил төстэй СС—4, СС—5 системийн боловсронгуй хэлбэр атал, барууны суртал нэвтрүүлэг түүнийг ЗСБНХУ-г цөмийн хүчээр Европт давуу болгосон шинэ «гайхамшигт зэвсэг» мэтээр тайлбарлах болов,

	Баруун Европыг ямар ч хамгаалалтгүй өрөвдөлтэй хүүхэлдэй болгож, түүнийг оросын баавгайн савраас америкийн Зевс аврах мэтээр дүрсэлжээ.

	Баруун европчуудыг төөрөлдүүлэхийн тулд хуурмаг жүжиг зохиож түүний гол дүрд АНУ-ын төрийн нарийн бичгийн дарга агсан Генри Киссинжер тогложээ. Европт цөмийн мөргөлдөөн гарсан нөхцөлд америкчууд баруун европчуудыг өөрийнхөө цөмийн хаалтад авах шаардлагагүй гэж 1979 оны есдүгээр сард Брюссельд НАТО-гийн 30 жилийн ойг тохиолдуулан хийсэн семинарт тэр мэдэгдсэн байна. Тийм болохоор та нар өөрсдөө хамгаалалтад санаа тавих хэрэгтэй буюу үүний тулд та нарт өөрийн нутаг дэвсгэрт чинь мэдээжийн хэрэг америкийн дундад зууны пуужин хэрэгтэй гэжээ.

	Харин пуужингуудыг байрлуулахаар төлөвлөсөн ХБНГУ, Бельги, Голланд, Итали, Англид шинэ пуужинг байрлуулахыг эсэргүүцсэн олон нийтийн хөдөлгөөн өрнөж эхлэхэд хоёр дахь хуурамч сэдвийг эргэлтэд оруулсан. Өрнөж байгаа дургүйцлийн хөдөлгөөнийг дарахын тулд өрнөдийн суртал нэвтрүүлэг АНУ-ын Европын холбоотнууд пуужингийн талаар НАТО-гийн гаргасан шийдвэрийг дэмжих ёстой, эс тэгвэл америкийн сенат 1979 оны зургаадугаар сард Вена хотод гарын үсэг зурсан СЗХ—2 гэрээг батлахгүйд хүрнэ гэж зарлав.

	Үүнээс хойш болсон бүх үйл явдал нь, өөрөөр хэлбэл, Женевийн хэлэлцээ болон өргөн олон нийтийн пуужингийн эсрэг хүчирхэг хөдөлгөөнийг үл хайхран НАТО хоёрдмол шийдвэр гэгчийг гаргасан ба америкийн пуужингийн үйлдвэрлэлийг хангаж, түүнийг Баруун Европт байрлуулах гэсэн санаархал энэ бүгд АНУ-ын цэргийн үйлдвэрлэлийн цогцолборын алхаар давтагдан хийсэн хууран мэхлэх гинжний нэг хэсэг. Энэ гинжээр далайн тэртээх XX зууны загалмайтнууд Атлантын Европыг өөртөө гавлахаар шийджээ.

	Вашингтоныхон зөвхөн нүд хариулахын тулд л Женевт хэлэлцээ хийж Москвагийн бүхий л саналыг үл харгалзан хоёр талд ашигтай хэлэлцээр хийхийг хүсээгүй зэрэг баримтыг зөвхөн үүгээр л тайлбарлаж болох юм.

	Америкийн засаг захиргааны ийм байр суурь Баруун Европын ихэнх улс төрийн зүтгэлтнүүдийн нүдийг нээж өгчээ. 

	«1979 оны арван нэгдүгээр сард Боннд танай гадаад явдлын Яамны сайд Андрей Андреевич Громыкогийн нэг биш удаа бидэнд санал болгон тавьж байснаар бид НАТО-гийн хорт шийдвэрийг хүлээж авалгүй Москватай пуужингийн талаар хэлэлцээ хийж эхлэх боломжийг алдаагүй бол, өнөөдөр Европт хавьгүй цөөн цөмийн зэвсэг байх сан!» гэж 1983 оны аравдугаар сард ХБНГУ-ын социал - демократ намаас дэвшигдсэн парламентын гишүүд харамсан өгүүлж байлаа. Одоо тэд ХБНГУ-ын нутаг дэвсгэрт пуужин байрлуулахын эсрэг байсан боловч нэгэнт үүнд саад хийж чадахаасаа өнгөрчээ. Баруун Европт америкийн Цөмийн пуужин байрлуулж эхэлснээр Вашингтон Женевийн хэлэлцээр тасалдсан юм.

	Баруун Европыг өөрийн улс төрийн зүтгэлтнүүд болон америкчууд хүчээр пуужингаар хучихад хүргэжээ. Түүний тусгаар тогтнолыг далайн цаадах загалмайтнууд үгүйсгэж чадах болов уу? Энэ асуултын хариу нь олон нөхцөлөөс шалтгаалах ба түүний дотор дайныг эсэргүүцэх хөдөлгөөний цар хүрээ, идэвхээс шалтгаална.

	Баруун европчууд далайн цаадах цөмийн талхинаас гарч чадах эсэх нь эргэлзэгчдийг хүзүүгээ тавьж өгөхөд хүргэж, эсэргүүцэгчдийн гарыг мушгиж байгаа тэр заль мэхийг гүйцэд ойлгосон уу, үгүй юу гэдгээс шалтгаална. Харин тэр заль мэхийг илчилж, түүнтэй тэмцэхийн тулд «Зөвлөлтийн аюул» гэсэн худал аргаар Европыг хулгайлах гэсэн нууцыг өнгөлөн далдалж байгаа XX зууны агуу их мэхлэн төөрүүлэх механизмыг мэдэх хэрэгтэй.

	
1. НАТО-ГИЙН ТЕАТРЫН ТАЙЗНЫ АРД

	 

	Баруун Герман

	«Барууны ихэнх улс төрийн зүтгэлтнүүд, тэр ч битгий хэл зарим намжмал байдлыг эрхэмлэгчид ширээний ард сууж, Европ дахь цөмийн зэвсгийг багасгах тухай зөвлөлтийн саналыг хэлэлцэхийн оронд янз бүрийн шалтаг заан түүнийг удаашруулж байгааг юугаар тайлбарлах вэ? Шинэ пуужин байрлуулах тухай НАТО-гийн шийдвэр гарснаас хойш биш, харин одоо ярилцаж тохирвол илүү ашигтай гэдэг нь тодорхой байгаа биш үү» гэж 1979 оны аравдугаар сард намайг НАТО-гийн орнуудаар томилолтоор явахад миний ихэнх танилууд санаа зовж байгаагаа нуулгүй асууж байсан.

	Харин Баруун Германы тухай ярьж эхлэхэд тэд: «Дэлхийн хоёрдугаар дайны аймшигт эмгэнэл «хүйтэн дайны» хэдэн арван жилийн дараа тогтсон намжмал байдлын үр дүн баруун германчуудад эрхэм үнэтэй биш гэж үү? ЗХУ руу чиглэсэн шинэ цөмийн пуужинг нутагтаа байрлуулахыг ХБНГУ зөвшөөрсөн явдал нь Баруун Германд өөрт нь хор хөнөөл учруулна гэдгийг Боннд ойлгохгүй байна гэж үү? Энэ аюул ХБНГУ-ын өөрийн нь толгой дээр бууна шүү дээ?» гэж харамсан эргэлзэнэ.

	Намжмал байдлын хувь заяаны төлөө зөвлөлтийн хүмүүсийн сэтгэл зовж байгаа ба ХБНГУ-тай харьцаагаа эвдэхгүй юм сан гэсэн тэдний чин сэтгэлийн тэмүүллийн үүднээс тавигдсан энэ асуултуудыг би Баруун Германд уулзсан хүмүүстээ тавьсан юм. Энэ асуултуудыг баруун германчууд үл хайхарч байв гэж хэлбэл би үнэний өмнө нүгэл үйлдэх байсан. Хариулахаас зайлсхийж байсан хүн тун ховор. Харин НАТО-гийн пуужингийн тухай шийдвэрийн ноцтой хор хөнөөлийг хүмүүс янз янзаар ойлгож байв.

	Хүмүүстэй хийсэн ярилцлагын үед миний сонссон зүйл, Баруун Германы хэвлэлд нийтлэгдсэн төрийн болоод намын баримт бичиг, материалуудыг үзэж байхад мэдсэн зүйл нь эндхийн улс төрийн уур амьсгалын учрыг олж, барууны немцүүдэд1 америкийн пуужингуудыг яаж «худалддагийг» ойлгоход тус дөхөм болсон юм. Харамсалтай нь НАТО-гийн төлөвлөгөө намжмал байдлын цаашдын хувь заяанд болон ХБНГУ-ын амин чухал сонирхолд хор хөнөөлтэй болохыг ойлгож байсан Баруун Германы улс төрийн зүтгэлтнүүд хүртэл өөрсдийгөө атлантын нэгдлийн тэргэнд хөллүүлснээ ойлгож байв. Алдагдсан боломжийн үе гэж хожим хойно энэ үеийг нэрлэхэд тэд өөрсдийгөө уучлах болов уу даа?

	Эрих Мария Ремаркийг эргэн санавал, 1979 оны намрын ХБНГУ-ын тухай, «Баруун фронт дээр хэвийн» гэж хэлэхийн аргагүй байлаа. Харамсалтай нь зөвхөн жил хагас, хоёр жилийн өмнөхтэй харьцуулахад сэтгэл түгшээмээр өөрчлөлт гарчээ.

	Мэдээжээр намжмал байдал, хамтын ажиллагааны явц үргэлжилж, энэ хугацаанд багагүй нааштай зүйл, тухайлбал, манай хоёр орны харилцаанд гарсан нь илхэн. Тэгсэн хэр нь зөвлөлтийн сэтгүүлчид баруун германыхантай уулзахад амаргүй болжээ. Богино хугацаанд тун чухал бөгөөд сонирхолтой уулзалтууд зохион байгуулж өгсөн хэвлэл мэдээллийн албаны ажилтнуудын шуурхай ажил, чармайлт ч надад тус болсонгүй.

	Би хөтөлбөрт ороогүй, албан ёсны биш уулзалтуудын тухай ярьж байна. Хамгийн хачин нь өөрийнхөө илэн далангүйг онцлохыг эрхэмлэдэг энэ нийгэмд урьд нь дуртайяа уулзаж ярилцдаг байсан зарим хүмүүс одоо янз бүрийн шалтгаанаар уулзалтаа хойшлуулж огт уулзахыг хүсдэггүй болсныг ихээхэн анзаарах боллоо. Баруун Германчууд зочломтгой биш болсон баймааргүй. Харин амьдрал тэднийг арай болгоомжтой байхад хүргэжээ.

	Энэ бүхнээс үзэхэд «Зөвлөлтийн аюулын» тухай цөхрөлтгүй номлол нь ор үндэсгүй өнгөрсөнгүй. Хэн нэгд сэжиглэгдэхгүй байх хүсэл, Москвагийн гэрээ байгуулсны дараа болон намжмал байдлын эхний жилүүдэд арилж эхэлсэн үл итгэх байдал хаа нэгэн газар дахин сэргээж, харилцааны уур амьсгалыг аажмаар хордуулна.

	Илт консерватив үзэлтэй, өөрөөр хэлбэл манайханд талтай гэж сэжиглэгдээгүй нэгэн танил сэтгүүлч нэг удаа сэтгэл зовж хэлэхдээ:

	— ЗХУ-д явж ирснээс хойш надад нэг л сэжигтэй харьцдаг болсныг би анзаарлаа гэсэн юм.

	Өөр хүмүүсээс ч мөн иймэрхүү гашуун үг сонсож байлаа. Тэдэнд ч гашуун, надад ч гашуун. Бид хэчнээн хэвээрээ үлдсэн ч бидний харьцаа нэг л өөр болсон нь хоёр талдаа хохиролтой юм. Зөвхөн бидэнд ч биш. Эцсийн эцэст ард түмнүүдийн бие биеэ ойлгох холбоо нь хүмүүсийн уулзалт, яриа, дотно харьцаанаас бүрэлдэн тогтдог шүү дээ.

	Үүнийг би бас нэг өөр юманд анзаарлаа. Намжмал байдлын төлөө социалист орнуудтай хамтран ажиллахын төлөө тэмцэж байсан олон нийтийн болон улс төрийн зүтгэлтнүүд засгийн газрын биш харилцаа холбоонд аль болох болгоомжтой ханддаг болжээ. ХБНГУ-д Европын олон нийтийн зэвсэг хураах тухай хуралдаан Брюсельд нээгдэхийн өмнөхөн үе байлаа. Хөрөнгөтний болон бараг бүх социал - демократ хэвлэл энэ тухай дуугүй байсан боловч (энэ нь бас тохиолдлын зүйл биш) ихэнх улс төрийн зүтгэлтнүүд болон сэтгүүлчид энэ тухай мэдсэнээр барахгүй, түүгээр ч үл барам түүнд оролцохыг хүсэж байлаа. Хүсэж байсан, харин зориг нь дутсан юм.

	— Та ойлгох ёстой. Би одоогийн нөхцөлд Брюсселийн хуралдаанд оролцвол хэвлэл болон улс төрийнхний хүрээнд үүнийг буруугаар тайлбарлах болно... гэж учирлахыг би нэг биш удаа сонслоо.

	Энэ бол зүгээр л нэг шалтаг биш байлаа. «Одоогийн нөхцөл» гэдэг нь энх тайвныг бэхжүүлж намжмал байдалд хүрэхийг эрмэлзэн зүүн болон баруун Европын олон нийтийн харилцан ярилцлагад оролцох гэсэн хүмүүсийн эсрэг цэрэг зэвсгийн давуу талтай болохыг чиглэн хэвлэл болон улс төрийн хатуу шугам баримтлагч бүлгийнхний бий болгосон сэтгэл зүйн хавчилт дарамт юм.

	Оролц л доо, чамайг хорихгүй. Гэхдээ зүүний хэвлэлүүд чамайг «Москвагийн тагнуул» болгон гүтгэвэл битгий гайхаарай. Ийм явдал урьд ч гарч байсан. Харин урьд нь түүгээр голдуу шоглодог байсан бол одоо үүнээс болгоомжилдог болсон нь шинэ юм.

	Мэдээж, энэ бол «улаан шуламсуудыг» дахин агнаж эхэлсэн хэрэг биш боловч тун харамсалтай шинж юм.

	Вашингтон НАТО-гийн удирдлагын төвөөс үлээж байгаа «уур амьсгалд» засгийн эрх баригч намуудын урдаа барьдаг улс төрийн зүтгэлтнүүд автсан нь бүр ч сэрэмжлүүлж байв. Эндээс ХБНГУ-ын баримталж буй чиг шугамд аюул учруулж болох зөрчил илэрч байна. Нэг талаас Боннд зөвлөлтийн удирдлага болон ард түмэн дайныг хүсэхгүй гэсэн мэдэгдэл хийж байхад, нөгөө талаас Баруун Германд «Зөвлөлтийн түрүүлж довтлох аюул» хэмээх домог цэцэглэж, түүгээр шалтаг хийж америкийн пуужинг байрлуулахад зориулсан талбай бэлдэж байв.

	Баруун германчуудын ихэнх нь бусад европчуудын нэгэн адил зэвсгээр хөөцөлдөхөөс залхаж, «хүйтэн дайн» дахин дэгдээхийг хүсэхгүй байна. Энэ тухай далаад онд Гельмут Шмидт, Вилли Брандт болон эрх баригч намын бусад улс төрийн зүтгэлтнүүд нэг биш удаа мэдэгдэж байлаа.

	Гэхдээ хамгийн гол асуудал нь зэвсэглэлийн эргүүлгээс яаж мултрахад оршино.

	Чөлөөт демократ намын ахмад зүтгэлтнүүдийн нэг, түүний тэргүүлэгч гишүүн, гадаад бодлогын хорооны дарга Вильям Бром өөрийнхөө бодлыг хэлэхдээ:

	 

	Хүн төрөлхтөн бүхлээрээ нэгэн завинд байгаа юм. Манай хоёр нийгэм харшилдаантай байсан ч бидэнд ганцхан ирээдүй бий: эсвэл цуг амьд үлдэх, эсвэл хамт үхэх. 

	 

	Магадгүй энэ 84 настай өвгөний дотор дэлхийн хоёр дайныг туулж өнгөрөөсөн үеийн туршлага ярьж байж болох юм. Ямар ч байсан тэр, цөмийн эриний хэмжигдэхүүнээр сэтгэсэн юм.

	Хэвлэл мэдээллийн албаны дарга Клаус Беллингтэй би түүний өргөөнд очиж уулзахад тэр бас л үйл явдал ингэж өрнөж байгаад санаа зовж байгаагаа илэрхийлсэн юм. Гэхдээ өөр юманд санаа зовж байсан: Өрнөдийнх зэвсгээ шинэчлэхгүй удаж байгаа учир, зэвсэглэлийн хувьд хоцорч байна. Тийм болохоор нөгөө талтай хэлэлцээр хийхийн тулд НАТО өөрийн зэвсэглэлийн түвшнийг дээшлүүлэх хэрэгтэй. Гэхдээ энэ нь эсрэг үйлдэл үзүүлэх тул Баруун Германыг айлган сүрдүүлсний хэрэггүй, мөн байдлыг нэн түгшүүртэй мэтээр бодсоны хэрэггүй, гэж төрийн нарийн бичгийн дарга тэмдэглэв. Шинэ пуужин байрлуулахаас өмнө бүх асуудлаар тохирч болно.

	Иймэрхүү шалтгаан тоочихыг би бас бусад хүмүүсээс сонссон юм. Хэвлэлд гарсан ихэнх өгүүллүүд ч мөн тэдэнд тулгуурлажээ. Баруун германчууд өдрөөс өдөрт энэ тухай уншиж, сонсож байдаг болохоор үүнд итгэж байсанд нь гайхах хэрэггүй биз.

	Тэгэхдээ Пентагон болон НАТО-гийн Ерөнхий штабынхны тайзны ар дахь тоглолтын учрыг мэдэх хүмүүс үүнийг тайлахад байдал шал өөр болж байв. Баруун Европт америкийн стратегийн пуужин байрлуулсны дүнд Вашингтон болон түүний НАТО-гийн холбоотнууд тэнцүү байдлыг эвдэхийг оролдож байгаад гол учир нь оршино. НАТО-гийн дотоод зохион байгуулалтыг сайн мэдэх барууны ихэнх мэргэжилтнүүд энэ санааг зөвшөөрч байлаа. АНУ болон НАТО-д давуу байдлыг эргүүлж авчрах гэсэн хүчнүүд хэдэн жилийн өмнө, 1975 онд СЗХ—2-ын хажуугаар Баруун Европт өөрийн цөмийн хүчийг нэмэх ажиллагааны төлөвлөгөө зохиожээ. Үүний тулд радио - локаторт бараг ногддоггүй бөгөөд олж хянахад их хэцүү далавчит пуужинг боловсруулах захиалга өгсөн байна.

	Баруун Европт америкийн дундад тусгалын цөмийн зэвсэг байрлуулах өөрийнхөө төлөвлөгөөнөөс үндэслэн Вашингтон СЗХ—2-ын талаар хэлэлцээ хийхдээ энэ зэвсгүүдийг оруулахыг эсэргүүцэж байв. Тэгээд СЗХ—2 хэлэлцээрт гарын үсэг зурсны дараа Баруун Европт америкийн шинэ пуужин байрлуулах кампанит ажил идэвхтэй өрнөлөө. Энэ алхмыг «зөвтгөсөн» шалтгаан тоочихдоо цаад хүмүүс энэ талаар ямархуу хэмжээний мэдлэгтэй байгааг харгалзаж байв. Юмны нарийн учрыг ялгаж мэдэхгүй хөдөлмөрчин олон, ялангуяа, «гудамжны хүмүүст» Варшавын гэрээний орнуудаас НАТО зэр зэвсгийн хувьд хоцорч байгаа гэдэг худал зүйлээр шалтаг болгон ухуулж байв.

	Улс төрийнхөн, эрдэмтэд, сэтгүүлчид, юм ойлгодог бусад олонд зориулж АНУ СЗХ—2-ын дараа давамгай байдлаа алдаж Европт мөргөлдөөн гарвал Баруун Европын холбоотнуудаа өөрийнхөө цөмийн хамгаалалтаар хамгаалахгүй байж ч магадгүй гэсэн сэдэв дэвшүүлжээ. Генри Киссинжерийн ийнхүү батлан хэлсэн нь бас тохиолдлын хэрэг биш. Нэг талаар тэр Баруунд хуучны адил нэр хүндтэй байгаа, нөгөө талаар тэр огцорсон болохоор алдах юм алга. Энэ хоёр тохиолдлын аль аль нь ч залилан мэхэлж байгаа шалтгаан.

	Киссинжерийн сэдвийн хувьд энэ нь улаан цайм өдөөн хатгалга байлаа. Шинэ пуужинг тэдэнтэй холбохын тулд төрийн нарийн бичгийн дарга агсан Киссинжер Вашингтоныг өөрийн холбоотнууддаа үнэнч биш байсныг нийтийн өмнө батлахад ч бэлэн байлаа. Иймэрхүү баталгаа тэр чигээрээ хуурамч юм. Учир нь, НАТО-гийн стратеги бүхэлдээ АНУ болон Европ дахь түүний холбоотнуудын харилцан ажиллагаанд үндэслэгдсэн ба Европт хязгаарлагдмал цөмийн дайн болно гэдэг бол далайн цаадах зарим нэгэн онгироо солиотуудын зөгнөл болохоос биш байж болшгүй зүйл, энэ нь лут их мөргөлдөөн болох юм.

	Харин Европ дахь цөмийн пуужин зэвсгийн потенциал ЗХУ-д ашигтайгаар өөрчлөгдсөнийг «батлахын» тулд улаан цайм нэг арга хэрэглэжээ: энэ нь ЗСБНХУ-ын дунд тусгалын цөмийн зэвсгийг бүхлээр нь оролцуулж, харин НАТО-гийнхны хэсэг зэвсэгтэй харьцуулжээ. АНУ-ын тэргүүний байрлалын цөмийн зэвсгүүд болон Англи, Францын цөмийн хүчийг оруулаагүй байжээ. Ингэж харьцуулах нь зөвхөн энэ талаар юм мэдэхгүй улсуудад зориулсан бөгөөд ямар ч шүүмжлэлийг даахгүй юм.

	Шинэ пуужин байрлуулах төлөвлөгөөг ХБНГУ болон Баруун Европын бусад улсуудад тэр болгон баярлан угтахгүй гэдгийг Вашингтонд урьдчилан мэдэж байлаа. Тийм болохоор нейтроны бөмбөгтэй холбоотой муу туршлагад тулгуурлажээ.

	Үндэслэн байгуулагдсанаасаа хойш НАТО-гийнхан пуужингийн эсрэг ухамсартай, хариуцлагатай тэмцэж байгаа улс төрийн хүчнүүдэд ийм хүчтэй шахалт хэзээ ч үзүүлж байгаагүй билээ. Ингэхдээ АНУ-ын милитарист хүчнүүд НАТО-гийн Европын орнуудад байгаа цэргийн үйлдвэрийн комплексуудыг төлөөлсөн буюу түүний эрхэнд байгаа өөрийн талынханд тулгуурласан болно. Тиймээс ХБНГУ-ын засгийн газраар дэмжүүлэхийн тулд Вашингтонд 1979 оны намар ХБНГУ дахь сонгуулийн өмнөх байдлыг чадварлаг ашиглаж, болохгүй бол Баруун Европт шинэ пуужин байрлуулах америкийн төлөвлөгөөг байдгаараа дэмжиж байгаа оппозиц бүлэг ХДС / ХСС намынхныг дэмжих болно гэдэг ойлголт өгчээ. Энүүгээрээ тэд засгийн газрын талынханд хавчилт үзүүлэхээс гадна, оппозиц талынхныг өөгшүүлэн дэмжиж, сонгуулийн өмнөх тэмцэлд хөндлөнгөөс шууд оролцож байв.

	ХБНГУ болон Баруун Европын бусад оронд Европт байгаа пуужин болон цөмийн зэвсгээ харилцан цөөрүүлэх тухай хэлэлцээр хийх зөвлөлтийн саналыг дэмжиж эхэлснийг Вашингтоныхон мэдэрмэгц энэ тив рүү яаравчлан төлөөлөгчдөө явууллаа. Америкийн төлөөлөгчид Баруун Европ дахь хамсаатнуудтайгаа уулзаж ярилцахдаа захирангуй байдал гаргаж тэднийг илт хавчиж, стратегийн шинэ пуужин байрлуулахыг шаардаж байсныг уулзалтад оролцогчид гэрчлэн ярьж байна. Үүнтэй нэг зэрэг Вашингтонд Конрад Аденауэрын фондын хурал болж, түүн дээр, хэрвээ баруун европчууд пуужин байрлуулахыг зөвшөөрөхгүй юм бол АНУ түүнийг үйлдвэрлэх шийдвэр хүлээж авахгүй гэж америкийн улс төрчид мэдээлэв. ГСДН-ын их хурлын өмнөхөн америкийн сенатч Сем Нанн америкийн төлөвлөгөөг эсэргүүцсэн уур амьсгал тогтсон социал - демократуудын зүүн жигүүрийнхэн рүү илт дайрлаа.

	Энэ тухай мэдээг «Зюддойчецайтунг» сонины 1979 оны аравдугаар сарын 25-нд «АНУ Боннд шахалт үзүүлсэн нь» гэдэг нэртэй нийтэлжээ. Ер нь барууны хэвлэлд иймэрхүү Вашингтоны бусдын хэрэгт хөндлөнгөөс оролцож байгааг гэрчилсэн материал цөөнгүй байлаа.

	Вилли Брандт, Герберт Венер, Эгон Бар зэрэг социал - демократ намын томоохон зүтгэлтнүүд зөвлөлтийн энх тайванч санаачилгын тухай хэлсэн үгэндээ зэвсгээр хөөцөлдөхийг зогсоохын тулд Өрнөд, Дорнодын хооронд шинэ хэлэлцээр хийхийн чухлыг онцлон тэмдэглэнгүүт тэднийг ХДС намаас бундестагт байгаа депутат Алоис Мертес, ХДС намын дарга Гельмут Коль болон ХДС, ХСС намын бусад зүтгэлтнүүд онилж эхэллээ. 

	 

	«НАТО өөрийн төлөвлөгөөний дагуу арван хоёрдугаар сард эдгээр дундад зайн пуужингуудыг үйлдвэрлэж байрлуулах тухай шаардлагатай шийдвэрээ гаргах ёстой... Засгийн газрын бүрэлдэхүүнд ороогүй, ГСДН-ын хүчирхэг гурав: Брандт, Венер, Бар нар зөвлөлтийн энх тайванч бодлогын тухай байнга ярих боловч, Москва үүний зэрэгцээ бидэнд заналхийлж байгаа тухай манай иргэдээс нууж байна» 

	 

	гэж «Бильдцайтунг» сонины сурвалжлагчид Г. Коль мэдэгджээ.

	Уулзаж ярилцсан баруун германчуудаас би өөрсдийгөө болон иргэдээ тайвшруулах гэсэн ч юм уу, хуурах гэсэн ч юм уу гэмээр хуурамч, хоосон шалтгаануудыг их л сонслоо. Тэдний дунд хамгийн нэгдүгээрт зэвсэглэлээ сайжруулах тухай юм. Энд онцын түгшүүртэй юм болоогүй ажээ. Дараагийн хэлэлцээрүүдэд Москватай ярих юмтай байхын тулд НАТО зүгээр л жаахан зэвсэглэх хэрэгтэй болсон гэжээ. Ингэхэд, түрүүнд ХЭЛСЭНЧлэн, зөвхөн одоо байгаа тэнцүү байдлыг үгүйсгэхээс гадна бас нэг, зарчмын хувьд чухал нэгэн баримтыг таг даржээ. Гэтэл «Першинг-2» болон далавчит пуужингууд Европ дахь стратегийн байдлыг өөрчилж, зэвсгээр хөөцөлдөх шинэ шатыг буй болгох чанарын хувьд шинэ цөмийн зэвсэг юм.

	Одоо зөвхөн шинэ пуужингууд үйлдвэрлэх тухай асуудлыг л шийдэж байгаа бөгөөд 3—4 жилийн дотор ЗХУ-тай тэднийг байрлуулахгүй тухай ярьж тохирч болно гэж бусад нь ярьж байна.

	Баруунд хэнийг иймэрхүү үгээр төөрөлдүүлж болохыг мэдэхгүй юм. Энэ сэдвээр миний уулзаж ярилцсан америкчууд иймэрхүү гэнэн яриаг шоолж, цэргийн шууд шулуун зангаар «охин бага зэрэг жирэмсэлжээ» хэмээн ёжилж байв.

	Тэдний хувьд пуужин үйлдвэрлэх асуудал нь түүнийг байрлуулахтай адил юм. Энэ тухай ХБНГУ дахь хий бодолтой хүмүүст гадаад явдлын яамны сайд Ганс Дитрих Геншер: 

	 

	хуурамч дүр үзүүлэх хэрэггүй, энэ хоёр асуудлыг нэгэн зэрэг шийдэх тухай бид ярьж байна 

	 

	гэж тайлбарлаж байв.

	Хэдэн жилийн хугацаатай авралын завсарлага хийх тухай ярих нь үнэмшилгүй, яагаад гэвэл цэргийн мэргэжилтнүүдийн онцлон тэмдэглэснээр шинэ зэвсэг үйлдвэрлэгдээд зэвсэглэлд хэрэглэгдээгүй удаа түүхэнд байхгүй юм. Харин үүнд эргэлзэж байгаа бол огт байхгүй «оросын аюулыг» батлах олон арван шинэ шалтаг зэвсгээр хөөцөлдөгчид олно.

	Зөвлөлтийн энх тайванч санаачилгуудыг ХБНГУ-ын олон нийт өргөнөөр дэмжиж байна. Энэ тухай баруун германчуудтай ярихад, ажилчин, оюутан, албаны хүн, эрдэмтэн хэн ч бай: «хэлэлцээр хийх энэ боломжийг алдаж огт болохгүй» гэж хүн шиг л ярьж байв.

	Улс төрийн зүтгэлтнүүд болон намууд «гудамжны хүний» бодлыг сайн мэдэрч байв. Гэтэл коммунистууд болон бусад дэвшилтэт хүчнүүд ЗХУ-тай даруй хэлэлцээр хийхийн төлөө америкийн шинэ пуужингуудыг байрлуулахын эсрэг идэвхтэй тэмцэж байхад хэвлэл, мэдээллийн ихэнх нь энэ тухай дуугүй өнгөрөхийг хичээж, харин «зөвлөлтийн аюул» хэмээн чалчиж, НАТО-г зэвсэглэж, тэнцвэргүй байдлыг арилгах тухай шуугигчдын үгийг өлгөн авч байв.

	Нэг онцлог жишээ дурдъя. Боннд байхад бундесверийн цэргүүдийн америкийн пуужингуудыг эсэргүүцсэн уриа надтай тааралдлаа. Зуу гаруй цэрэг гарын үсэг зурсан мэдэгдлийг Ольденбург дахь холбооны 11-р хорооны обер - ефрейтор Иорг Сезан, Гамбург - Венторф дахь 162-р сөнөөх батальоны ефрейтор Томас Мартенс нар нийтэд тунхаглан зарлаж байсан ба түүнд Баруун Европт шинэ пуужингуудыг байрлуулах санааг буруушаагаад зөвлөлтийн стратегийн батлан хамгаалах шинж чанарт эргэлзэхгүй байгаа хошууч генерал Бастианы болон цэргийн бусад мэргэжилтэн, улс төрийн зүтгэлтнүүдийн байр суурийг дэмжихийг бундесверийн албаныханд уриалжээ. Энэ онцгой чухал бөгөөд сонин баримтын тухай залуучуудын «Элан» сэтгүүл, «Унзере цайт» сонин хоёр л мэдээлсэн ба том хэвлэлүүд энэ тухай таг чиг өнгөрчээ.

	Баруун Германы хэвлэл зөвлөлтийн саналын талаар ард түмний ихэнхийн бодол санааг тусгадаггүй гэж Немцийн2 энх тайвны холбооны захиргааны гишүүн Лоренц Кнорр хэлсэн нь үнэн байлаа. Энэ саналыг дэмжсэн тухай дуугүй өнгөрч, харин эргэлзсэн, санаатайгаар эсэргүүцсэн тухай хэдэн саяар хэвлэгдэж байв.

	 

	 

	Дани

	«САС» компанийн онгоцоор Гамбургаас Копенхаген орж явахад надтай нэг дани залуу цуг явлаа. «Информашон» сониноос НАТО болон америкийн пуужингуудын тухай нэгэн өгүүллийг тэрээр анхааралтай уншиж байгааг анзаараад, энэ сэдвийн тухай Дани улс ямар хандлагатай байгаа тухай түүний бодлыг асуулаа.

	Копенхагены их сургуулийн оюутан Иб Нильсен их богино хариулт өглөө:

	— Данид энэ тухай цөөн тооны хүмүүс үнэнээсээ эргэцүүлэн боддог. Засгийн газрын хувьд гэвэл, тэр хоёр нүүр гаргаж байна. Цөмийн зэвсгийг Данийн нутаг дэвсгэрт байрлуулахыг татгалзаж байгаа боловч зэргэлдээ улсад америкийн цөмийн шинэ пуужин байрлуулахыг татгалзахгүй байна.

	Энэ асуултад ямаршуу хандаж байгаа тухай жинхэнэ засгийн газрын төлөөлөгчдийн амнаас сонсох боломж надад олдоогүй. Би Данид ирэхэд парламентын ээлжит бус сонгууль явагдаж дуусаад гуравхан хонож байсан ба зөвхөн шинэ засгийн газрыг эмхлэн байгуулж байлаа. Гэвч фолькетинг (парламент)-ийн гишүүд нам, олон нийтийн зүтгэлтнүүд, сэтгүүлчид, цэргийн шинжээчидтэй хийсэн уулзалтууд цөм онгоцонд хамт ниссэн замын ханийн хэлсэн үнэн болохыг бүрэн нотолсон ба НАТО-гийн арван хоёрдугаар сарын жүжиглэлтийн Данийн бэлтгэл сургуулийн тайзны араас шагайх бололцоо олгосон юм.

	Европын стратегийн шинэ пуужингийн тухай нийт намууд ба олон нийтийн өргөн давхрааг хамарсан улс төрийн маргаан явагдаж байгаа ХБНГУ-аас Данид ирэхэд тэнд хавьгүй тайван байлаа.

	Уулзсан хүмүүсийн зарим нь НАТО-гийн шинэ төлөвлөгөөний тухай үнэлэн дүгнэх эрх мэдэл бидэнд байхгүй гэдгийг шууд зөвшөөрөн хүлээв. Улс төрийн бодлогоос хол байгаа зарим хүмүүсийн ингэж хэлэх нь ойлгомжтой боловч парламентын гишүүд, намын зүтгэлтнүүд иймэрхүүгээр биеэ чимэх үндэсгүй байв. 1979 оны аравдугаар сард «Эмэгтэйчүүдийн ордонд» би Данийн олон нийтийнхэнтэй уулзахад америкийн тагнуулын төв газрын зэвсэглэл ба Европын улс төрийн асуудал эрхэлсэн мэргэжилтэн байсан Артур Мейси Коксын хийсэн мэдэгдэл нь ерөнхийдөө үнэн байлаа.

	 

	— Та нар НАТО-гийн гишүүн байх асуудалд хөнгөмсгөөр хандаж байна. Бид илэрхий хариуцлагагүй явдалтай тулгарлаа. Баруун Европт цөмийн шинэ пуужин байрлуулах тухай амин чухал асуудалд ихэнх нөлөө бүхий хүмүүс идэвхгүй хандаж, цэргийн мэргэжилтнүүдэд итгэлийг бүрэн шилжүүлсэн.

	 

	Коксын санааг энд хамт ирсэн америкийн өөр хоёр мэргэжилтэн: Вашингтон дахь улс төрийн шинжлэн судлах институтийн үндсийг тавигч Ричард Барнет, америкийн тагнуулын төв газрын орлогч захирал байсан Герберт Скоувилл нар дэмжжээ.

	Данийн улс төр, олон нийтийн зүтгэлтнүүдтэй гурван өдөр уулзаж ярилцсаны эцэст нийт гурвын нэрийн өмнөөс Артур Кокс мэдэгдсэн нь:

	— Данийн улс төрийн ихэнх зүтгэлтнүүд, гадаад явдлын яамны ажилтнууд НАТО-гийн төлөвлөгөөг задлан шинжлэх болон түүний үр дүн нь юу болох вэ? гэдэгт толгойгоо нэг их зовоохгүй байгаа ба шинэ пуужин түрүүлж цохилт өгөх зэвсэг болохыг нууж, олон нийтийг төөрөлдүүлж байгаа нь сэтгэл зовоож байна.

	Пентагоныхны цөмийн дур сонирхлын аюулыг илэрхийлсэн тийм мэргэжилтнүүд, тэр тусмаа америкчууд ирсэн явдал олонх хүмүүс, мэдээллийн газруудыг энэ тухай ярихад хүргэсэн нь илт байна.

	Гэтэл энэ нь усанд хаясан чулуунаас үүссэн цагариг төдий байна уу?

	Уулзаж ярилцсан хүмүүс Даничуудын амгалан тайван байгааг тайлбарлах зорилгоор Дани үндэстний хэзээний тайван байдал, мөнгөний ханш буурч, ажилгүйчүүдийн тоо өсөх зэрэг эдийн засгийн хүнд байдал зэрэг нь юуны түрүүн анхаарал татаж байгаатай холбож ярив. Улс төрийн бодлогод хэтэрхий тулган шаардсан шийдвэрээс хөндий байхыг эрхэмлэдэг үндэстний заншилтайг дурдлаа. Энх тайван цагт Дани өөрийн нутаг дэвсгэрт гадаадын цэргийг оруулахгүй, цөмийн пуужин байрлуулахгүй гэсэн чиг шугамаа удахгүй алдах юм биш биз гэдэгт санаа зовох ёстойг ихэнх нь олж хараагүй.

	Өөртөө аюулгүй бол онц шаардлагагүйгээр бусдын хэрэгт оролцох хэрэггүй гэдэг философийг баримталж байлаа.

	Манайд биш хажуугийн улсад пуужин байрлуулж байгаа болохоор тэд л шийднэ биз! Бидэнд баруун зүгийн немцүүд, голландчууд, бельгичүүд болон бас бус улсын хэрэгт хөндлөнгөөс оролцох хэрэг юу вэ? гэдгээр даничуудыг тайтгаруулахыг хүсэгчид ч байлаа.

	— Миний хувийн санаагаар бол НАТО-гийн шийдвэрийг зөвлөлийн хаврын чуулга хүртэл хойшлуулж болмоор байна гэж парламентын социал - демократ бүлэглэлийн улс төрийн гадаад бодлого эрхэлсэн мэргэжилтэн Лассе Будтц надад хэлэв. Энэ санааг засгийн газрын зарим гишүүд ч дэмжиж байв. Гэвч шийдвэр гаргахыг хойшлуулна гэдэгт би итгэхгүй байна. НАТО 15 улсаас бүрдэж байгаа тул Дани улс ганцаарчилсан санаачилга гаргаж чадахгүй байх (Энэ явдал 1979 онд, НАТО-гийн гишүүн орны тоо 15 байх үед болсон). Үүнтэй төстэй шалтгааныг би бас бусад орноос ч сонссон юм. Дани бол атлантын эвслийн хүрээнд багтдаг орон. Гэвч АНУ-ын шахалтад дургүйцсээр байв. 1979 оны арван нэгдүгээр сарын сүүлчээр Данийн социал - демократ намын парламентын бүлгэмээс пуужин байрлуулах эсэх тухай шийдвэр гаргахыг зургаан сараар хойшлуулснаа мэдэгдэв.

	Өөрсдийн хүлээх хариуцлагыг ойлгож байсан даничууд цөмийн зэвсэглэлийн хойноос дахин хөөцөлдөх явдлын аюулаас санаа зовж байлаа. Копенхагенд байгаа АПН-ийн товчооны эрхлэгч Виктор Королевын зохион байгуулж хийлгэсэн, гол гол хэвлэлийн газрын редактор, улс төрийн тоймчид оролцсон уулзалтын үеэр би үүнийг ажиглалаа. Тэдний зарим нэгтэй уулзахад, жишээлбэл, «Сосиалистик дагбладет» сонины ерөнхий эрхлэгч Торбен Кроу, «Информашон» сонины тоймч Иорген Драгсдаль нар шинэ пуужингийн аюулыг олон түмэнд үнэмшүүлэх нь зайлшгүй шаардлагатай гэж хэлсэн билээ.

	Энэ зорилгоор Олон улсын энх тайван эрх чөлөөний холбоо Копенхагены НҮБ-ыг дэмжих холбоо ба энх тайван, аюулгүйн хамтын ажиллагааны хороо зэрэг байгууллагууд түрүүний миний дурдсан америкийн гурван мэргэжилтэн Кокс, Барнет, Скоувилтэй уулзалт зохион байгуулжээ. Энэ уулзалтад НАТО-гийн пуужингийн төлөвлөгөөг хурцаар шүүмжлэв. Дашрамд хэлэхэд энд уригдсан улс төрчид, батлан хамгаалах Яамны төлөөлөгчдийн ихэнх янз бүрийн шалтгаанаар энэ уулзалтад оролцохоос татгалзав.

	1979 оны арван нэгдүгээр сарын 30-наас арван хоёрдугаар сарын 2-ыг дуустал Копенхагенд «Намжмал байдал ба зэвсэг хураах асуудал - зэвсэглэлийн хойноос хөөцөлдөхийг зогсоох бодит эхлэл мөн» гэсэн сэдвээр олон улсын семинар явагдаж, түүнд олон улсын ба Данийн олон нийтийн төлөөлөгчид оролцов.

	Европт хүчний харьцаа тун бага өөрчлөгдсөнийг нотлох гэсэн Вашингтоныхны булхай аргын тухай болон Дани улс ба Баруун Европын бусад оронд үзүүлж байгаа шахалтын тухай үг хэлсэн хүмүүс дурдлаа.

	Данийн Ардын социалист намын дарга, фолькетингийн депутат Герт Петерсен ч надтай уулзаж энэ талаар ярилаа. Дашрамд хэлэхэд эдийн засгийн хүнд байдал байгаа боловч дайны ноцтой аюулын тухай асуудлыг мартаж болохгүй гэж сонгуулийн өмнөх тэмцлийн үед коммунистуудын хамт мэдэгдэл хийсэн хэд хэдэн улс төрийн бодлоготны нэг, энэ хүн байсан юм. НАТО-гийн тодорхой хэсгийнхэн Европт цэрэг - улс төрийн хүчний харьцааг мэдээжээр гажуудуулж байгааг Петерсен тэмдэглэж хэлжээ. Жишээлбэл, «ХБНГУ-ын цагаан номд» хоёр талын пуужингийн хүчин чадлыг тооцоход - Европт байрласан АНУ-ын тэргүүний байрлалын цөмийн зэвсэглэлийн тоог дурдахыг «мартсан» байна.

	Миний уулзсан Г. Петерсен болон бусад олонх улс төрийн бодлоготнууд америкийн «Першинг-2» ба далавчит пуужингууд хуурай газрын стратегийн байдлыг өөрчлөх болон нөгөө талаас хариу арга хэмжээ авахыг шаардах огт шинэ зэвсэглэл гэдгийг тэмдэглэж байлаа. Ийм учраас түүний бодлоор үйлийн үргүй шийдвэр гаргахгүйн тулд яаралтай хэлэлцээр хийх гэсэн Зөвлөлт Холбоот Улсын саналыг дэмжих шаардлагатай байв. Харамсалтай нь ихэнх улс төрийн бодлоготнууд яаралтай хэлэлцээр хийх хэрэгтэй гэдэг санааг сэтгэлээрээ дэмжиж байгаа боловч үзэл санаагаа «цухуйлгахыг» зүрхлэхгүй байна гэдгийг Г. Петерсен тэмдэглэсэн. 

	Шалтгаан нь? 

	Тушаал дэвших, намын зарчмыг баримтлах, эцэс сүүлд америкийн шахалт зэрэг аль хэзээнийх байв.

	Шахалтын хэлбэр янз бүр байна. Америкийн шинэ пуужингийн эрх ашгийн талаарх Пентагон ба НАТО-гийн удирдах төвийн шалтгийг тайлбарласан өгүүлэл Данийн хэвлэл мэдээлэлд улам нэмэгдэв. Сонирхолтой баримт гэвэл Л. И. Брежнев аравдугаар сарын 6-нд Берлинд үг хэлсний дараахан Копенхагенд суугаа АНУ-ын элчнээс ксероксоор бэлтгэсэн өөрсдийн эсэргүүцлийн тайлбарыг Данийн сонины редакцад тараасан байна. Зөвлөлтийн сэдэв бүр «Энэ тийм биш», «Бид ингэж үзэж байна» гэсэн зарчмын эсэргүүцэлтэй тулгарчээ. Копенхагенд «баримт бичгийг» зохиогчид Цагаан ордон дахь удирдлагатай зөвлөн долигонохгүйгээр «зөвлөлтийн саналыг анхааралтай судлахгүйгээр» өөртөө бүрэн итгэсэн бололтой.

	Америкийнхан Данийн улс төрийн бодлоготнуудыг өөртөө, элчин сайдын яаманд болон АНУ-д урьж НАТО-гийн төлөвлөгөөг эсэргүүцсэний ашиггүй гэдгийг улаан цайм хэлж байлаа. Даничуудын саналыг харгалзахгүйгээр пуужин байрлуулах тухай шийдвэр АНУ гаргах ба хэрэв эсэргүүцвэл өөрөө зохих дүгнэлт хийх болно.

	Америкийнхан даничуудад шахалт өгсөөр тэдний энх тайван цагт өөрийн нутаг дэвсгэрт гадаадын цэргийг оруулахгүй ба цөмийн зэвсгийг байрлуулахгүй гэсэн улс төрийн бодлогын дор нүх малтсаар байв. 1979 оны есдүгээр сард Вашингтоныхон «хямралын байдалд» Данийн онгоцны буудлыг өөрийн цэргийн онгоцонд ашиглахыг Копенхагеныханд «зарчмын хувьд зөвшөөрүүлжээ».

	Данид «зөвлөлтийн аюул» гэгчээр ханцуй шамлаж, хонх дэлдэгч ил байгаа дэвшилт намын баруун жигүүрийнхэн төдийгүй, төвийн намын демократууд ч америкийн талыг баримтлагчид байв. Үүнд, Бенито Скокоцца гэгчийн толгойлж байсан «Ажилтны нам» гэж нэрлэгдэж байсан зүүний бүлэглэлийнхэн идэвхтэй тусалж байсан. Тэр үед Бенито Скокоцца НАТО-гийнхантай бүрэн санал нэгтэйгээр «зөвлөлтийн аюулын» эсрэг хүчирхэг Баруун Европыг бэхжүүлэхэд уриалж байсан.

	Барууных ч, зүүнийх ч аль болохоор Данийн коммунистууд, бусад энх тайвны талынхныг хорлон сүйтгэж байв. Энх тайван аюулгүй байдлын хамтын ажиллагааны хорооны төлөөлөгч хөдөлгөөнтэй, жижигхэн эмэгтэй Анне Мари Лёппентин цөмийн зэвсэглэлийн хойноос хөөцөлдөх явдлын эсрэг хорооны идэвхтнүүд эсэргүүцлийн хөдөлгөөнийг зохион байгуулах зэрэг хүнд нөхцөлүүдийн тухай надад ярилаа. 1977—1978 онд тэд «Нейтроны бөмбөг үйлдвэрлэхийг зогсоо!» гэсэн урианд 140 мянган хүний гарын үсэг зуруулсан, 1977 онд НАТО-гийн цөмийн хорооны бүлгийнхний хуралдаж байсан Фридриксхавенд цуглаан хийж, эсэргүүцлийн жагсаал зохион байгуулсан.

	Хороо голландынхны хамт «Энх тайвны аялалд» оролцжээ. Зэвсэглэлийг хураах ба аюулгүй байдлын төлөө Бельгид явагдсан Европын нийт олон нийтийн уулзалт бол зэвсэглэлийн хойноос хөөцөлдөх шинэ эргэлтийн эсрэг тэмцэгч бүх хүчний олон улсын дэмжлэгийг бэхжүүлэх талаар их амжилт олсныг Анне Мари Лёппентин тэмдэглэж ярив.

	Тэд аравдугаар сард сонгуулийн өмнөх тэмцэлд өөрийн депутатаар нэр дэвшигдсэн хүмүүст захиа явуулж, зэвсэглэлийн хойноос хөөцөлдөх асуудлын талаар өөрсдийн саналыг илэрхийлэхийг хүсжээ. Барууны намынхан өөрсдийн депутатаар нэрийг нь дэвшүүлсэн хүмүүсийн хаягийг өгөхийг татгалзсан байна. Энэ бичгийг хороонд шилжүүлсний дараа утас дуугарч, үл мэдэгдэх хүмүүс хараах болов.

	Энэ нь хорооны идэвхтний зоригийг мохоож чадаагүй, тэд шинэ маягийн пуужинг үйлдвэрлэх, угсрахыг зогсоох талаар засгийн газрыг уриалсан бичигт даничуудын гарын үсгийг зуруулсаар байв.

	 

	 

	Голланд

	Би Копенхагенаас Амстердам руу нисэж явахдаа «Европт ирэх болгонд энд ноёрхож байгаа уур амьсгал, АНУ-ын дүрслэн бодож байгаа хоёрын хооронд хэчнээн их ялгаа байгаад гайхдаг. Америкт байхдаа бид Европынхон биднээс шинэ зэвсэг шаардаж байна гэдэг үгийг үргэлж сонсдог. Гэтэл Америкийн Нэгдсэн Улсынхан өөрсдөө энд шинэ зэвсгийг байрлуулахыг зөвшөөрүүлэх гэж шахалт үзүүлж байгааг Баруун Европт ирэхэд бид мэдэрч байлаа. Европт цөмийн шинэ зэвсэг байрлуулах гэсэн НАТО-гийн төлөвлөгөөний эсрэг үзэлтэй хүмүүс Дани, Норвег, Голландын аль алинд олон байлаа. Гайхалтай нь энэ их хүч бие биеэ дэмжсэн хамтын ажиллагаа байхгүй тул милитаристууд тэднийг нэг нэгээр нь буулгаж авч байна» гэж Артур Коксын хэлсэн үгийг саналаа. Энэ бол юуны тухай ярьснаа мэдэх хүний үг байв. Тэрээр Европын улс төрийн бодлого, зэвсэглэлийн асуудлаар АНУ-ын засгийн газрын аппаратад хорин жил ажилласан, «Зөвлөлтийн аюул» хэмээн сүрдүүлж, Вашингтоны холбоотнуудын толгойг эргүүлэх стратеги, тактикийн ажилд тэр зориулагджээ.

	Цөмийн зэвсгийн хойноос хөөцөлдөх явдлын аюул дээд цэгтээ хүрч, баруун европынхныг Вашингтонд «Үгүй» гэж хэлэхэд уриалан дуудсаныг Артур Кокс хүлээн зөвшөөрсөн.

	Бас өөр хоёр асуудал миний анхаарлыг татлаа. Голландчуудын «онцгой эсэргүүцлийг» юугаар тайлбарлах, тэдний эсэргүүцлийн дуу хоолой одоо аль зэрэг идэвхтэй дуугарч байна? Америкчууд голландчуудыг хялайн үзэх, тэд бие биеэ харилцан тэгж үзэх үндэстэй. Цэргийн холбоотны гол санаа нь тэдний хоорондын шударга харилцаанд биш, нэгдэлтэй байхыг тулган шаардахад оршино.

	Учрыг олох гэж бид дор хаяад хоёр шалтгааныг олж мэдэв. Нэгдүгээрт, америкчууд Европынхны ихэнхийг өөрсдийн өвөг эцэг болохыг гүйцэд ойлгодоггүй, тэр тутмаа голландчуудыг бүр ч бага ойлгодог бололтой: хоёрдугаарт, голландчуудын өвөрмөц зан төрхийг тэд болхи, зөрүүд гэж үзэж улам зэвүүцдэг.

	Хамгийн сонирхолтой нь миний тааралдаж байсан бараг бүх голландчууд америкчуудад тэгж хандахгүй, тэднийг болхи бүдүүлэг баян түншээ гэж үзэж, тэдний «төрөлхийн зохисгүй зан араншныг» уучлах ба уцаарлах ч үгүй ажээ.

	Сүүлийн жилүүдэд нэг нь нөгөөдөө хүйтнээр хандах явдал улам газар авлаа. Вашингтоныхон ард түмний эсэргүүцлийг ойшоож үзэхгүй, бяцхан Голландыг цөмийн бүх төрлийн шинэ зэвсгээр дүүргэх гэсэн зорилгодоо тууштай эрмэлзэж байгаа нь үүний шалтгаан юм.

	— Америкийн сенатчид Голландад явахын өмнө газрын зургаас тэр улсыг арай гэж олдог бол харин Гаагад ирэхэд тийм тийм юмыг хийх хэрэгтэй гэдгийг нэг их ёсорхохгүйгээр ширээн дээр нь тавьдаг гэж гадаад бодлогын асуудалтай сайн танил Голландын нэг сэтгүүлч надад хэлсэн юм.

	Америкийнхан 1977 онд Европынхонд тулган хүлээлгэхийг оролцсон Нейтроны бөмбөгийн асуудал бүтэлгүй болсон явдалд зохих дүгнэлт хийж чухамдаа тэд Голландын босгон дээр тээглэсэн болохоор одоо тэр хаалгыг алхах бүр хөмсгөө зангидах болжээ. Тэд америкийн шинэ пуужинг Европт тулган хүлээлгэхийн тулд юуны өмнө «зөвлөлтийн аюул» гэгчид тулгуурлан явуулга хийх гэдэг дүгнэлт хийсэн байна. Тэгээд ч «нэрт дипломат» Генри Киссинжер Брюссельд болсон семинарт Техассын уламжлалт аргаар бодлогоо «Энэ удаа шинэ пуужингийн асуудлыг «Нейтроны бөмбөгийнх» шиг болгохыг бид хүсэхгүй байна» гэж хэлсэн.

	1979 оны аравдугаар сард Гаагад ирсэн Дэвид Аарон тэргүүтэй төлөөлөгчид голланд түнштэйгээ ярилцахдаа үүнийг давтаж хэлсэн нь санамсаргүй хэрэг биш юм.

	Баруун Европын нутаг дэвсгэрт цөмийн шинэ зэвсгийг байрлуулахын эсрэг Голландын ихэнх хүмүүс, төрийн ба олон нийтийн байгууллага идэвхтэй, ил тэмцэж байсан нь өргөн олонд тодорхой билээ. Бүр 1979 оны зун Амстердамд болсон том цуглаанаас Баруун Европыг НАТО-гийн пуужинт-цөмийн талбар болгох гэсний эсрэг, зэвсэглэлийг хураах, намжмал байдал тогтоохыг дэмжсэн үндэсний тунхаглал баталж гаргасан.

	Тунхаглалыг янз бүрийн улс төрийн нам, олон нийтийн байгууллагууд хамтарч боловсруулсан юм. Үүнд: Нидерландын коммунист нам, хөдөлмөрийн нам, радикалуудын улс төрийн нам, сүм хийдийн зөвлөл, «нейтроны бөмбөгийг зогсооё, Цөмийн зэвсэглэлээр хөөцөлдөх явдлыг зогсооё» нэгдсэн хороо болон бусад байгууллага оролцож байна.

	Голландын «Нейтроны бөмбөгийг зогсоо, цөмийн зэвсэглэлээр хөөцөлдөхийг зогсоо» хорооны хэсэг идэвхтнүүд тунхаглалыг сургуулийн дэлхийн бөмбөрцөг дотор хийж энх тайвны урт аянаа Европоос эхэлж, Нью-Йоркоор төгсгөж, тунхаглалтай дэлхийн бөмбөрцгөө НҮБ-ын төв байранд хүргэж өгсөн юм.

	Голландад байгаа хугацаанд би дайны эсрэг хөдөлгөөний тухай олон юм сонссоны дотор өөр өөр долоон сүмийг нэгтгэсэн сүм дундын энх тайвны зөвлөлийн тухай байлаа. Зөвлөлийн ерөнхийлөгч нь Виллем Ван де Вен ширүүн сахалтай, мөрөө нөмөрсөн саглагар хар үстэй залуу «Цөмийн зэвсгийг манай гарагаас холдуулъя» гэсэн хөдөлгөөнийг орон даяар явуулж байгаа тухай надад ярилаа. Сүмийн нийгэмлэгийн үндсэн дээр 300 гаруй орон нутгийн хэсэг байгуулагдаж Голландын газар нутагт цөмийн зэвсгийг байрлуулах асуудалд голландчууд ямаршуу хандлагатай байгааг мэдэх гэж ард түмний санал хураалтыг зохион байгууллаа.

	1978 оны аравдугаар сард Голландын батлан хамгаалах яамнаас эрхлэн энэ сэдвээр нийт ард түмний хаалттай санал хураалт явуулсан тухай Ван де Вен ярилаа. Энэ санал хураалтаар голландчуудын 58 хувь нь цөмийн зэвсгийг эх орноосоо зайлуулах тухай санал өгчээ.

	Үүнээс яамны түшмэд ямар дүгнэлт хийгээ бол? Голландчууд байшингийнхаа дор цөмийн цэнэг байлгах шаардлагатайг буруу ойлгож байсан болохоор энэ санал хураалтыг эхний үед нууц байлгаж өргөн олны дотор «ухуулан сэнхрүүлэх» ажлыг эрчимжүүлсэн нь хожим хойно тодорхой болсон юм.

	— Бидний санал хураалтад 300 гаруй мянган хүн хамаарагдсанаас 70 хувь нь (58 биш! 70 хувь нь гэж тэр нэмж хэллээ) 1981—1985 оны хооронд цөмийн зэвсгийг Голландаас гаргах тухай манай саналыг дэмжсэн гэж Ван де Вен яриагаа үргэлжлүүллээ.

	«Зөвлөлтийн аюулын» тухай домгийн талаар Ван де Вен хэлэхдээ:

	— Зөвлөлт Холбоот Улсыг мануухай мэт дүрслэхийн эсрэг бид ямагт байсан. Зөвлөлт Холбоот Улсын хувьд өөрийн эсрэг аюул байна гэдгийг мэдрэх хангалттай шалтгаан байна. Чингэвч, сүүлийн 20 жилд энх тайвны багагүй санаачилга гаргасныг Барууныхан хайхарч үзээгүй нь алдаа болсон юм.

	— Бүх парламентуудад илгээсэн бичигтээ: одоогийн нөхцөлд зөвлөлтийн энх тайванч санаачилгын боломжийг алдахгүй байхыг бид тэдэнд уриалсан. Бид: НАТО-гийн шийдвэрт яарах хэрэггүй, тал бүрээс нь бүх учир шалтгааныг тэнцүүлж үзээд, Зөвлөлт Холбоот Улстай хийх хэлэлцээрт удаашруулахгүйгээр орох хэрэгтэй гэдгийг хэлсэн. Эсрэг тэсрэг дайсагнасан үзлийн түвшнийг дэвшүүлэх биш бууруулах хэрэгтэй.

	Европын аюулгүй байдал, хамтын ажиллагааны төлөө төвийн захирал Ван де Хёвелийн урилгаар тэнд очиход миний уулзсан улс төрийн бодлоготнууд, социал - демократууд, тариачны демократууд, эрдэмтэд, дипломатууд хэний ч яриа цөм Зөвлөлт Холбоот Улстай хэлэлцээр хийхийн төлөө байгаагийн бас нэг баталгаа байв. Зөвлөлтийн санаачилгад Өрнө ба Дорнодын хоорондын дайны эсрэг тэсрэг байдлын түвшин, цөмийн потенциалыг бууруулах тухай түүхэн боломж агуулагдсаныг уулзсан хүн бүр тэмдэглэв.

	Улс орныг цөмийн зоорь, бай болгох гэсэн НАТО-гийн яаравчилга, Пентагоны зүтгэлийг Голландын ард түмэн төдийгүй ихэнх төрийн бодлоготнууд хуваалцаагүй гэдэг нь тодорхой харагдлаа.

	Нейтроны бөмбөгийг эсэргүүцсэн хөдөлгөөн Голландад яагаад өргөн олныг хамрав, хэдхэн долоо хоногт эсэргүүцлийн бичигт сая гаруй хүнд яаж гарын үсэг зуруулж амжив. 1979 оны намар Техасаас ирэх цөмийн бугуйвчинд хүзүүгээ тавьж өгөхөөс голландчууд яагаад бусдаас илүү эсэргүүцэв гэдгийн бүх шалтгааныг би үнэхээр гүйцэд ойлгоогүй. Гэвч олонх хүмүүс тус орны түүхт байдал, ард түмний зан суртахуунтай холбоотой гэж тайлбарладаг. Голландчууд хатуужил, тэвчээр, биеэ барих талаар алдартай. Үндэсний энэ онцлог нь хэдэн зуун жилээр тогтнон батажсан. Испани хааны эсрэг үндэсний тусгаар тогтнолын төлөө тэмцэлд, нийт нутаг дэвсгэрийн 40 хувь нь далайн түвшнээс доогуур байсан болохоор байнга далайгаар дайтдаг. Үр удмаараа давшиж байгаа далайгаас газар булааж авах гэж далан хаалт босгосоор ирсэн. Фашизмын түрэмгийллийн эсрэг хийсэн дайны үед голландчууд 100 мянган хүнээ алдсан боловч сөгдөөгүй бөгөөд хатуужилтайгаа харуулсан юм.

	Магадгүй эх орон, эрх чөлөөний төлөө далайд ба дайсантайгаа явуулсан шаргуу тэмцлийн үр дүнд сөөм газрын үнэ цэнийг Баруун Европын бусад улсаас илүү мэдэрдэг байж болох юм. Магадгүй ийм ч учраас тэд нейтроны бөмбөг ба цөмийн шинэ пуужингийн аюулыг бусдаас илүү хурц тусгасан байж болох юм. Хүрээлэн буй амьд орчныг түүний дотор газрыг цацраг идэвхтэй бодисоор хордуулж устгах эхлэл энэ зэвсэгт агуулагдсан гэдгийг илүү мэдэрсэн байж болох юм.

	Голландчууд амаргүй гэдгийг Пентагоныхон мэдэж байгаа боловч нийт натогийнхны хүчээр мэрэх болно гэдэгт итгэж байсан. Голландын улс төр, олон нийтийн зүтгэлтнүүдийн ярианаас үзвэл бүслэн хаах явдал аль эрт эхэлсэн ба одоо дарамт үзүүлэх нь дээд цэгтээ хүрчээ.

	Хөдөлмөрийн намаас парламентад сонгогдсон депутат, парламентын гадаад хэрэг эрхэлсэн комиссын дарга Пит Данкер надтай уулзахдаа Зөвлөлтийн санал зэвсэглэлийн хойноос хөөцөлдөх явдалд хязгаар тавих талаар харилцан тохиролцох боломж өгч байна гэдгийг тэмдэглэсэн юм.

	— Бид цөмийн шинэ пуужингийн талаар шийдвэр гаргах гэж яарах хэрэггүй. Бид цэрэг зэвсгийн түвшин доогуур байхад илүү тогтвортой байдлыг олж авахын төлөө хэлэлцээр эхлэх ёстой.

	Христосын шашинтны ардчилсан үзэлтнүүдийн дотор ч ихэнх нь Вашингтонтой санал зөрөлдөөнтэй байгаа ба америкийнхан бөөгнөрсөн дарамт байгааг мэдэж, парламентад хамгийн олон суудалтай хөдөлмөрийн оппозиц намынхан Зөвлөлт Холбоот Улстай хэлэлцээр хийхийг шаардав.

	Хэрвээ голландчууд татгалзсан саналаа тууштай хамгаалбал тэд магадгүй өөрсдийн НАТО-гийн холбоотнуудаас тусгаарлагдаж мэдэх тухай гарцаагүй өдөөн хатгасан өгүүлэл АНУ, Франц, ХБНГУ болон НАТО-гийн бусад орны хэвлэл мэдээлэлд гарч ирэв.

	Миний түрүүн дурдсан Девид Аарон тэргүүтэй америкийн төлөөлөгчид голландын төрийн зүтгэлтнүүдтэй уулзахдаа шууд тулган шаардсан өнгөөр ярьжээ. Голландад эдүгээ хүртэл хүчтэй дэлгэрсэн германы эсрэг санаа гаргаж тоглохоос ч тэд ичсэнгүй.

	— Та нар үнэхээр баруун Герман ганцаараа цөмийн зэвсэгтэй байгаасай гэж хүсэж байгаа юм уу? гэж голландчуудаас учиртайхан асууж, цөмийн бундесверийн хий үзэгдлээр тэднийг сүрдүүлж байлаа.

	Нөгөө хэсэг нь атлантын холбооны эв санааны нэгдлийн талаар:

	— Та нар хариуцлагагүй байна, өрнөд германыхныг бүр зөнд нь орхиж байна.

	Америкчууд өөрийн зүгээс зохих шахалт үзүүлэхийг баруун германчуудад зөвлөсөн нь мэдээж. ХБНГУ-ын Батлан хамгаалах яамны сайд агсан Г. Апель ба Германы социал - демократ намын улс төрийн гол зүтгэлтнүүд 1979 оны есдүгээр сарын сүүлчээр Голландын Ерөнхий сайд байсан Иоон ден Ойл тэргүүтэй хөдөлмөрийн намын төлөөлөгчидтэй уулзахад Холбооны Бүгд Найрамдах Герман Улсын засгийн газар Баруун Германд байрлуулах пуужингийн тоог өргөтгөх асуудлыг Голландын зөвшөөрөлгүй зөвшилцөхгүй гэж мэдэгджээ.

	— Штраусын үйл хэргийг залж чиглүүлж байгаа Германы социал - демократ намын баримталж байгаа бодлогыг бид харгалзах ёстой. Хэрвээ батлан хамгаалах асуудлаар хатуу шугам барихгүй бол христосын ардчилсан холбоо, христосын социалист холбоо сонгуульд Шмидтээс давуу байр эзлэх болно гэдгийг голландын хөдөлмөрийн намын нэг гол зүтгэлтэн надад хэлэв.

	Хамгаас илүү тодорхой, цэвэр америк оюун санаагаар сенатч Сем Нанн ийн өгүүлжээ:

	— Баруун Герман, НАТО-гийн аюулгүй байдлын төлөө шинэтгэл хийх нь зайлшгүй гэдгийг хүлээн зөвшөөрсний дараа энэ шийдвэрийг голландын парламентын хориг тавьснаар хөмөргөх бололцоог Шмидт хэнд ч олгохгүй гэж би бодож байна. Баруун Европ ба өөрийн орны ирээдүйн аюулгүй байдлыг энэ канцлер Голландын парламентын гарт шилжүүлнэ гэдэгт би итгэхгүй.

	Сенатч Нанн НАТО-гийн ердийн цэрэг зэвсгийн хүчинд Голландын оруулж байгаа хувь нэмэр нь тун хангалтгүй болохыг хэлээд үүнийг «дараагийн цэргийн парадын хүрээг Амстердам хүртэл өргөтгөхийг зөвлөлөөс уриалж байгаа» үг болгон доог хийв.

	1979 оны арван нэгдүгээр сарын 13—14-нд НАТО-гийн цөмийн зэвсгийг төлөвлөх хэсгийн зөвлөгөөнийг Гаагад явуулсан нь санамсаргүй болсон хэрэг биш. Голландын нутаг дэвсгэрт хийсэн нэг ёсны сэтгэлзүйн дайралт байсан. «Файнншл таймс» сонины Гаагаас ирүүлсэн сурвалжилгад: «Голландын засгийн газар холбоотны эвслийнхний зүгээс онцгой хүчтэй шахалт үзүүлж байгаа объект боллоо» гэж тэмдэглэсэн байв.

	Гаагийн Юлианы хуаранд болсон НАТО-гийн орнуудын батлан хамгаалах яамны сайд нарын зөвлөгөөнөөс цөмийн шинэ зэвсгийг байрлуулах төлөвлөгөөг сайшаасан мэдэгдэл гаргажээ.

	«Першинг-2» ба далавчит пуужин үйлдвэрлэх талаар дэмжиж байгаа боловч түүнийг байрлуулах талаар НАТО-гийн арван хоёрдугаар сарын чуулганаар авч хэлэлцэхийн эсрэг байгаагаа илэрхийлсэн христосын ардчилсан уриалга буюу тус намаар удирдуулсан эрх баригч эвслийнхний үзэл бодлыг Голландын Батлан хамгаалах яамны сайд Схолтен тайлбарласан байна.

	Юуны өмнө, Зөвлөлт Холбоот Улстай хэлэлцээр хийж, түүний үр дүнтэй холбож, Баруун Европт шинэ пуужин байрлуулах эсэхийг шийдэх хэрэгтэй гэсэн хөдөлмөрийн намынхны үзэл бодлыг Схолтен анхаарч үзэх ёстой нь эргэлзээгүй.

	Манай үзэл бодлыг баримтлагч орнуудад тусгай журмаар улс төрийн тоглоом хийж буй мэтээр Дани, Голландад миний уулзсан зарим хүмүүс ний нуугүй ярив. Олон нийтийн сэтгэл санаа Зөвлөлт Холбоот Улстай хэлэлцээр хийхийн төлөө, цөмийн зэвсгийн хойноос хөөцөлдсөн ээлжит алхмыг яаравчлан шийдэхийн эсрэг байгааг НАТО-д үнэнч хэсгийнхэн аргагүй анхаарч, энэ асуудлыг зарааны арьсан бээлийгээр атгаж байхыг хичээсэн боловч өргөн шүүмжлэлээс зайлсхийж чадсангүй.

	Бид чадах бүхнээ хийлээ, гэвч НАТО-гийнхны ихэнх нь бидний үээл санааг дэмжихгүй болохоор атлантын холбооны эв санааны нэгдлийг бодож эсрэг санал өгч чадаагүй гэж бас нэг хүн хэллээ.

	Данийн төрийн бодлоготон нэг хүн ярихдаа:

	— Эсэргүүцээд ашиггүй. Пуужингийн асуудлыг НАТО шийдэж чадахгүй ч тэднийг байрлуулах талаар бид хоёр талын хэлэлцээрийн үндсэн дээр Англи, ХБНГУ, Итали, Белгитэй тохиролцоно. Харин татгалзагсад дараа нь гашуунаар харамсах болно... гэж Вашингтонд шууд хэлсэн гэв.

	Баруун Европын олон нийтийнхний эсэргүүцлийг тоож үзэлгүй шинэ пуужин үйлдвэрлэх урьдчилсан шийдвэрийг СС—20 гарч ирэхээс бүр өмнө гаргаж, нууцалж байснаа одоо л зөвхөн гаргаж байгаа болохоор ардчиллын тухай ямар яриа байж болох вэ дээ?

	Нэр хүндтэй, өөрийн гэсэн хатуу бодлоготой, төрийн олонх зүтгэлтнүүд цөмийн зэвсгийн хойноос хөөцөлдсөн ээлжит алхамд эргэлзэж байгаагаа ил гаргаж зориглоогүй бөгөөд яарч шийдвэр гаргах биш, харин хэлэлцээр хийхийн төлөө саналаа хэлэгсдийг нийтийн өмнө эвгүй байдалд оруулж арга хэмжээ авахаар заналхийлж байхад ардчиллын тухай яаж ярих бил ээ?

	1979 онд ХБНГУ, Дани, Голландад олон хүнтэй учирч уулзсаны эцэст би ийм дүгнэлтэд хүрэв: Баруун Европын орнуудаас олон нийтийн санал асуулт явуулж, стратегийн 572 шинэ пуужинг Европт байрлуулж, хариу арга хэмжээ авч, харилцан зэвсэглэлийн хойноос хөөцөлдөхөд хүргэдэг энэ арга хэмжээг дэмжих үү, эсвэл одоо байгаа дунд тусгалын пуужингийн тоог харилцан хорогдуулах гэсэн ЗХУ-ын саналын дагуу яаралтай хэлэлцээр хийхийн төлөө саналаа өгөх үү гэж асуувал Баруун европынхны ихэнх нь сүүлийн саналын төлөө байна гэдэгт би бат итгэж байна.

	Учирч уулзсан хүмүүст энэ асуултыг тавьж, авсан хариу минь намайг ингэж үнэмшихэд хүргэсэн. Энэ уулзалтаас надад үлдсэн театрын тайзны ард НАТО ямар аюултай жүжиг тоглож байгааг баталсан хамгийн хүчтэй сэтгэгдэл энэ билээ.

	
II. ЦӨМИЙН ГАЛТ УУЛЫН ИРМЭГ ДЭЭР

	 

	Гамбург хот. 1981 оны гурван сарын эцэс хаврын хурц нартай өдөр Далайн булангаас бүлээн салхи нүүр үлээнэ. Далай үнэртэнэ. Гельмут Бауэр бид хоёр «Уленхорстер фэрхаус» зогсоол дээр гаталга онгоцыг хүлээнгээ ярилцаж, анхныхаа учралыг санана.

	Саяхан байсан санагдана. Гэвч түүнээс хойш яг арван жил өнгөрчээ. Бундесверийн ахмад байсан Гельмут Бауэр энэ хооронд дэд хурандаа болсон байна. Цэргийн хүний цэмцгэр байдал дээр буурь суурь нэмэгджээ. Надад цэрэг дайны хувьд Европ хаашаа зүглэж байгаа тухай Гельмут Бауэрийн саналыг сонсох нь чухал.

	Сүүлийн арван жилд бид нэг биш удаа уулзсан юм. Өрнөдийн цэргүүдэд ховор тохиолдох байдлыг зэрэгцүүлэн бодоход эрүүл саруул хандах, нөхцөл байдалд урьдчилан бодохгүйгээр (бүр зөвлөлтийн сэтгүүлчидтэй ч гэсэн) шууд дүн шинжилгээ хийдэг нь надад таалагддаг юм. Ямар ч гэсэн би түүний хувьд эсрэг орны төлөөлөгч болох ба харин түүний ихэнх түншүүдийн хувьд товчоор илэрхийлэхэд эсрэг этгээд.

	Энэнд Бауэрийн эрхэм чанар, бусдаас ялгагддаг онцлог шинж нь оршино. Тэр хатуу зарчмаасаа өчүүхэн төдий ч ухрахгүй, өөрийн орны ба НАТО-гийн шугамыг баримталдаг боловч ихэнх асуудал дээр тэдэнтэй эсрэг үзэл баримталдаг, ялангуяа дайны зөрчил гаргаж, дахиад эсрэг тэсрэг зогсохгүй байхын төлөө хэрэгцээтэй бүхнийг хийх хэрэгтэйд хатуу итгэжээ. Үүнд бидний санаа нийлнэ. Иймэрхүү явдал одоогоос арван жилийн тэртээ Зигмарингенд болсон НАТО-гийнхны хээрийн сургуулийн үед бидэнд тааралдсан билээ.

	 

	 

	НАТО-гийн сургууль дээр

	Би тэнд санамсаргүй оччихсон юм. 1971 онд Боннд байгаа гадаадын сэтгүүлчдийг Альпийн бэлд явагдсан бундесверийн цэргийн хээрийн сургуульд урьжээ. Хээрийн сургууль явагдах газарт ирсэн анхны орой Боннд байгаа «Труд» сонины сурвалжлагч миний найз Рудольф Колчанов бид хоёр Баруун Германы батлан хамгаалах яамны хэрэг эрхлэх газрын нэгэн дэд хурандаа, ахмад Гельмут Бауэрт нартай оройн хоол хамт идсэн билээ.

	Рудольф бид хоёр ахлах цолтой дэд хурандаад хандаж «Энд чөлөөтэй юү?» гэж асуув.

	— Тийм ээ, суу л даа гэж тэр хариулав.

	Ирсэн хоёр магадгүй орос хүн байж болох гэж сэжиг төрөөгүй гэж хожим хэлэв.

	Бид суугаад хоол зөөгчийг дуудаж:

	— Херр обер, цвай, «Лёвенброй фом фасс»3.

	Хурц үнэртэй цагаан хөөс хамарт сэнхийн үнэртэв. Мөнхийн рашааны урсгал шиг ганц балга нь бужигнасан өдрийн дараах цангааг тайлав. «Красный бык»4 зочид буудлын фирмийн дугуй картон тавиур дээр аягаа тавьж ажиглаж харлаа. «Ротер оксе» зочид буудлын жижиг ресторанд нь 12 орчим ширээ байв. Бараг бүх ширээ ахлах дэслэгчээс аваад хошууч хүртэлх бундесверийн офицеруудаар дүүрсэн ба хамгийн ахлах цолтой нь «манай» дэд хурандаа байв. Хоол зөөгч, түүнд тусалж яваа зочид буудлын эрхлэгчийг тооцохгүй бол бид хоёроос өөр энгийн хүн байсангүй.

	Миний санааг тааварласан юм шиг:

	— Цэргийн формгүй байгаа хүмүүс энд зөвхөн та нар л байна гэж дэд хурандаа найрсгаар хэлэв. — Та нар зовохгүй байх гэдэгт итгэж байна.

	— Үгүй харин ч бидний сонирхлыг улам татаж байна. Урьд өмнө тохиолдоогүй шинэ сэтгэгдэл.

	— Үнэхээр та нар цэргийнхний дунд анх удаагаа гэж үү?

	— Үгүй, харин хээрийн сургуульд анх удаа.

	— Та нар үүнтэй бас л холбоотой гэж үү?

	НАТО-гийн цэргийн хээрийн сургуульд холбооны хэвлэл мэдээллийн байгууллагын урьснаар гадаадын сэтгүүлчдийн бүрэлдэхүүнд бид орж ирсэн.

	— Аль орноос?

	— Зөвлөлт Холбоот Улсаас.

	— Аа!...

	Саяхан нүдэнд дулаахан харагдаж байсан дэд хурандаагийн царай гайхсанаас болж огт өөр болов.

	Түрүүнээс хойш бидний ярианд анхаарал тавихгүй сууж байсан ахмадын нүднээс доогтой гал гялсхийв. Эхлээд биднийг дэд хурандаатай тоглож байна гэж тэр бодсоноо хожим хэлсэн билээ.

	— Тэгвэл оросууд зүгээр явж байгаа биш, бүр бидний дотор байгаа байх нь ээ!

	Дэд хурандаа гайхсанаа тоглоомоор далдлахыг хичээв.

	— Бурхны ач, хээрийн сургууль явагдах газар тийш Бонноос хөдлөнгүүтээ бид соргог хамгаалалтад орсон болохоор санаа зовох үндэс алга.

	— Варшавын гэрээнийхний хоёр хүнтэй НАТО-гийнхны ширээн дээр хамт сууж байна гэдэг байж боломгүй юм даа. Одоо та нар сэтгүүлч гэдгийг би ойлгож байна, ер нь цэргийн ямар цолтой бил ээ?

	— Ахлах дэслэгч.

	— Аа!..

	— Тийм тийм. Чөлөөнд байгаа ахлах дэслэгч гэж би нэмж хэллээ. 

	Ахмад өөрийн эрхгүй инээчихлээ. Дэд хурандаа зэвүүцэн харснаа, эвгүй царайгаа далдлах гэж инээмсэглэсэн болов.

	— Тэгээд та нар юм мэдэж амжив уу?

	Асуулт нь ёжтой сонсогдов. Өөрийн сандарсныг нуувчлахыг хүсэж байгаа болохоор дэд хурандаа егөөтэй үгийг орхихыг хүссэнгүй.

	Ярианд Рудольф Колчанов оролцож:

	— Хээрийн сургуульд II корпусын нэгдэл ангиуд, явган цэргийн IV дивиз, уулын буудлагын 1 дивизийн үндсэн бүрэлдэхүүн, танкны хороо ба II корпусын хангамж анги оролцож байна гэдгийг бид мэдэж амжсан гэснээ дэд хурандаа руу тонгойж, дуугаа намсган, итгэсэн байдалтай мэдэгдсэн нь: — «Дас гуте смен» («сайны бэлгэдэл») маневрт 45680 цэрэг офицер оролцож байна. 2248 гинжит, 11320 дугуйтай машинаас автопарк нь бүрэлдэж байна гэлээ.

	Дэд хурандаа бага зэрэг сандрав. Түүний мэдэж байсан тоог яг хэллээ. Харин энэ тоог оросын сэтгүүлчдийн амнаас сонсох, тэр тусмаа зүгээр мэдэх төдийгүй юм харахгүй цээжээр хэлдэг нь дэд хурандаагийн толгойд багтмааргүй санагдав. Өглөө гадаадын сэтгүүлчдэд зориулж хийсэн мэдэгдэлдээ II корпусын мэдээллийн төвийн дэд хурандаа Трэм энэ тоонуудыг хэлж, бид бичиж авах төдийгүй «Красный бык» зочид буудлаас Москва руу, өөрийн редакцад утсаар дамжуулсан анхны сурвалжилгадаа энэ тоонуудыг оруулсныг тэр мэдэхгүй байв.

	Нэг ширээнд таарсан «жинхэнэ, амьд» орос хүнд хандах хандлагыг «манай» дэд хурандаа өөртөө хамаарахгүй зүйл гэж үзээгүй. Москвагийн хоёр сэтгүүлч тэдэнтэй зэрэгцэн сууж байна гэдгийг Бундесверийн офицерууд мэдсэний дараа тэдний анхаарал тавагт хандсан биш гэдгийг Рудольф бид хоёр мэдэрч байлаа. Бидний энд оролцож байгаа явдал тэдний хор шарыг маажиж, аягүйрхэх байдалд оруулжээ гэдгийг холбооны хэвлэл мэдээллийг эрхлэх газрын нэр дээр зарим ахлах офицеруудын хэлсэн эсэргүүцлийн үгнээс хялбархан ойлгож болох байлаа. Хэвлэл мэдээллийн нэг офицер өөрсдийгөө зөвтгөх гэж зэргэлдээ ширээнийхэнд тайлбарлаж буйг бид сонсож байлаа.

	— Ноёд оо, оросынхон Боннд байгаа олон улсын сэтгүүлчдийн нэгдлийн гишүүн учир бүх гадаадын сэтгүүлчдийн нэгэн адил цэргийн хээрийн сургуульд уригдах эрхтэй. Бид олны өмнө тэдний нэр хүндийг бууруулж чадаагүй.

	...Тактикийн төлөвлөгөө хэлэлцэх штабын зөвлөгөөн дээр өндөр нуруутай хошууч тактикийн сургууль явагдах районыг заах модоор зурж харуулж: «хөхийнхөн» санамсаргүй байх үед «улааныхан» довтолно. Хоёр өдрийн хамгаалалтын «дайн» явуулсны дараа «хөхийнхөн» «эсрэг давшилтад» шилжинэ.

	Байлдаж байгаа талуудын тактикийн заль арга мэхийг би сонирхсонгүй. Цэрэг, офицеруудын сэтгэл санааг мэдэх нь илүү чухал байлаа. Ямар санаагаар тэд замын хажуугийн ангал, Альпын бэлийн ногоон ой дотор нуугдах болов? Хэнийг өөрийн дайсан гэж үзэж байна? Бас тэд Европын аюулгүй байдал, энх тайвны асуудалд яаж хандаж байна?

	1971 оны есдүгээр сард яг хээрийн сургуулийн үед канцлер Вилли Брандт Крымд Л. И. Брежневтэй уулзаж байсан тул энэ асуудал улам чухал ач холбогдолтой байсан.

	Вилли Брандт Зөвлөлт Холбоот Улсад айлчилсан явдал ХБНГУ-ын өргөн олон нийтийн талархлыг хүлээжээ. Айлчлал, түүний үр дүнгийн тухай санал асуулт явуулахад Баруун Германы нийт иргэдийн гуравны хоёроос илүү нь баяр хүргэсэн нь үүнийг гэрчилж байна.

	ХБНГУ бундесверийн албан хаагчид гэж нэрлэх дуртай «цэргийн форм өмссөн иргэд» энэ тухай юу бодож байна?

	Биднийг дагалдан яваа хэвлэл мэдээллийн офицерын хамт бид хуягт зөөвөрлөгчийн дэргэд бөөгнөрөн зогсож байгаа цэргүүдийн дэргэд ирэхэд би энэ асуудлыг тавилаа. Цэргүүд бие биеэ харан дуугүй зогсож байлаа.

	— Энэ айлчлалыг би дэмжиж байна гэж эцэст нь тэдний хамгийн цовоо нэг нь хэлэв. Хажуу тийшээ салаан даргаа харлаа. Тэр харагдаагүй.

	Цэрэг үргэлжлүүлж:

	— Крымын уулзалтын талаар үнэндээ бид бага мэднэ. Яг энэ өдрүүдэд биднийг сургууль явагдах район руу шилжүүлж байсан. Бараг сонин уншаагүй. Гэхдээ бие биеэ харилцан ойлголцохын эсрэг байх гэдэг бол мунхаг асуудал гэдэг нь надад ойлгомжтой. Энэ асуудлыг уймарч унжруулагчидтай би санаа нийлэхгүй.

	— Танай бусад нөхдийн санал ижил үү? гэж би асуулаа. 

	Цэргүүд зөвшөөрч байгаагаа илэрхийлж толгойгоо дохилоо.

	— Тийм байлгүй яах вэ гэж тэдний нэг нь хэлэв.

	— Бидний явах цаг болчихлоо гэж дагалдан яваа мэдээллийн офицер ярианд оролцов. Биднийг батальоны захирагч хүлээж байгаа.

	Явах ёстой бол явалгүй яах вэ. Эцсийн эцэст бид зочин шүү дээ. Усыг нь уувал ёсыг нь дагана. Тэгэх тусмаа бундесверийн цэргийн албан хаагчдад нам, улс төрийн үйл ажиллагаа явуулахыг дүрмээр хатуу хориглодог. Энэ тухай бидэнд мэдээллийн төвд удаан бөгөөд тодорхой тайлбарлав. Дүрэм бол дүрэм, харин амьдрал хуаранд ч нэвтрэх цаг болжээ. Нийт Баруун Германы нэгэн адил нийгмийн улс төрийн хүчнийг туйлшруулах ажил бундесверт явагдаж байлаа.

	Москвагийн хэлэлцээрийн дараахан ХБНГУ социалист орнуудтай хэвийн харьцаатай болж, ЗХУ ба ХБНГУ бие биедээ ашигтай хамтын ажиллагааг хөгжүүлэх анхны алхам хийж эхэлсний дараа Баруун Европын олон нийтийн дотор Дорнодтой сайн хөршийн харьцааг хөгжүүлэхийг дэмжсэн дуу хоолой улам цуурайтах болсон. Энэ нь цаашид хуучнаараа Дорнодын аюулын тухай ярьдаг, зэвсэглэлийг өргөтгөхийг уриалсан хүчний эсэргүүцэлд тулгарав.

	Бундесверт бүх юм ийм амархан байгаа биш ээ. Цэргүүд төдийгүй залуу офицеруудын дунд ч хэдий болтол зэвсэглэх вэ? гэж сэжиглэн эргэлзэгчид, бас дорнодын хөрштэй харьцаагаа сайжруулах уу, аль эсвэл бид дорноддоо дайсантай хэвээр байх уу гэдгийг яаж ойлгох вэ? хэмээгчид олон байна.

	Энэ үгийг би 1972 оны намар «Красный бык» зочид буудалд танилцсан дэслэгчээс дуулсан юм. Орой болгон түүнтэй удаан ярьж суудаг байлаа. Дэслэгч 26 настай. Эцэг нь уран барилгачин. Тухайн үед Дорнодын хил дээр байлдаж явсан ба хүүгээ цэргийн албанд орохыг татгалзаж байжээ.

	— Чи яагаад бундесверт орсон юм? гэж би асуулаа.

	— Яагаад гэвэл, 1939, 1941 оны эмгэнэлт явдал дахин давтагдахыг хүсэхгүй байгаа учир гэж тэр хариулав. — Манай армид шинэ цэрэг хэрэгтэй. Ардчилалд бүрэн итгэсэн, зөв ухамсарлаж нөхцөл байдал шаардвал өөрийгөө болон өөрийн үеийхнийг дайны балмад явдалд оруулахгүй байж чадах тийм цэргийг хүмүүжүүлж гаргахыг би өөрийн зорилго гэж үзнэ.

	Тэрний яриаг сонссоны дараа энэ дэслэгч хэн бэ? гэж би бодлоо. Хар амиа хөөсөн Дон Кихот уу? Сайхан бодолтой идеалист уу? Эсвэл эх орны өмнө, түүний ирээдүйнхний өмнө өөрийн хариуцлагыг ухаарсан хүн үү?

	Энэ асуултад тодорхой хариу өгөөгүй. Бундесверт дэлгэрсэн милитарист уламжлалд шүүмжлэлтэй хандахаас дэслэгч хол байлаа. Харин Дорнодын аюул гэгчийг сохроор дагахын эсрэг байв. Өөрийн нөхдөөс ялгаатай нь тэрээр канцлерын «дорнодын улс төрийн бодлогын» бүлэглэлд байгаагүй. Үүнээс гадна хурцадмал байдлыг намжаахын төлөө бодлогыг тэр өнгөн дээр биш, чин сэтгэлээсээ дэмжиж байв.

	Өнгөрснийг эргэж санаад энэ дэслэгч шиг үзэл бодол, санаа сэтгэлгүй бол америкийн цөмийн шинэ пуужингаар «гүйцэд зэвсэглэх» тухай НАТО-гийн шийдвэрийг эсэргүүцэх «Офицерууд бундесверт гарахгүй гэдгийг би ойлголоо. Энэ дэслэгчгүйгээр магадгүй миний мэдэх Гельмут Бауэр ч үгүй, түүний оросуудтай маргаантай ба эсрэг тэсрэг асуудал байгаа боловч түүнийг сөргөлдөх замаар биш, харилцан ярилцах замаар шийдэх гэсэн хатуу ойлголт ч үгүй байж болох байсан гэж надад бодогдлоо. «Би цэрэг хүн, захирагдах ёстой», «тушаал бол тушаал» гэсэн ойлголтод хатуу баригдаж байгаа Баруун Европын армид магадгүй эцэст нь сүйрэлд хүргэж болох тушаалыг сохроор дагах биш, арми дотор өөрийн байр суурь, иргэний хариуцлагыг эргэцүүлэн бодох ухаан хамгийн чухал. Дайн гарвал хүн төрөлхтөн амьд гарах эсэх асуудал тавигдаж байгаа цөмийн зэвсгийн үед дүрмийг дуугүй дагах сэтгэл зүйд өөрөөр хандахыг шаардаж байна.

	Биднийг Зигмарингенд ирснээс хойших гурав дахь буюу дөрөв дэх өдөр нь энэ үед бидний ойр дотно танилцсан ахмад Гельмут Бауэр надаас асуулаа:

	— Та олон цэрэг, офицеруудтай уулзаж, ярилцлаа. Ямар дүгнэлтэд хүрсэн ба уншигчдад юу гэж мэдээлэх вэ?

	Жирийн биш асуулт. Үнэн хэрэг дээрээ би олон цэрэг, салаа, сумангийн захирагчидтай уулзлаа. Жагсаалын цэргүүд дуугүй байхыг эрхэмлэдэг ба ялангуяа офицеруудын дэргэд. Харин зөвшөөрөл авч өөрийн санаагаа хэлэх ч хүн бий. Гэвч яриа хүнийг энд үнэлдэггүй нь харагдаж байна. Офицерын хувьд? «Дорнодын хэлэлцээр» ба манай орнуудын хоорондын хамтын ажиллагаа, харилцан ойлголцох асуудлыг зүгшрүүлэх тухай миний асуухад татгалзсан хүн гараагүй. Тэд цөм намжмал байдлын эсрэг биш гэдгээс эхлэв. Тэгсэн мөртөө тогтоосон журамтай юм шиг «гэвч» гэдгээр төгсөв. Онцлог нь тушаал нь хэдий чинээ өндөр, үзэл нь хэдий чинээ бат байх тутам төдий чинээ шийдэмгий эргэлзэнэ. Миний тэмдэглэлийн дэвтэрт нэг уулзалтын тухай тэмдэглэл үлдсэн. Биднийг батальоны захирагч дэд хурандаа Грильмайер эелдгээр хүлээж авав. Онцгой яриа дэлгэхгүй, товч тодорхой хариу өгөхийг эрхэмлэв. Тэгэх тусмаа улс төрийн үзэл санаа нь яриан дунд муу нуухаас сайн илчил гэдэг шиг харагдлаа. Грильмайер 1956 оноос бундесверт байгаа болохоор цэргийн албандаа сэтгэл ханамжтай боловч төрийн бодлогоор мөхөс ажээ.

	Социалист орнуудтай ХБНГУ харьцааг хөгжүүлэхийн ашиг тусын тухай миний асуултад тэрээр энэ талаар өөрийн гэсэл санаатай гэсэн болгоомжтой боловч хөдөлшгүй хариу өглөө.

	Бид батальоны цэргийн штабт орлоо.

	Офицер, цэргүүд зэрэгцэн номхон зогсов. Энд дэг журам, сахилга тэргүүн зэрэгт гэдэг нь харагдлаа. Би цэргээс асуулаа:

	— Одоо та нар «Улааныхны» эсрэг маневр хийж байна. Гэхдээ та нар эсрэг талынхыг чухам хэн гэж тусгаж байна? 

	Бага зэрэг дуугүй байсны дараа чийрэг биетэй түрүүч - холбоочин урагшаа гарч ирж:

	— Хэн бидний эсрэг байна, тэрийг эсрэг талынх гэж үздэг. Бидний зорилго байлдааны ур чадвар, тактикийг эзэмших. Хэрэв асуудал хурцадвал маршийн чиглэлийг командлагч хэлж өгнө.

	Дэд хурандаа Грильмайер дуугүй байсан боловч, түүний командлалд ямар нэгэн үхээнц дорой хүмүүс биш, жинхэнэ цэрэг байна гэдэгт сэтгэл нь ханамжтай байв. Түрүүч нэрээ гутаасангүй. Оросын сэтгүүлчид аль аль талаас нь барьж авахын аргагүй, хатуу хариулт өглөө. Нэг үе бундесверт алба хааж байсан ба бага дарга байхдаа Нортхеймын хуаранд уулзан ярилцаж байсан тухайгаа хэвлэлд нийтлүүлсэн «Штерний» сурвалжлагч Гебхардтай учирсан явдал сургамж болсон гэдэг нь ажиглагдаж байв. 

	Тэгэхэд Гебхардтад батальоны захирагч дэд хурандаа Шиман ингэж хэлжээ.

	— Би Германы үзэл санаанд үнэнч. Миний хувьд гэвэл занал зүүнтэйгээс, харин осол аюул Дорнодоос, Миний зорилго бол Өрнөдөд манай эрх чөлөөг хамгаалах явдал мөн.

	Цэргийн хувцас өмссөн ихэнх хүмүүсийн тархинд нэвт шингэж цусанд гүйж байгаа танил лоозон! Цэргийнхэн ч төдий биш. Надтай уулзахдаа дэд хурандаа Грильмайер ба түүний захирагдагсад хэн нь ч ингэж хэлээгүй. Зөвхөн ярианы төгсгөлд Грильмайер хэлсэн нь:

	— Би цэрэг хүн. Харин би христосын ардчилсан холбооны улс төрийн бодлогыг дэмждэг. Хүн бүр өөрийн гэсэн үзэл санаатай байх нь зүйн хэрэг. Гагцхүү тэрийгээ бусдад тулгахгүй байх хэрэгтэй. Харин армид бол ондоо хэрэг, үзэл санаа нь ихэвчлэн командлагчаас шалтгаална. Долоо хоног бүр сумангийн дарга семинар өгч, ямар асуудлаар хичээл явуулах, яаж маргаан явуулах тухай чиглэл өгдөг. Ямар сонин захиалах, либералын «Франкфуртер рундшау» юм уу, эсвэл шпрингерийн «Ди вельт» үү, гэдгийг командлагч шийднэ.

	Би өөрийнхөө ажиглалтын тухай ярьж байсан ахмад Бауэр миний сэтгэгдлийг зөөлрүүлэхийг оролдож, офицеруудын зарим хэсэг дорнодын эсрэг милитарист үзэл байгааг хэтрүүлсний хэрэггүй гэв. Харин вермахтын хатуужлыг өнгөрөөсөн генералууд, ахлах тушаалын офицерууд коммунизмын эсрэг үзэлтэй болохыг тэрээр үгүйсгээгүй юм.

	— Ингэж хэлэх надад амаргүй, тэр тусмаа орос хүнд. Ер нь Дорнодтой харилцан ойлголцохын төлөө байгаа офицер цаашид албан тушаалын шатаар дээшээ авирах гэдэг тун хэцүү гэж ахмад хэлэв. Ингэхлээр социалист орнуудад итгэдэггүй, Дорнодын аюулд итгэдэг буюу сурталчилдаг тэр хүн л бундесверээс дэмжлэг олж авдаг болж байна. Эцсийн эцэст арми бол дайчин үзэл санаагаар хүмүүжүүлэх, дэмжих ёстой. Аюулгүй бол ямар үзэл санаа байх вэ? Хэрэв тийм бол аюул байна гэсэн үг. Тэр хаанаас байж болох вэ? Мэдээжээр, Дорнодоос. Өнөөдөр хэчнээн бүдэг ч гэсэн улааныхан гэдэг эсрэг талын дүр ийн гарч ирж байна.

	— Ийм үзэл санаа өнгөрснийг даван туулахад тус дөхөм болохгүй харин ч үл итгэлцэх шинэ санаа төрүүлнэ гэдгийг та ойлгож байна. Намжмал байдлын явцад саад болно. Үүнээс гадна энэ нь олны дотор дэлгэрч, социалист орнуудынхаас баруун германыханд үл итгэх явдлыг төрүүлэх хэрэглүүр болно.

	— Би тэр санааг дэмждэг болохоор үүнийг хэлж байгаа юм биш. Харин ч би үүнд шүүмжлэлтэй ханддаг. Үнэн байдлыг зөв үнэлэхийн тулд та үүнийг анхаарах хэрэгтэй. Ахлах тушаалын офицеруудын дунд ийм үзэл санаа байгаа, тэд намжмал байдлыг талархсан үзлээс цэргүүд ба бага тушаалын офицеруудыг хамгаалахын тулд чадах бүхнээ хийнэ. Манай генералууд пацифист (ямар ч дайныг эсэргүүцэх үзэл) үзэл залуучуудын дотор өрнөж байгаа явдалд сэтгэл нь их л зовж байгаа гэж ахмад Бауэр хэлэв.

	— Таныхаар бундесверийг сулруулахгүйн тулд генералууд «хүйтэн дайныг» хүсэж байгаа хэрэг болох нь уу?

	— Хэрэв та тэгж ойлгож байгаа бол хэрэг дээрээ тийм. Гагцхүү миний санаагаар биш, юмсын дотоод зүй тогтлоор ийм гэж ахмад Бауэр миний хэлснийг залруулав. «Хүйтэн дайны» жилүүдэд офицеруудад хялбархан байсан. Тов тодорхой. Барууны эрх чөлөөг улаантны аюулаас хамгаалах. Одоо бүр нарийн болсон. Бид оростой харьцаагаа сайжруулж байгаа ба америктай холбоотон байхад юунд цэргийн зардлаа хэт ихэсгэж байна? гэж цэргүүд асуух болно. Үүнд офицер болгон ухаалаг хариу өгч чадахгүй гээд бага зэрэг дуугүй байснаа,

	— Тэр болгон хүсэж байгаа юм биш гэж аяархан нэмж хэллээ.

	 

	 

	Чидун жимсний мөчир гар бууны хамт

	Илэн далангүй хэлбэл, би Гельмут Бауэрд баярлах ёстой. Түүний ачаар би НАТО-гийн дотор болж байгаа үйл явдлыг илүү ойлгох боллоо. НАТО ч, Атлантын ЭВСЭЛД багтаж байгаа аль нэг орон ч дайныг хүсээгүй, хэрэв зэвсэглэж байгаа бол тэр нь бие биеэ итгэхгүй, зэвсэглэлийн хойноос шунасан дотоод сэтгэлгээнээс болж байна. Би ядахдаа зэвсэглэлийг адилхан тэгш, аль болохоор доод хэмжээнд байлгаасай гэж хүсдэг гэдгийг нотлох гэж тэр Зигмарингенд уулзсан анхны уулзалтаас эхэлж мэрийсэн юм. Бусад ихэнх нөхдөөсөө түүний ялгаатай нь гэвэл Зөвлөлт Холбоот Улс мөн адил дайныг хүсэхгүй, зэвсэглэлийг тэгш эрх, ижил аюулгүй байдлын үндсэн дээр хорогдуулахад бэлэн байгаа гэдгийг зөвшөөрөн хүлээсэн билээ. Харин зэвсэглэлийн хойноос хөөцөлдөх явдлыг хязгаарлах талаар хийж байгаа хэлэлцээр амжилтад хүрэхгүй байгаад Дорнод, Өрнөд хоёулаа буруутан гэж тэр боддог байна. Түүний хэлж байгаа учир шалтгаанд нь хариу өгөх гэж би зэвсэглэлийн асуудлаарх маргаан, түүний түүхэн байдлыг нарийн судалж эхлэв. Түүнтэй би дахин уулзахад энэ асуудал бүр ч цаг үеэ олсон байв.

	Энэ бол 1978 оны хаврын эхэнд Баруун Берлинд тохиолдлоо. Дорнод - Өрнөдийн асуудлаар болж байгаа олон улсын бага хурлын завсарлагаагаар би «Швейцерхоф» зочид буудлын доод давхрын хүлээлгийн танхимын сонины мухлагт очлоо. «Шпигелийн» сүүлийн дугаарыг худалдаж авч, хуудаснуудыг нь эргүүлж эхлэв.

	Энэ үед ямар нэгэн хүн намайг анхааралтай ажиглаж байгаа мэт санагдаж, толгойгоо өндийлгөж харлаа. Миний урд зүс танил нэг хүн хоёрхон алхмын зайтай зогсож байв. Энгийн костюм нь түүнд цэргийн ёслолын хувцас шиг таарчээ. Тэр бас намайг таних танихгүйн хооронд эргэлзээд байгааг би түүний харцаар ойлголоо. Энэ үед Баруун Берлин дэх АПН-ын сурвалжлагч Альберт Егоров намайг дуудлаа.

	Орос хүний үгийг сонссон мухлагийн өвгөн жуумалзан бувтнан: «Ди руссен коммен!» гэв. Ямар хэрэгт дуртай амьтан бэ?! «Оросынхон явж байна» гэсэн үгийг сонин, сэтгүүлийн өгүүллийн гарчиг, номын нэр, радио телевизэд, бараг амнаас үсрэх шахтал хэчнээн их хэлж байна. Энэ үгэнд уран элэглэлийн бадаг хүртэл бичигдсэн ба Анатоли Колошин бид хоёр үүнийг «ХБНГУ: германы сургамж» гэсэн баримтат кинонд хүртэл ашигласан.

	Энэ удаа уг хэлц нууц үг шиг сонсогдлоо. Магадгүй биднийг хамгаалж байгаа нь тэр биз. Учир нь миний түүнээс асуусан ч юм уу, хандсан ч юм уу хэлсэн: «Гутес омен?» гэхдээ «Яволь» гэж тэр дор нь хариу өгөв.

	Тийм ээ, энэ бол тэр Гельмут Бауэр мөн байв. Урьд бид НАТО-гийн хээрийн сургуулийн үед «Красный бык» зочид буудалд танилцаж билээ.

	Үдийн хоолны дараа бид хоёрын аль алинд цонх гарч, бид энд, зочид буудлын үйлчилгээний танхимын хармааны өрөөнд аяга кофетой сууж ярилцахаар тохиролцов.

	— Барт ороод, манай заншлаар бол учирч уулзсаныг тэмдэглэж уух ёстой гэж би хэллээ. Тэрнээс гадна энэ хугацаанд таны албан тушаал дэвшсэн шалтаг ч байна.

	— «Улааныхны» эсрэг явуулсан операцын амжилтын төлөө биш байх гэдэгт итгэж байна гэж би тэсгэлгүй хэлчихлээ. Хэвшсэн заншлаар албан тушаал дэвшжээ гэж бод. Харин энэ бол дайны үеийн хамгаалалтын операцыг боловсруулсныг тусгасан болно.

	— Аюул бас л Дорнодоос уу?

	— Өөр хаанаас байх вэ?

	Түүний дуунд егөөдсөн шинж байгаа боловч бараг ажиглагдсангүй. Бидний маргаан үргэлжилсээр байв. Манайд СС—20 гэж нэрлэж байгаа шинэ пуужин та нар үйлдвэрлэж эхэлсэн болохоор энх тайванч бодлогоо батлахад хэцүү болно. Дашрамд нь хэлэхэд яагаад тийм хачин нэртэй болсон юм бэ?

	— «Газар - газар» гэсэн үгийн латин галигийн эхний үсгийг авсан.

	— Манайх олон янзаар таамагладаг!

	— Пуужингийн хувьд ч бас тийм биз. Хуучирсан СС—4, СС—5 маягийнхыг шинэ, илүү боловсронгуй пуужингаар сольсон хэрэг. Тэр битгий хэл америк, англи, францчууд өөрсдийн пуужинт зэвсгийг шинэчилж байгаа шүү дээ.

	— Хэлэлцээрийн ярих зүйлд ороогүй ч гэсэн дунд тусгалын цөмийн зэвсгийн бөөгнөрлийг Европт бий болгохоос болгоомжилж манай канцлер хэлж байсныг та нар үгүйсгэж болохгүй.

	— Дэд хурандаа, та сонсож бай, бид 1971 онд Альпийн бэлд уулзсан шигээ юманд бодитой хандсан нөхцөлд бидний одоогийн яриа үр дүнтэй болно.

	— Санал нэг байна.

	— Тэгвэл бодитой хандвал манай СС—20 пуужин буй болохоос аль эрт Атлантын эвслийнхэн чанарын, шинэ цөмийн зэвсгийн төсөл боловсруулж байсныг та хүлээх ёстой. Бүр 1974 онд НАТО-гийн цөмийн зэвсгийг төлөвлөх группийнхэн Европын цөмийн зэвсгийн хүчний потенциалыг шинэчлэх тухай асуудлыг албан ёсоор тавьж байсан юм. Тэр жил АНУ-ын батлан хамгаалах яамны сайд ангилан устгах зориулалт бүхий «Першинг-2»-ийн шинэ систем, цөмийн цэнэгтэй мина үйлдвэрлэхэд нэмэгдэл хөрөнгө олгох тухай конгресст хүсэлт оруулжээ. Пентагон далавчит пуужингийн төслийг боловсруулах зорилго тавьж байсан. Энэ бүхэн Зөвлөлт Холбоот Улс зэвсгийн шинэ хэлбэрийг, ялангуяа үй олноороо устгах зэвсгийг үйлдвэрлэхийг хориглох асуудлыг хэлэлцэж тохиролцохыг нэг бус удаа санал болгож байсан үед тохиолдож байсныг анхаарах хэрэгтэй.

	— Би зэвсэглэлийн хойноос хөөцөлдөхийн эсрэг гэдгийг та мэднэ гэж дэд хурандаа зүтгэв. Нэгэнт оросуудад шинэ пуужин бий болсон болохоор бид бас гүйцэж зэвсэглэх хэрэгтэй гэж хэлж буй учир над мэтийн хүн үзэл санаагаа тайлбарлахад бэрх болсон доо.

	— Илэн далангүй хэлэхэд, Зөвлөлт Холбоот Улс дунд тусгалын пуужин үйлдвэрлэх талаар үсрэлт хийсэн мэтээр олон түмнийг зориуд төөрөлдүүлдэг зарим хүмүүсийн үзэл санааг та давтаж байгаа нь үнэхээр гайхаш төрүүлж байна. НАТО-гийн Европ дахь зэвсэгт хүчний ерөнхий командлагчийн орлогч байсан генерал Нино Пасти та нарын хувьд их нэр хүндтэй хүн гэж би бодож байна. Зөвлөлтийн СС—4, СС—5 пуужинг шинэ СС—20-иор сольсон явдал ямар нэгэн хэмжээгээр Европт аюултай байдлыг нэмэгдүүлэхгүй гэж одоо Италийн парламентын сенатч Нино Пасти хэлсэн. Энэ нь ердөө л боловсронгуй болгож байгаа хэрэг. Дашрамд хэлэхэд Зөвлөлт Холбоот Улстай зэрэгцүүлэх юм бол харьцангуй богино хугацаанд АНУ «Поларис-1»-ийг «Поларис-2»-аар, дараа нь «Посейдон», «Трайдент-1» ба «Трайдент-2»-оор, нийтдээ усан доогуур явах онгоцны пуужинг 6 удаа шинэчлэн сольсныг Нино Пасти тэмдэглэн хэлэв.

	— Гэвч танайх өөрсдийн СС—20 пуужинг байрлуулахаас өмнө дунд тусгалын пуужингийн тухай хэлэлцээрт оруулахыг эхлээд америкийнханд санал болгох байсан. Харин одоо Өрнөдийн олон нийт дахиад «зөвлөлтийн аюулын» тухай ярих болсон гэж Гельмут Бауэр түрүүчийнхээ санааг хамгаалсаар байв.

	— Бид энэ асуудлыг тавьсан боловч америкийнхан СЗХ—2-ын тухай хэлэлцээрийг дуусахаас наана болохгүй гэж татгалзсан. Энэ хэлэлцээрийг тэд яаж явуулж байна, бүх л аргаар удаашруулж байгааг та надаар хэлүүлэлгүй. СЗХ—1-д 1972 онд гарын үсэг зурсан ба харин СЗХ—2 хэлэлцээрийн хувьд одоо хүртэл гарын үсэг зураагүй. Энэ хугацаанд америкийнхан дунд тусгалын хуучин системийг боловсронгуй болгож, зарчмын хувьд шинэ зэвсэг боловсруулсаар байна. Бид юу ч хийхгүй, хувь тавиланд найдаж суух хэрэг үү? Биднээс түрүүлээсэй гэж бид тэнцвэртэй байдалд хүрсэн юм биш!

	Одоо ч цухалзаж эхлэх байх гэж би бодлоо. Ийм байдал нь ярилцаж суугаа хүний дургүйг хүргэхээс биш маргаанд тийм гарамгай зүйл биш билээ. Бидний аль аль нь ярианыхаа өнгийг дэндүү чангаллаа гэж бодсон ба Гельмут Бауэр ч дуугаа хураав. Үндсэн асуудлаас хөндийрч, шалтгааныг хөөс шиг дөвийлгөсөн сэтгэлийн хөдөлгөөн нь ярилцаж суугаа хүнээ ойлгоход саад болов. Бид бие биедээ дуугаралгүй аль хэдийн хөрсөн кофегоо жаахан жаахнаар балгаж суулаа.

	Би дэд хурандааг хараад НАТО-гийнхний асар том тулгуурын талбай дээр ухуулан сэнхрүүлэх их чадлаараа эргэлзэгчдийг хяргаж, эрүүл дуу хоолойтыг хянаж яваа мэт санагдлаа. Ерийн байдалд тайван юманд бодитой дүн шинжилгээ хийхийг эрмэлздэг Гельмут Бауэрт гэнэт юу болов гэж бодогдлоо.

	Америкийнхны нэг талын давамгай байдал олж авах гэсэн санаархалд хэрэв энэ мэтийн хүмүүс хүртэл нүдээ аньж суувал бүр анхнаасаа түүнд талтай хүмүүсээс юу хүлээх вэ дээ? Үнэндээ өөрийн санааг хэлж байгаа биш, өөр хүний санааг хэлж байна гэдгээ Бауэр эхлээд тайлбарласан билээ. Гэвч тэр нь нэг их үнэмшмээр сонсогдоогүй. Ялангуяа өөрөө улайран зүтгэхэд нь бүр тэгж санагдсан гээ. Гэвч энэ хүнтэй ярилцаж болох байлаа. Өөр хүнийг ойлгохыг хүсдэг, өөрийн эргэлзсэн асуудлын хариуг олох гэж зүтгэдэг хүн. Салах ёс гүйцэтгэхдээ би:

	— Бидний яриа дахин үргэлжилнэ. Европын хувь заяаны тулд Москва, Бонн хоёр бие биеэ ойлгох нь маш чухал. ХБНГУ намжмал байдлын төлөө чиг шугамаа алдаж болохгүй.

	Дэд хурандаа толгойгоо дохив. Бид салах ёс гүйцэтгэлээ.

	1979 оны аравдугаар сард байдал түгшүүртэй болов. Дунд тусгалын пуужингийн тухай асуудал дэлхий дахины маргааны төвд байв. «Першинг-2» далавчит пуужин сонины нүүр алгасахгүй гардаг болсон ба радио телевизээр ярих төдийгүй бүр улс төрийн бодлогоос хол байгаа хүмүүсийн ярианд хүртэл орж ирэв. Бүр тодорхой яривал энэ пуужингууд улс төрийн том асуудлыг айл бүрд тулгав. Гайхах юм алга. Цөмийн дайны бодит аюул сая сая хүмүүст хамгийн хурц хэлбэрээр ил болсон энэ үед «америкийн шинэ пуужин европт байх уу, үгүй юу?» гэсэн асуудал гарч ирэв.

	Энэ асуудал улс төрийн бодлоготон, энгийн хүмүүс ялгаагүй онцгой чухал зүйлд өрнөдийнхний нүдийг нээж анхаарлыг хандуулав. Энэ нь Европ дахь болзошгүй дайнд америкийнхны хандаж байгаа хандлага даян дэлхийд энх тайвныг сахин хамгаалахын тулд хүн бүрийн хариуцлагын асуудал билээ.

	Миний оролцож байсан ХБНГУ, Австри, Дани, Голландын болон Баруун Европын бусад оронд болсон хэдэн арван маргаан дээр уулзаж байсан хүмүүсээс доорх асуудлыг нэг бус удаа сонслоо. «Хэн нэг хүн үнэнээсээ дайн хүсэж байна гэж, та бодож байна уу?» «Цөмийн дайн бол ухамсаргүй асуудал, үүнийг хэн ч зориглохгүй».

	«Америкийнхан бидний холбоотон, манай аюулгүй байдлын баталгаа. Тийм учраас бид түүнийг юм бүхэнд дэмжих ёстой». 

	«Зэвсэглэлийн хойноос хөөцөлдсөн бүхнээс хүчтэй, хамгийн аймшигт амьтны өөдөөс өчүүхэн ганц хүн ямар нэгэн юм хийж чадна гэж үү? Бид зөвхөн улс төрийн бодлоготнууддаа л найдъя».

	Харин далаад оны эцэс, наяад оны эхээр олон жилийн дайны эсрэг хөдөлгөөн анх удаа өрнөдөд үнэхээр өргөн олныг хамрав. Үүнд шинэ шинэ хүмүүс хамарчээ. Тэдний дотор хоёр бүлгийнхнийг онцгойлж болно. 

	 

	Нэгдүгээрт, залуучууд гэхдээ янз бүрийн улс төрийн чиг шугам баримтлагчид, хоёрдугаарт, коммунистуудад талтай төдийгүй социалистууд, социал - демократууд, либералууд, христосын ардчилсан үзэлтнүүд байв.

	Олон шалтгааны дотор залуучууд улс төрийн бодлоготнуудын хуурамч бялдууч үзэл ба сүржин яриаг хурц тусгаж байдаг явдал бий. Идэр насны шулуун цэх зан, насны аялдан дагах байдалд дарагдаагүй тэд зэвсэглэлийн оронд энх тайван, хэлэлцээр хийхийг шаарддаг. Үүний баталгаа нь гэвэл ХБНГУ ба НАТО-гийн бусад орны засаг төрийг удирдаж байгаа намуудын залуучуудын байгууллагууд гүйцэд зэвсэглэх гэсэн НАТО-гийн шийдвэрийг эхнээсээ тууштай эсэргүүцсэн билээ.

	 

	Хоёрдугаарт, Баруун Европт америкийн шинэ пуужинг байрлуулахыг тууштай бөгөөд зоригтой эсэргүүцэгчдийн дотор ихэвчлэн НАТО-гийн шийдвэр гаргадаг дотоод механизмыг сайн мэдэх улс төрийн томоохон зүтгэлтнүүд, цэргийн мэргэжилтнүүд бий. Тэдний дотор урьд нь Голландын батлан хамгаалах яамны сайд байсан Крейзинга, Бундесверийн генерал Герт Бастиан, Италийн генерал Нино Пасти, «Люфтвафф»-ийн дэд хурандаа Альфред Мехтерсхаймер, Францын адмирал Сангинетти, Грекийн генерал Куманакос, голландын генерал Мейенфелдт ба ахмад Мейндерт Стеллинг зэрэг олон хүн байлаа. Энэ хүмүүс их юм мэддэг. Хэрэв тэд ярьж эхэлбэл болгож өгөх ба ухрах газаргүй, ухарвал ёроолгүй ангалд орно гэсэн үг. Тэдний ихэнх нь хүн чанараа гаргуунд гаргаж чадаагүй учир, өөрийн ухамсраар биш, албан тушаалаа гаргуунд гаргажээ. Үнэний мэдлэг л тэднээс хөдлөхийг шаарджээ. Хөрөнгөтний дотоод хортой үйлдлийг мэдэхгүй өөрийн орны иргэдийн өмнө хүлээсэн хариуцлага нь эцсийн эцэст дийлэв.

	Урьд НАТО-гийн генерал офицерууд ярьж эхэлжээ. Нүдээр үзсэн хүмүүсийн мэдүүлэг НАТО-гийнхны стратегийг дотроос нь илрүүлэн харуулав.

	Ихэнх ард түмний хүсэл эрмэлзлийг үл ойшоосон, америкийн шинэ пуужинг үйлдвэрлэж, байрлуулах тухай НАТО-гийн шийдвэр ямар уур амьсгалтай тулгарсныг би дурдах гэсэн юм. Үл итгэх уур амьсгал төрүүлэхийн тулд урьд яригдаж байсан «оросын аюул» гэдгийг дахин ноцоов. «Зөвлөлтийн аюулын» тухай хийрхэл нь зэвсэглэлийн хойноос хөөцөлдөхийг зөвтгөх зорилготой байв. Энэ явуулга коммунизмын эсрэг үзлийг ноцоож, ардчилсан хөдөлгөөнийг тасалдуулжээ.

	 

	Жишээ юу байна?

	1979 оны есдүгээр сарын дунд үеэр би ХБНГУ-д ирсэн юм. Бараг л арваад жил мэддэг танил сэтгүүлчдээ утасдлаа. Тэрээр хуучны үзлийг баримтлагч, христосын ардчилсан холбооныхонд татагддаг боловч намжмал байдал, Зөвлөлт Холбоот Улстай хамтран ажиллахын төлөө байв. Манай оронд ирж байсан, хэд хэдэн сонирхолтой сурвалжилга бичсэн хүн билээ.

	Түүний утасны номерыг эргүүлж, танил дууг сонслоо. 

	— Байна уу, Вернер. Сайн байна уу. Би... ярьж байна. 

	— Өө, сайн, сайн байна уу? (Тэрээр өөрийн дуугаар миний гарт байгаа утасны харилцуурыг алдагдуулах шахлаа). Чи одоо хаана байна?

	— Би дөнгөж ирээд байгаа... гэтэл намайг шууд таслан

	— Чи миний асуусныг сонсоогүй юу? Чи одоо хаана байгааг би асууж байна гэлээ.

	— Би Кельнд ВДР-ийн (Баруун Германы Кельн дахь радио станц) хажууд гэж би сандрангуй хариулав.

	— Сайн байна, тэндээ хүлээж байгаарай, би одоохон очно гэж яарангуй хэллээ. 

	Харилцуурт тасалсан дохио сонстов.

	«Вернерд ямар нэг юм тохиолдлоо, би цагаа олоогүй утасдсан болов уу, гэж бодлоо. Хачин юм, бие биеэ үзээгүй жил гаруй болж байна, тэр хэн ярьж байна гэж асуух бололцоо надад өгөөгүй. Гэхдээ мэдсэн юм шиг байна».

	Энэ хачин ярианы тухай таамаглалаа би сэтгэлээр дурсах болов. Яг энэ үед яаран ирж яваа Вернерийг харлаа.

	— Сайн уу?

	— Сайн, сайн уу?

	Бид бие биеийнхээ мөрөн дээр алгадав.

	— Уулзсандаа баяртай байна гээд Вернер, — Тэр пивоны газар очих уу даа гэлээ.

	Бусдад саад болохгүйгээр хоорондоо ярилцахын тулд бусдаас зайдуу нэг ширээг сонголоо.

	— Танд ямар нэгэн юм тохиолдсон уу? гэж би асуулаа.

	— Үгүй, яагаад тэгж бодсон?

	— Чи надтай хачин ярилаа. Хэдхэн үг хэлээд тасалж...

	Вернер бага зэрэг царайгаа үрчийлгэснээ шийдэмгийгээр гуяа алгадав.

	— Чиний өмнө марзганаад яах вэ. Ний нуугүй хэлэхэд, чи нэрээ хэлэхийг би хүсээгүй, тиймээс чиний үгийг тасалдуулж, би өөрөө хүрээд ирлээ, уучилна биз. Түрүүчийн уулзалтаар би чамд энэ тухай яриагүй. Би Москва явж ирсний дараа миний утасны харилцуур дээр «бясаа» (хүний үгийг чагнаж дамжуулах жижиг аппаратын этгээд нэр) тавьсан байсныг санамсаргүй харж мэдсэн.

	— «Бясаа»?

	— Тийм ээ, «бясаа». Чи нялх хүүхэд юм уу, бясаа гэдэг юу вэ гэдгийг мэдэхгүй гэж үү?

	«Штерн» сэтгүүлд нийтлэгдэж, тухайн үед ХБНГУ-т шуугиан дэгдээсэн нэг сурвалжилга санаанд орж «Ванцен ин Вонн!» гэв. Штерний сурвалжлагчид канцлерын хүлээлгийн өрөөнд тийм нэг аппарат тавиад өөрснөө цонх нь канцлерын ордон тийш харсан зочид буудалд байсан ажээ. Зохих долгионд тохируулж тавьсан энэ аппаратаар хүлээлгийн өрөөнд яригдсан бүхнийг сонсох боломжтой байв. Теле камераар авсан зураг, сэдэв нь тэр сурвалжилгын гол санааг дүрслэн харуулжээ. Одоо үед сэм чагнах техникийн тусламжаар хамгийн ариун газар нэвтрэхэд ч амар болов.

	— Таны утасны харилцуурт «бясаа» байсан уу? гэж Вернерээс давтан асуув.

	— Чи гайхаж байна уу?

	— Чи чинь зуун хувийн, бүр ч хоёр зуун хувийн бундесбрюгер биш бил үү?

	— Яагаад тэр бил ээ? гэж Вернер ч гайхлаа.

	— Яагаад гэвэл, чи танай системийн хувьд зуун хувь төдийгүй, бас Штраусаар толгойлуулсан Христосын ардчилсан холбоо, христосын социалист холбооны засгийн газрын талд зуун хувь байдаг биз дээ.

	— Харамсалтай нь Штраус үүнийг мэдэхгүй шүү дээ. 

	Вернерийн дуу хоолойноос түүний сонсох дуртай галзуу хүн, эрэгчин тахианы тухай наргиант яриа миний санаанд оров..

	Бид инээлдэв. Гэтэл Вернер тэр дороо баргар царайлав.

	— Шайсе5 боллоо! гэж тэр өөрийн хэрэглэх дуртай үгээ хэлэв.

	— Гэлээ ч гэсэн яагаад тэд таны харилцуурт «бясаа» суулгав?

	— Миний үнэнч шударга гэдгийг нотлох гэж тавьсан байлгүй. Дахиад шайсе гэж гуяа алгадав.

	— За, энэ бүхнийг нулимах хэрэгтэй! гэж би ХБНГУ-ын дотоод хэрэгт үл оролцож байгаадаа нэг их итгэлтэй биш зөвлөв.

	— Нулим гэж хэлэхэд амархан. Би нулимчихвал «бясаа» тэр дороо өөрийн «Обер бясаад» дамжуулна шүү дээ. Нэгэнт нулимбал таалагдахгүй байна гэсэн үг. Хэрэв таалагдахгүй бол муу хэрэгт хуруу дүрэх гэсэн нь баталгаа шаардахгүй шүү дээ.

	Уур буцалж байгаа Вернерийг ёгт үг ч, гурав дахь аяга пиво ч номхруулж чадсангүй...

	— Миний байдал маш тааруу байна... Нээрэн, би орос сэтгүүлчтэй уулзаж байгаа болохоор хэн нэг хүн намайг сэрдэж байж мэднэ. Үүнийг би сайн мэдэж байгаа тул тийм хүмүүст сэжиг өгөхгүй байхын тулд чиний үгний хагасыг хэлүүлэхгүй тасалж байгаа минь тэр.

	Магадгүй энэ тохиолдол мартагдсан байж болох. Москвагийн хэлэлцээрийн анхны жилийн дараа миний зарим танил хүмүүс надтай дуртай ярьж хөөрдөг байсан бол одоо завгүй гэх зэргээр надтай аль болохоор уулзахгүй байхыг хичээдгийг би аль эрт ажиглалаа. Хэрэв тааралдчихвал хуучинтай адил яриа дэлгэхгүй, үг цөөнтэй байв.

	Үргэлж ийм байсан гэж батлах гээгүй. Гэвч, ямар ч гэсэн ийм байлаа. Одоо Зөвлөлтийн хүмүүстэй учирч уулзах явдал бусдын сонирхлыг онцгой татна гэдэг ойлголтыг миний уулзсан зарим хүмүүс надад өглөө. Тийм нөхцөлд өөрөө хүний дургүйцэл хүргэхийг хэн ч хүсэхгүй нь мэдээж.

	Солиотой юм шиг явуулдаг улиг болсон «Зөвлөлтийн аюул» ухуулга нь ул мөргүй өнгөрөөгүй, хүмүүсийн ухамсрыг хордуулж, сэтгэл санааг гэмтээжээ.

	Би бас өөр юм анхаарав. Урьд нь Өрнөдийн нам, олон нийтийн зүтгэлтнүүд Дорнодын нийгэмлэгүүдийн аливаа хурал, зөвлөгөөнд оролцох боломжийг бүх талаар эрдэг байсан бол одоо ихэнх нь тийм урилга ирвэл тун болгоомжтой хандаж байна.

	Урьд нь хэтэрхий барууныг баримтлагч Вилли Брандт ба түүний талынхныг «үндэсний эрх ашгийг наймаалж байна», «Москвагийн төлөөлөгч» гэж зэмлэж, энэ нь ХБНГУ-ын албаны зарим хүмүүсийн дэмжлэг олж байлаа. Мөн Баруун Германы зарим улс төрийн зүтгэлтнүүдийг зэмлэсэн үг Америкт үе үе цуурайтаж байсан юм. Үүнийг би өөрөө ч бундестагийн социал - демократ намын холбооны нарийн бичгийн дарга Эгон Бартай уулзахад ажиглаж байлаа. Намайг тэдэнтэй уулзахад хоёулаа дотроо ямар нэг юманд баригдаад байгаа нь мэдэгдсэн билээ. НАТО-гийн арван хоёрдугаар сарын чуулганаар америкийн шинэ пуужингийн тухай асуудлыг шийдэхээс өмнө, яаралтай хэлэлцээр хийх хэрэгтэй гэдгийг тэр хоёр хоёулаа ойлгож байгаа боловч ямар ч арга хэмжээ авч чадахгүй гэдэг сэтгэгдэл төрүүлжээ. Учир нь канцлер Шмидт өөрийн хамт зүтгэгчдээсээ «гүйцээж зэвсэглэх» шугамыг санал нэгтэй дэмжихийг шаарджээ. Өөр үзэл баримталсан хүнийг намд дотроос нь хагарал гаргаж, намын бодлогыг сулруулан, улмаар төрийн эрхийг алдахад ч хүргэж болзошгүй хэмээн буруушааж байсан юм. Хэн зөвшөөрөхгүй байсан тэрний үйлийг нь үзэж, үсийг нь тоолж, дуугүй болгожээ.

	Гэвч, бүгдийг тэгж захирч чадаагүй. Өрнөдийн германчуудыг аюулт сүйрлээс урьдчилан сэрэмжлэгчдийн дотор чөлөөт ардчилсан намын ахмад зүтгэлтэн, түүний удирдлагын гишүүн, гадаад хэрэг эрхэлсэн комиссын дарга Вильям Борм байсан юм.

	Бид гэрт нь очлоо. Өндөр настай боловч илтгэл бичиж, хурал, семинар дээр үг хэлдэг, хүч чадал төгс, хөнгөн шаламгай хүн байв. Вильям Борм шударга, эрэмгий зангаараа намынхаа бодлогын эсрэг зогсож, улс төрийн бодлогод үнэнч байгаа явдалд нь залуучууд бишрэн шүтэж, түүнийг талархан дэмжиж байсан нь өрнөдөд ховор тохиолдлын нэг байлаа. Вильям Бормын олонд нэр хүндтэй гэдгийг доорх ганц баримтаар хэлж болно: Чөлөөт-ардчилсан намын залуучуудын байгууллага, залуу демократууд түүний нэрийг ХБНГУ-ын ерөнхийлөгчөөр дэвшүүлж байсан билээ.

	ХБНГУ-д хэвлэж байгаа «Совьетунион Хойте» (өнөөгийн ЗХУ) сэтгүүлийн редактор Владимир Милютенко бид хоёрыг хурц хараатай, өндөр хатангир хүн үүдэн дээр угтаж авлаа.

	Удаан сууж, тайван ярилцах зуур Вильям Борм багагүй сонин санаанууд ярилаа. Гэхдээ цөмийн галт уулын ангал руу гулсаж байгаа хүн төрөлхтнийг яаж аврах вэ? гэдэг гол асуудлыг тэрээр дахин дахин авч үзэж байв.

	— Нийгмийн эсрэг тэсрэг байдал байгаа боловч бидэнд ганц л зорилго байна. Эсвэл эсэн мэнд үлдэх, эсвэл хамт сөнөх явдал. Хүч хэрэглэх нь Дорнод, Өрнөд аль алиныг сүйрлийн аюулд хүргэнэ. Газарзүйн талаар ч, улс төрийн талаар ч, цэргийн хүчин зүйлийн талаар ч, амьдралын ашиг сонирхлыг бодсон ч ХБНГУ Европын намжмал байдлыг сахин хамгаалах хэрэгт гол хөдөлгөгч хүчин байх ёстой гэдгийг би тэмдэглэн хэлэхийг хүсэж байна. Эцсийн эцэст, нүд балай, чих дүлий биш, миний хийсэн эрүүл саруул дүгнэлт бол хүнийг үй олноор нь устгадаг шинэ зэвсгийг Германы нутаг дэвсгэрт байрлуулахыг бид зөвшөөрөхгүй. 

	Өнгөрснийг эргэн санаж, 1979 оны арав - арван нэгдүгээр сард болсон уулзалт ярилцлагын тухай эргэн санаж, Борм мэтийн хүн хүмүүсийг, ялангуяа залуусыг өөртөө их хүчээр татдаг бөгөөд, тэдний зөв болохыг ирээдүй харуулахад итгэсэн юм. Хэлбэрдэгчид, завшаан эрэгчдэд дургүй энэ хүмүүс ойр зуурын жижиг сажиг сонирхол, тооцоо хөөцөлдөгчдийг давж, хамгийн гол зүйлийг мартахгүй байж чадна. Хэрвээ өрнөдийн улс төрийн зүтгэлтнүүд хааяа биш, үргэлж тэгээд бас маргаашийн өдрийг урьдчилан харж, цөмийн зэвсгийн төлөө хэт уралдах нь утгагүй гэдгийг ойлговол бүх асуудлыг шийдвэрлэхэд амар болох сон.

	Нидерландын батлан хамгаалах яамны сайд байсан Крейзингтэй уулзахад надад мөн тийм сэтгэгдэл төрлөө. Энэ хүн эх орныхоо ихэнх иргэдийн хүндэтгэл хүлээсэн гол шалтгаан бол нейтроны бөмбөгийн эсрэг, тэдний сэтгэл санааг ойлгож, хуваалцсан явдал мөн. Энэхүү хэрцгий зэвсгийг эсэргүүцсэн хөдөлгөөн бүх Голланд даяар долгилсныг батлан хамгаалах яамны сайд Крейзинг хайхрамжгүй өнгөрүүлсэнгүй. НАТО-гийн энэ төлөвлөгөөг эсэргүүцсэний тэмдэг болгож тэрээр тушаалаасаа огцорчээ.

	1979 оны арван нэгдүгээр сарын эхээр би Голландад ирэхэд Крейзинг намайг хуучин цэцэрлэгт байгаа гэртээ хүлээж авлаа. Хожим нь Христосын ардчилсан намын удирдлагын гишүүн болсон тэрээр улс төрийн үйл ажиллагаагаа идэвхтэй явуулсаар байжээ. Гэрийн эзэгтэй биднийг анхилуун үнэрт кофегоор дайлав.

	Нейтроны бөмбөгийг эсэргүүцсэн хөдөлгөөн яагаад Голландад бүх үндэстнийг хамрав гэсэн миний асуултад Крейзинг хариулах гэж нэг их яарсангүй.

	— Энэ асуудал манай орны түүх, түүний тусгаар тогтнолын төлөө тэмцэл, улс төр, оюун санааны хөгжилтэй холбоотой гэж би үздэг гэлээ.

	Крейзинг: бид өөрийн зарчим барих ёстой үед буулт хийх дургүй. Бидний цөхрөлтгүй шаргуу тэмцэл заримд нь таалагдахгүй. Америкчуудыг бүр цухалдуулдаг.

	Хамгийн аюултай нь ер нь америкийнхан европынхныг ойлгох авьяасгүй гэдгийг Крейзинг тэмдэглэж хэлэв. Европынхны иргэншлийн оюун санааг тусгасан Европын түүх соёлтой бидний хайр сэтгэлтэй байгааг тэд хуваалцахгүй. Тийм ч учраас хэрэв дайн нижигнэвэл Киевийн сүм эвдрэх үү, эсвэл Кельний сүм эвдрэх болов уу, яах бол гэдэг нь тэдний тулд онц ялгаагүй. Бидэнд маргаантай, зөрөөтэй асуудал байгаа боловч бид цөм европынхон, бидэнд нийтлэг түүх, соёл, нийтлэг орон нутаг байгаа тул хэдэн мянган үл үзэгдэх утсаар биднийг холбож байна. Ийм учраас цөмийн мөргөлдөөн гаргахгүйн тулд бид бололцоотой бүхнийг хийх хэрэгтэй. Ийм учраас Зөвлөлт Холбоот Улсын санал болгосон хэлэлцээрийн аргыг туршихгүйгээр европын пуужинт зэвсгийн тухай НАТО-гийн шийдвэрт яарсны хэрэггүй.

	Хэрэв! Энэхүү улиг болсон «хэрэв» бүр тэр үед амар заяа үзүүлэхгүй байх болно. 1979 оны намар, шийдвэрлэх үед би өрнөдийн улс төрийн бодлоготнуудтай уулзаж ярилцахад тэр санаа дахин дахин толгойд эргэлдсээр байв. 

	Хэрэв, өрнөдийн улс төрийн зүтгэлтнүүд намуудын хоорондын ба намын дотоод тэмцлийн тактикийн бодлого, Вашингтон ба баруунтны эсэргүү үйл ажиллагааг дахин авч үзэхгүй, харин улс орныхоо өмнө, ирээдүй үеийн өмнө хүлээсэн түүхэн хариуцлагадаа ухаанаа жолоодуулсан бол зарим нэг нь НАТО-гийн арван хоёрдугаар сарын шийдвэрийг дэмжсэн өөрийн байр суурийг зөвтгөх шалтгааныг эрж хайхгүй байсан биз.

	1971 оноос эхлэн Гамбургийн энх тайван, аюулгүйн бодлогыг шинжлэн судлах институтийн захирал байгаа гүн Вольф фон Баудиссин 1979 оны аравдугаар сард тус институт дээр намайг хүлээж авав. Энэ хүний намтар түүний санал бодлыг хүндэтгэн сонсохыг шаардана. 1907 онд төрсөн. Хорин настайгаасаа эхлээд цэргийн алба хааж байгаа. Дэлхийн хоёрдугаар дайны үед Хойд Африкт генерал - фельдмаршал Роммелийн удирдлагад тагнуулын алба хаажээ. Египетэд байхдаа Английнханд олзлогджээ. 1947 онд суллагдаж эргэж ирээд 1952 оноос эхэлж бундесверт алба хааж байв. Зургаан жил хагас НАТО-д янз бүрийн албан тушаалын ажил хийж байсны дотор НАТО-гийн Европ дахь нэгдсэн зэвсэгт хүчний ерөнхий дээд командлалын штабын стратегийн төлөвлөлт эрхэлсэн орлогч байсан ажээ. 1968 онд дэслэгч генерал цолтой огцорсноос хойш Вольф фон Баудиссин Гамбургийн их сургуульд багшлах үйл ажлаа эхлэв. Энх тайван аюулгүйн бодлогыг шинжлэн судлах институтийн захирлын хувьд цэргийн стратегийн асуудлаарх том мэргэжлийн хүний хувьд тэр асар их нэр хүндийг олжээ.

	Вольф фон Баудиссин өрнөдийн стратегийг баримталдаг боловч үйл явдлын явцад тэр өөрийн гэсэн ойлголттой.

	Вольф фон Баудиссин надтай ярилцахдаа Өрнөдийнхний хоцрогдмол байдал ба наяад оны дунд Зөвлөлт Холбоот Улс хүчний давамгай байдал олж авна гэж нотлогчидтой санал нийлэхгүй гэдгээ хэлсэн.

	Европт америкийн шинэ пуужин байрлуулах явдал европын аюулгүй байдлыг бататгахгүй, эсрэг тал нь хариу арга хэмжээ авах учир харин ч сулруулна. Хэлэлцээр хийх, ашигтай шийд гаргахын төлөө байгаагаа тэр хэлэв.

	Харамсалтай нь энэхүү эрүүл дуу хоолойг сонссонгүй. Үүнээс гадна эсэргүүцэгчид, гуйвагчдын дуу хоолойг өөрсдийн нэр хүндээр дарахын тулд Германы социал - демократ намын баруун талыг баримтлагч удирдлагууд чөлөөт ардчилсан намынхны дээд удирдлагатай холбоотойгоор бололцоотой бүхнээ хийжээ.

	Эргэлзэгчдийн гарыг мухарлажээ. Энэ бол найрын ялалт байсан юм. Намын гишүүд дотроос намдаа үл итгэх хүмүүсийг төрүүлснээр ялагчид бас өөрсдийгөө шийтгэв. Ингэж америкийн пуужингийн эсрэг хөдөлгөөн өнөөдөр өргөн олныг хамарч байгаа нь иргэдийн улс төрийн ухамсар өсөж байгааг харуулж байна.

	1979 оны арван хоёрдугаар сард Брюссельд НАТО-гийн оркестр цөмийн гунигт магтуугаа тоглоход гурван хийл хөгжим нь: голланд, бельги, дани дуугарсангүй. Эдгээр орны удирдагчид хойшлуулж хэлэлцээр хийхийг хүлээсэн байна. Оркестрт нэгдсэн сургуультай, хүчтэй нэгдэл байгаагүй болохоор америкийн удирдаач тэдгээрийн талд асар их хилэнтэй ханджээ. Аз болоход мөргөлдөөн, харшилдаан гарсангүй зүгээр л дуугүй болцгоосон ажээ.

	Боннын цохилуур хөгжимчин бусдаас илүү сэтгэл ханамжтай байв. Тэр хоёр гараараа тоглохын дээд урлагийг харуулж чаджээ. Нэг гар нь шинэ пуужин үйлдвэрлэхийг дэмжин эрс нижигнүүлсэн бол нөгөө нь хэрэв бид хэлэлцэн тохиролцвол бүх юм зүгээр өнгөрнө гэдгийг дэмжсэн уянгын ая тогшиж байлаа.

	Бонныхны сэтгэл уужирч хөлсөө арчив. Үнэхээр багагүй хөдөлмөрлөв. Москвагийн эсрэг чичрэг өвчин толгойд нь орчихсон Сэм ахыг аргадах хэрэгтэй байсан шүү. Бас «гүйцэд зэвсэглэх» гэж зүтгэдэг өөрийн эсрэг талынхныг тайвшруулах хэрэгтэй байв.

	Итгэмээргүй их арга залийн үр дүн — НАТО-гийн «хоёрдмол шийдвэрийг» одоо дипломатын урлагийн гайхамшиг гэж зарлаж байна.

	— «Хоёрдмол шийдвэр» бол төвөгтэй байдлаас гарах сонгодог арга. Энэ талаар бидний чармайлтыг та нар үнэлэхгүй байгаа нь тун ч харамсалтай гэж надад өрнөдийн дипломатууд хэллээ. Нэг хэсэг нь бидний холбоотны хувьд авсан үүргийг хүндэтгэж, бид «гүйцэд зэвсэглэхийн» төлөө гэдэг, нөгөө хэсэг нь Дорнодын улс төрийн бодлогод тал засаж, бид хэлэлцээрийн төлөө гэдэг. 1983 оны эцэс хүртэл бидэнд тохиролцох хугацаа байна. Хэрэв бид зохистой хувилбарыг сонговол бидэнд шинэ пуужин байрлуулах шаардлагагүй болж мэднэ. Тэр үед бид ч хамт хундага өргөж, эрин үеийн хоёрдмол асуудлыг шийдвэрлэх боломжтой болно.

	Эдгээр биеэ тоосон онгироо хүмүүс Вашингтоныхны ёжтойхон мишилзсэнийг анзаарахгүй, «хоёрдмол шийдвэр»-ийн зөвхөн нэгдүгээр хэсгийг л байгаад тооцдог хүмүүс өөрсдийг нь хараал зүхэлд учруулж байна. Пуужингийн заводын конвейерын зогсолтгүй ажиллагааны хугацаа өнгөрч, пуужинг хэлэлцээр хийх газар луу чирэх үед тэд сая сэхээ оржээ.

	Энэ алдаатай шийдвэрийн эцэст юу болохыг урьдчилан харж, түүний аюулыг анхааруулж байсан хүмүүсийн хувьд арван хоёрдугаар сарын 12-ны өдөр эргэлтийн үйл явдал гарчээ.

	Хошууч генерал Герт Бастиан 1980 оны нэгдүгээр сарын 16-нд батлан хамгаалах яамны сайд Апельд илгээсэн захидалдаа яагаад НАТО-гийн энэ шийдвэр хэрэггүй бөгөөд аюултай, ялангуяа америкийн шинэ пуужинг байрлуулахаар заасан орнуудад бүр ч аюултай гэж үзэж байгаа шалтгаанаа тэрээр тайван, ажил хэрэгчээр илтгэжээ. Эсэргүүцсэний тэмдэг болгож генерал Бастиан огцрох санал өгчээ. 1980 оны арван нэгдүгээр сарын 15-нд шинэ пуужинг байрлуулахыг эсэргүүцэгчдийн Крефельдийн уулзалт дээр генерал Бастиан үг хэлэхдээ НАТО-гийн «хоёрдмол шийдвэрийг» баримтлагчдын шалтаг болгосныг ёжтойгоор элэглэн шоолов.

	Тэртэй тэргүй түгшүүртэй байдалд хөлсний этгээдэд нэг гараар чидун жимсний мөчир сарвайж, нөгөө гараар түүнд гар буу хандуулсан үйл ажиллагааны тийм хэлбэр итгэлцэлд хэр тус болохыг ойлгоход нэг их уран зөгнөл шаардагдахгүй биз ээ. Энэхүү «хоёрдмол шийдийн» утга санааг өөрөөр ойлгох аргагүй.

	 

	 

	Алдсан жилүүд

	1979 оны аравдугаар сарын 6-нд Берлинд Зөвлөлтийн илэн далангүй, үнэн шударга санал цуурайтсанаас хойш хэчнээн жил талаар өнгөрөв. Хэрвээ НАТО америкийн шинэ пуужинг Баруун Европт байрлуулах тухай шийдвэр гаргахгүй бол яаралтай хэлэлцээр хийх ба Европт байгаа дунд тусгалын пуужингийн нэг хэсгийг татаж авахад Москва бэлэн байгаагаа тунхагласан юм.

	— Энэ бол цөмийн зэвсгийн хойноос хөөцөлдөх явдлыг зогсоох түүхт боломж байсан. Гэвч өрнөдийнхөн америкийн шахалтаар энэ боломжийг хүлээж аваагүй тухай Кельнд болсон уулзалт дээр Немцийн энх тайвны холбооны удирдлагын гишүүн Лоренц Кнорр надад хэлсэн билээ. НАТО-гийн хэлэлцээрийн «хоёрдмол шийдвэр» томьёолол бол америкийг хууран мэхлэх арга байв. Тэд хэлэлцээрийн тухай огт бодоогүй. Тэдний зорилго Европт хязгаарлагдмал дайн явуулах санаагаа бататгахын тулд 572 пуужинг байрлуулах шийдвэр гаргуулах явдал байв. Яг сарын дараа 1980 оны нэгдүгээр сарын 29-нд Вашингтоны стратегийн шинэ чиг баримжааны тухай Вашингтонд нийтлэгдсэн баримт бичигт Зөвлөлт Холбоот Улс түрүүлж, цөмийн цохилт өгөхөд шилэн сонголт хийсэн байж болох тухай асуудал тавигджээ. Хэрвээ, энэ баримт бичиг арай түрүүн нийтлэгдсэн бол НАТО-гийн шийдвэр гаргуулах бололцоо америкчуудад олдохгүй байсан юм. Бүр 1980 оны наймдугаар сард АНУ-ын ерөнхийлөгчийн гарын үсэг зурсан нууц баримт бичигт: «Цөмийн хязгаарлагдмал дайны» үзэл санаа үнэн хэрэгтээ ил тавигдсан нь анхаарал татна.

	Америкийнхан хүчинд найдлага тавьсан нь алдаа болж, шинэ шинэ дайсантай болсонд би 1981 оны хавар Баруун Герман, Голландад байх хугацаандаа итгэсэн юм. Шинэ пуужинг эсэргүүцэгчдийн хөдөлгөөний эгнээ янз бүрийн намын төлөөлөгчид, шашны байгууллагуудаар өргөжин тэлж байна. Хэрвээ өмнө нь албан ёсны эрх баригчид ийм хүмүүсийг коммунистууд буюу тэднийг дэмжигчид гэж үзэж байсан бол одоо ийм үг хөх инээд хүргэх байх.

	Урьд нь бундесверийн дэд хурандаа байсан Альфред Мехтерсхаймер НАТО-гийн шийдвэрийг шүүмжлэн:

	— Энэ шийдвэр Европт цөмийн дайн гарах магадлалыг улам хүчтэй болгож байгаа юм гэсэн билээ.

	Мехтерсхаймер шашны нийгмийн Холбооны гишүүн байсан. Удсан ч үгүй дайны эсрэг идэвхтэй үйл ажиллагаа явуулсан гэж шашны нийгмийн холбоо, Штраусын намын удирдагчид эгнээнээсээ түүнийг гаргасан.

	1981 оны гуравдугаар сард Гамбургт бид Гельмут Бауэртэй уулзахад олныг хамарсан эсэргүүцлийн ийм хөдөлгөөн жараад оны эхээр байгаагүй гэдгийг тэр бас хүлээн зөвшөөрөв. Энэ бүх хэрэг явдал түүний эргэлзлийг бататгав.

	— Шинэ пуужингаас татгалзахыг уриалсан Крефельдийн тунхаглалд сая гаруй иргэд гарын үсэг зурсан нь их юмыг бодогдуулж байгаа хэрэг гэж Бауэр хэлэхэд тэрээр хуучин дүгнэлтээс ухарсандаа өөрөө өөрийгөө зэмлэж, шүдээ зуун, уураа арай ядан барьж байгаа нь түүний дууны аясаас ажиглагдлаа. Энэ байдлыг би аль эрт ажигласан юм. «Дорнодын бодлогод» олон нийтийн санаа сэтгэлийг гүн тусгасан ба түүнийг эрхэмлэдэгт нь социал - демократууд, ялангуяа канцлер Шмидтын хүчин чадал орших учир олон түмний дургүйцлийг хүргэх шийдвэрийг хэзээ ч гаргахгүй гэдэг ойлголтод тэрээр хатуу зогсож байсан билээ. Хэрвээ үйл явдлын явц түүний алдсаныг баталбал Гельмут Бауэр булзааруулахыг бодохгүй, харин өөрийн барьсан чиг шугамаа илэн далангүй шууд эргэж харах байсан гэдгийг би мэдэж байлаа.

	— Саяхан офицеруудын үдэшлэг дээр маргаан гарлаа гэж Бауэр ярилаа. — Нэг залуу дэслэгчийн эцэг номтой лам байсан ба хүүдээ ирүүлсэн захидалдаа: шашны нийгэмлэгийн энх тайван намжмал байдлыг дэмжсэн хороог өөрөө толгойлж байгаа бөгөөд цөмийн пуужингийн эсрэг сүрт жагсаалд оролцох гэж байгаа тухайгаа бичжээ. Дэслэгч энэ тухай ярихад тэнд дор нь маргаан дэгдэв. Мэдээжээр тэд нэлээн пиво, хамгийн хатуу кульмбахын пиво уусан байжээ гээд Гельмут Бауэр инээмсэглэв. Урьд нь ч хамтарч пиво, архи ууж байсан боловч ийм маргаан гарч байсангүй. Хэн нэг нь улаантнууд нэвтэрч ороогүй газаргүй, сүмд хүртэл нэвтэрсэн ба маргааш засгийн газрын гишүүн дотроос энэ лам шиг илтгэгч гарч ирвэл би гайхахгүй гэж хэн нэг нь хэлжээ.

	Дэслэгч дүрсхийж эцэг нь коммунистуудтай ямар ч холбоогүй, зөвхөн сэтгэл санааны чөлөөт байдлыг хүсдэг болохыг хэлэв. Тэр маргасаар, арай л хоорондоо зодолдоогүй бөгөөд нөгөө дэслэгч, шинэ пуужинг байрлуулах асуудал гүйцэд зэвсэглэхийн эсрэг байгаа хүмүүсийн үйл ажиллагаанаас ч илүү ХБНГУ-ын дотоод тогтвортой байдлыг алдагдуулж байна гэж хэллээ.

	Ийм маргаан зөвхөн ХБНГУ төдийгүй Баруун Европын аль ч оронд явагдаж байгааг би ажиглалаа. Жишээ нь, бүр 1978 онд Голландад бүх сүмийн холбоо зэвсэглэлд нейтроны бөмбөгийг хэрэглэхийг эсэргүүцсэн бичиг гаргажээ. Католик шашинтны бүх хамба лам нар гарын үсэг зурсан энэ бичиг дайныг тахин шүтэгчдийн эрс дургүйцлийг төрүүлэв. Энэ асуудал эцэст нь цөмийн пуужингийн тухай маргаанд нийт Нидерландын офицерууд оролцох эхлэл болжээ. Дайныг тахин шүтэгчдийн эсэргүүцэлд агаарын хүчний хоёр офицер хариу өгчээ. Тэдний нэг ахмад Мейндерт Стеллинг өөрийн бичигтээ: «Цөмийн пуужинг хэрэглэхийг үнэхээр нийт хүмүүс эсэргүүцэж байгаа ба тэдний дотор цэргийн зарим албан хаагчид ч байна. Хүн төрөлхтний хувь заяаны эсрэг гэмт хэргийн тухай яригдаж байгаа одоо үед бид ямар ч нөхцөлд «тушаал бол тушаал» гэдэг зарчмаас татгалзаж байна» гэжээ.

	1980 оны гуравдугаар сарын нэгэнд Эде-д болсон цөмийн зэвсэглэлийн хойноос хөөцөлдөж байгаа явдалд санаа зовсон цэргийн ажилтнуудын уулзалт дээр хошууч генерал фон Мейнфелдт үг хэлсэн байна. Ер нь энэ хүн бол анхнаасаа эхэлж нейтроны зэвсгийг хэрэглэхийг эсэргүүцэгчдийн талд байжээ. «Трау» сонинд «Энэ шинэ зэвсгийг хэрэглэх гэсэн хэлбэр нь миний дургүйцлийг төрүүлж байна. Радиацын эрчимтэй нөлөөллөөр байшин барилгад хохирол учруулахгүйгээр хүмүүсийг устгах харьцангуй «цэвэр» зэвсгийн тухай ярьж байна. Зөвхөн хорхой шавжийн эсрэг тэмцэлд тийм шинэ аргыг л тэгж сурталчилж болох юм» гэж түүний бичсэн зүйл гарчээ.

	Эде дээр болсон энэ зөвлөгөөнөөс энх тайван аюулгүйн асуудлаар Зэвсэгт хүчний зөвлөл гэдгийг байгуулсан байна. Түүнийг үндэслэн байгуулагсдын нэг ахмад Стеллинг «Трау» сонинд бичсэн өгүүлэлдээ «Цөмийн зэвсгийг хэрэглэх нь цэргийн гэмт хэрэг болох учир үүнд оролцох явдлаас нийт цэргүүд татгалзах ёстой» гэжээ.

	1980 оны долоодугаар сарын 14-нд батлан хамгаалах яамны сайдаас парламентад өгсөн мэдэгдэлд: цөмийн зэвсгийг хэрэглэх явдалд оролцохыг голландын цэргийн албан хаагчид татгалзах буюу эсэргүүцэх хэрэгтэй гэсэн ноён Стеллингийн саналыг би дэмжихгүй байна гэжээ. Маргаан зохих үр дүнгээ өглөө. Цэргийн албан хаагчдын эсэргүүцэл тодорхой хэлбэр олсон юм. 1980 оны наймдугаар сарын 13-нд цэрэг Ван Вингерде цөмийн зэвсгийн складыг6 хамгаалан зогсохоос татгалзсаны учир цэргийн шүүхэд шилжжээ. Энэ бол ганц тохиолдол биш.

	Хүчирхийллийн тодорхой хэлбэрийг зөвшөөрч болох тухай засаг төрийн үзэл санааг сохроор дагаж болохгүй гэдэг нь Нюрнбергийн цэргийн шүүхийн шийтгэлийн тогтоолоос ойлгомжтой байна гэж Голландын олон улсын эрхийн профессор Рёллинг хэлжээ. Энэ бол түүний санаагаар зөвхөн Германы фашизмын ноёрхлын үед тохирч байсан төдийгүй одоо ардчилсан улсуудад ч тохирч байна гэсэн үг. Энэ тухай цэрэг бүр бодох ёстой.

	Ахмад Стеллинг хэвлэлээр илэн далангүй бичихдээ: «цэргийн албан хаагчдын сэтгэлийг зовоож байгаа асуудалд батлан хамгаалах яамны сайд хариулахаас хэрэг дээрээ татгалзав. Энэ асуудлыг эдүгээ хүртэл зарим хүмүүсийн зөвхөн санаа зоргын асуудал мэт дүрсэлж байна. Одоо нийгмийн тухай асуудал, хүн төрөлхтний амьд үлдэх эсэхийн тухай асуудал тавигдаж байгаа үед яамны улс төрийн ба захиргааны удирдлагууд нүдээ аньж сууна» гэжээ.

	Харин Баруун Германы батлан хамгаалах яам, түүнд захирагдагсдын хооронд ийм маргаан гараагүй. Гэвч тэнд дургүйцэл далд боловсорч эхлэв. Хэрэв генерал Бастиан дэд хурандаа Мехтерсхаймер шиг дургүйцсэнээ ил хэлэх юм бол шууд чөлөөнд гаргадаг. Гэвч «алдалгүй чирч явах» гэсэн арга асуудлыг шийдэж чадахгүй. Одоогоор засаг төр айлган сүрдүүлэхээс өөр юм бодож олсонгүй.

	Энэ нь эмгэнэлт сэтгэгдэл төрүүлэх нь мэдээж. Плюрализмыг дэвэргэх шалтгийг огт өнгөрөөдөггүй энэ оронд гэнэт нөгөө талынхаа учирлалаас айх болж гэнэ. Яг миний ХБНГУ-т байсан 1981 оны гуравдугаар сард «Зөвлөлтийн үзэл санаа. Өрнөдийн талаар Зөвлөлт Социалист Бүгд Найрамдах Холбоот Улсын бодлого» гэсэн номыг нь Баруун Германы хэвлэлийн газар хэвлэн гаргасантай холбогдуулж академик Георги Аркадьевич Арбатов Боннд хэвлэлийн бага хурал хийлгэжээ. Мэдээжээр түүнд сэтгүүлчид олон асуудал тавьжээ. Георги Аркадьевич Арбатов тэдэнд хариу өгч, дунд тусгалын цөмийн пуужинг Европт байрлуулахыг азнах тухай, энэ асуудлаар зайлшгүй хэлэлцээ хийх тухай зөвлөлтийн саналын утга учрыг тайлбарлав. Маргааш өдөр нь Баруун Германы нутаг дэвсгэр дээр «зөвлөлтийн чармайлтын» талаар дургүй байгаагаа засгийн газрын бие төлөөлөгч Беккер илэрхийлсэн байна.

	— Гутамшиг! Бонныхан ингэтлээ арчаагүй байдалд хүрэх гэж дээ! гэж тэр үед миний уулзсан Баруун Германы сэтгүүлчид нэгэн дуугаар дургүйцсэн билээ.

	Манай саналыг олон нийтийн сонорт хүргэх асуудлыг албан ёсны хүмүүс яаж дургүйцэн угтсаныг би анх удаа харлаа. Энэ бол тэд өөрсдийн бодлогодоо үнэмшихгүй байгаагийн баталгаа юм.

	Бид профессор А. Ахтамзяны хамт европын аюулгүй байдал, хамтын ажиллагааны төлөө зөвлөлтийн хорооноос албан ёсоор уригдсан төлөөлөгчийн хувьд 1981 оны гуравдугаар сарын 18-нд Гамбургийн ардчилсан - социалист залуучуудтай уулзалт хийхээр очиход биднийг гайхан сандарсан эмэгтэй угтаж авав.

	— Тэр эмэгтэй Доротее Шрапельфельдт гэж өөрийгөө танилцуулж арваад залуу ажилчид ба албан хаагчид дуу шуугүй сууж байгаа өрөөнд биднийг дагуулж оров.

	Профессор бид хоёр ажиглавал: сонсогчид тийм олонгүй. Гэвч уулзалт гэдэг уулзалт болохоор бид залуучуудын тавьсан асуултад хариулахыг хичээв.

	Асуулт их байлаа. Ялангуяа Зөвлөлт Холбоот Улсын тун саяхан хуралдаж дууссан XXVI их хурлаас дэвшүүлсэн Зөвлөлтийн Энх тайванч санаачилгын тухай байв.

	Оролцож байсан Германы социал - демократ намын залуучуудын «залуу социалистууд» байгууллагын гишүүд зөвхөн асуусан төдийгүй, бас өөрсдөө НАТО-гийн «гүйцэд зэвсэглэх» шийдвэрийг эрс эсэргүүцэж байгаагаа ярив.

	Гамбургийн «залуу социалистууд» байгууллагын удирдлагын гишүүн Михаэль Юнг хэлсэн:

	— Бид Дорнодтой сайн харилцаатай байхыг хүсэж байгаагаа америкчуудад тайлбарлахад амаргүй. Би Америкийн Нэгдсэн Улсад байсан ба тэнд хөдөлмөрчин олонд тайлбарлан таниулах, мэдээлэх асуудал үлэмж доогуур байгаад би бүрэн итгэсэн. Тэнд олонх хүмүүс цөмийн дайнд ялж гарч болно, гэдэг ойлголттой байна. Итгэмээргүй нэг зүйл бол тэнд ХБНГУ-ыг социалист орон гэж үздэг америкчууд цөөнгүй байна. Тэнд ямар чөтгөрт итгэж байгааг ойлгоход бэрх.

	Уулзалтын төгсгөлд тэд Гамбургийн «залуу социалистуудын» 1981 оны гуравдугаар сарын 3-нд хэвлэлд өгсөн мэдэгдлийн хуулбарыг гардуулав.

	Мэдэгдэлд Европт дунд тусгалын цөмийн пуужин байрлуулахаа азнах, зэвсэглэлийг хорогдуулах талаар хэлэлцээрийг эхлэх тухай зөвлөлтийн санаачилгыг «залуу социалистууд» шийдвэртэй дэмжиж байгаагаа дурдсан байв.

	Үдэж гаргахдаа Доротее бидэнд

	— Уучлаарай! Энд нэлээд олон залуу ирэх ёстой байжээ. Гэтэл будилаан гарчээ. Намын удирдлага эхлээд бидэнд уулзалт болохгүй гэж мэдэгдсэнээ дараа нь уулзалтын тогтоосон газрыг өөрчлөв. Энэ бүхэн тун давчуу болсноос бид хүмүүст мэдэгдэж амжсангүй гэлээ.

	Бонноос «оросуудын идэвхийллийг барьж байх», өөрсдийн үзэл бодлоо илэрхийлэхэд нь тэдэнд олон нийтийн томоохон танхим ашиглах боломж олгохгүй байх тухай ГСДН-ын Гамбургийн удирдлага албан ёсны удирдамж авсныг хоёр хоногийн дараа социал - демократуудтай уулзсан нэг уулзалт дээр би сонсож мэдлээ.

	Хөөрхий Доротее! Бонн дахь насанд хүрсэн ах нар нь хүмүүсийг үнэмшүүлэх өөр арга олоогүй болохоор ямар нэгэн аргаар пуужингийн тухай маргааныг хязгаарлахыг хүсэж байгааг тэр яаж мэдэх билээ.

	1981 оны гуравдугаар сарын 19-ний 20 цаг 15 минутад Баруун Германы телевизийн «АРД» программ нь Баварын студиэс бэлтгэсэн «Бонн, Өрнөд ба Дорнодын хоорондын түгшүүртэй талбарт» гэсэн маргааныг нэвтрүүлэв. Гадаад яамны сайд Геншер Баруун Германы дөрвөн сэтгүүлчдийн тавьсан асуултад хариу өгөхдөө зөвлөлтийн СС—20 пуужингаар шалтаглан гүйцэд зэвсэглэх тухай асуудал тавив. Цөмийн пуужинт зэвсгийн хойноос хөөцөлдөхийг санаачлагчид Зөвлөлт Холбоот Улс, харин ХБНГУ-ын хувьд тулгарсан аюулаас болж аргагүйн эрхэнд америкийн шинэ пуужингийн төлөө санал өгсөн мэт тайлбарлав. Телевизийн 45 минутын программ 1979 оны аравдугаар сарын 6-нд хийсэн Зөвлөлтийн саналын тухай үг ч үгүй, америкийн тэргүүн байрлалын зэвсгийн тухай үг ч гараагүй байв.

	— Маргааныг ингэж явуулж, Зөвлөлт Холбоот Улс хамгийн аймшигтай түрэмгийлэгч мэт ойлголтыг телевиз үзэгчдэд өгч яаж болох бил ээ? Та нар Дорнодын улс төрийн бодлогын түнш Москвад төдийгүй намжмал байдлын бодлогод итгэх итгэлийг эвдэж байна. Та нар яагаад зөвлөлтийн учирлалыг тайлбарлах боломж өгөхгүй байна гэж би Баруун Германы телевизээс утасдаж асуув. Чухамдаа миний уулзсан хэн боловч энэ асуудлаар надтай маргахыг хүсээгүй. Намайг Мюнхен хүртэл дээд шат руу түлхсээр байв. Нэвтрүүлгийг хариуцагч үзэн ядсан байдалтайгаар надад хариулсан нь:

	— Боннд суугаа зөвлөлтийн төлөөлөгч сүүлийн өдрүүдэд өөрийн үзэл санааг тэртэй тэргүй хэтэрхий олон өгүүлэх боллоо.

	Нэг өдрийн дараа ХБНГУ-ын нэрт сэтгүүлч «Штерн» сэтгүүлийн редактор Вольф Пердельвитцтэй энэ сэдвээр уулзах боломж олдлоо.

	— Боннд шинэ пуужин байрлуулахыг татгалзагсдыг үзэн ядаж байна гэж тэр хэлэв.

	Энэ явдлыг тэрээр өөрөө биеэр амсжээ. 1981 оны хоёрдугаар сарын 19-ний «Штерн» сэтгүүлийн № 9-д Вольф Пердельвитцын сурвалжилга нийтлэгджээ. ХБНГУ-ын хаана нь америкийн цөмийн пуужин байрлаж байгаа, «Першинг-2» далавчит пуужингууд Баруун Германы аюулгүй байдалд нь занал учруулж байгаа тухай энд тодорхой өгүүлсэн байв.

	«Миний өгүүлэл хэвлэлд нийтлэгдмэгц ферфасунгшутцууд (улс төрийн цагдаа нар) улсын нууцыг задрууллаа гэсэн нэрээр намайг буруушааж эхлэв. Энэ яах вэ, би сурвалжилгаа зарим хүмүүстэй уулзаж, ил байгаа материал дээр түшиглэж бичсэн юм. Тэгэх тутмаа АНУ-д ил байгаа материал дээр түшиглэв.

	Бусад сэтгүүлчидтэй уулзсан уулзалтаар Пердельвитцын өгүүлэлд НАТО Баруун Европт цөмийн зэвсгийн ямаршуу нөөцтэй байгаа тухай тодорхой бичсэн болохоор улам их шуугиан дэгдээсэн тухай би бас мэдлээ. Түүний зэрэгцээ америкийн тэргүүн байрлалын зэр зэвсгийн тухай баримт сэлт дурдагджээ. «Гүйцэд зэвсэглэх» гэдэг бол америкийн пуужин үйлдвэрлэлийн шинэ технологийн хөгжлийн үр дүнд бий болох АНУ-ын цөмийн шинэ стратегийн нэг хэсэг... Хэдэн мянган километрийн цаана байгаа тухайн нэг байшинд яг тусгаж болох хүртэл пуужингийн тусгалын нарийн тохироо өслөө. Байлдааны үүднээс авч үзвэл энэ бол гэнэтийн анхны цохилтоор гар мухардуулна гэсэн үг. Үүгээр цөмийн дайны гарч болзошгүй тохиолдол өссөөр байна» гэж Пердельвитц бичжээ.

	— «Штернд» бичигдсэн өгүүллийг бидний шүүмжлэн хэлэлцэж байгаагийн гол нь үүнд байна гэж Гельмут Бауэр тэмдэглэв.

	Европт түрүүлж цохилт өгөх, «цөмийн хязгаарлагдмал дайн явуулах» АНУ-ын төлөвлөгөөний тухай Боннд сонсохыг ч хүсэхгүй байна. Урьд нь зарим хүнд итгэсэн ба энэ тухай бодох байсан. Харин Бастиан ба Мехтерсхаймер болон цэргийн бусад мэргэжилтэн цөмийн устгах аюулын тухай илэрхий хэлсний дараа цөмийн үхлийн тухай хий үзэгдэл Баруун Европоор тэнэж явах болжээ. Өдрөөс өдөрт олон хүн гайхширсан байдлаар: «Москвагийн 1979 оны аравдугаар сарын саналыг бид яагаад хэрэгсэхгүй болгов? Тэрнээс хойших өнгөрсөн хугацаанд бид цөмийн зэвсгийн нөөцийг багасгах тухай тохиролцож болох байв. Ингэхийн оронд бид цөмийн шинэ пуужин бэлтгэж байна» гэж асуух боллоо.

	Дэд хурандаа Гельмут Бауэр надтай салах ёс гүйцэтгэх үеэр:

	— Хачин хий үзэгдлээс салж чадахгүй байна. Та бид Гамбургийн зогсоолд сууж байгаа биш, харин ууланд, галт уулын яг ирмэг дээр сууж байгаа мэт санагдах юм. 1941—1945 оны хооронд үргэлжилсэн аюулт дэлбэрэлт бидний санаанд байна. Эдүгээ хүртэл энэ галт уул дуугараагүй. Гэхдээ тэр ажиллагаатай гэдгийг бид мэднэ. Заримдаа надад хаа нэг газрын гүнд галаар амьсгалсан хэвлийн дууг сонсож байгаа мэт сэтгэгдэл төрдөг. Торжигнон нижигнэсэн улайдсан лав гадагш цалгилах гэж тэмүүлнэ. Галт уулын дотор бөмбөг, сум, пуужин, мега тонны тэсрэх бодис дэлбэрч, түүний доторх шулмын галыг номхотгошгүй аюулт хүчээр үлээж байгаа мэт.

	Та бид хоёр энэхүү нойрмоглосон аварга устгагчийн дэргэд сууж тунгаан бодож, ярилцаж байна гэлээ. Бауэрийн дуунд хэзээний ширүүн өнгө ажиглагдлаа. Харин биднээс ялимгүй зайдуухан, бие биетэйгээ тайван ярилцаж суугаа огт өөр хүмүүс. Бидний амгалан тайван байдалд аюултай гэдгийг бид бүхэн мэдэрч байгаа ийнхүү хачин хуурамч, ямар ч утгагүй далдын эсрэг тэсрэг байдал юунд хэрэгтэй гэдгийг би ч сэтгэлдээ эргэцүүлэн бодлоо.

	Цөмийн галт уул дэлбэрвэл гадагш дахин оргилон гарах улайсан лавын бид бүхэнд учруулах сүйрлийн хэмжээг хүмүүс ойлгохгүй гэж үү?

	...Бидний байгаа зогсоол руу онгоц ойртон ирж, түүний «Суссбек» гэсэн нэр тод харагдлаа. Явах болчихсон Гельмут Бауэр босож, цалгилж байгаа давлагаа руу харж бодлогошрон хэлсэн нь:

	— Бидний нүдний өмнө, эргэн тойронд бид хөндий суухын аргагүй их сүрхий юм болж байна. Арай хожимдоогүй байхад нь ямар нэгэн юм хийх хэрэгтэй. Долоо хоногийн өмнө би Крефельдийн уриалгад гарын үсэг зурлаа. Миний удирдлагаас бусад хүнд ямар сэтгэгдэл төрүүлнэ бага хэрэг, харин миний удирдлагын үгний егөөтэй гашуун өнгийг би ажиглавч ингэхээс өөр аргагүй байв.

	Гельмут Бауэр онгоцонд гарч, гараа даллан салах ёс гүйцэтгэж, тасалгаанд орон далдрав.

	«Суссбек» онгоц далайн давлагааг хөөсрүүлэн зогсоолоос холдож явлаа. Хоёр цагаан цахлай зогсоолыг тойрон нисээд онгоцны хэрсэгт суун одов. Онгоц цахлай хоёр холдох тусам жижгэрэвч урсгал нь харагдсаар байв. Эндээс, эргээс цахлай шувуу хүндэт харуул шиг харагдана.

	
III. МӨСӨН БАЙШИНГИЙН ДОТОР 

	 

	Урзель Лоренценийг дөчин нас хүрэхэд НАТО-гийн дээд тушаалтнууд түүнд зориулж дайллага хийжээ. Брюссельд байдаг Атлантын эвслийн төвд тэрээр их нэр хүндтэй байдаг ажээ. Аятайхан, хүнтэй амархан нийцдэг, ухаантай гэж түүнд өөрт нь ч, хоорондоо ч хэлэлцдэг байв. НАТО-гийн ерөнхий нарийн бичгийн дарга нарын газрын операц эрхэлсэн зөвлөлийн даргын туслахын хувьд түүнд хамгийн чухал нууцыг итгэж хариуцуулдгийг барууны сэтгүүлчид хүлээн зөвшөөрч байна.

	НАТО-гийн төвд тэр эмэгтэй ихэнхийг нь таньдаг, түүнийг ч ихэнх нь мэддэг, тэгээд ч энэ дайллага олон хүнтэй байлаа. Шампанск дарстай хундаганууд жингэнэж хүмүүс үг хэлж байсан энэ үед Урзель Лоренцений бодол Брюсселиэс хол байлаа.

	НАТО-гийн тушаалтнууд хэдэн долоо хоногийн дараа Лоренценийг Ардчилсан Герман Улсад очсоныг мэдээд ихэнх нь цус харвах дөхсөн байлаа. Яагаад гэвэл тэр эмэгтэй НАТО-гийн стратегийг боловсруулах төвд 12 жил байсан юм. Тэр шинэ зэвсэглэлийн тухай шийдвэр яаж гарч, түүнийг яаж олон нийтэд «худалддагийг» маш сайн мэдэж байв.

	1980 оны таван сарын эхээр би «Литературная газета» сонины мэргэжил нэгт нөхөр Олег Прудковын хамт Берлинд Урзель Лоренцентой уулзсан юм. Тэрээр зөвлөлтийн төдийгүй, атлантын эвслийн төвийн нууцыг мэддэг хэсэг хүмүүсийг эс тооцвол өөрийнхнөө ч хавьтахыг хориглосон тэр театрын тайзны араар шагайн харахад тусалсан юм.

	Мэдээжийн хэрэг, Урзель Лоренцен ийм шийд гаргахад түшиглэсэн шалтгааныг бид ихэд сонирхож байлаа.

	Цэвэр нимгэн царай, том ширүүн нүдээр тэр бидэн рүү тайван, анхааралтай харж сууна.

	— Энэ бол тийм энгийн амархан шийдвэр биш. Би НАТО-д 1967 оноос эхлэн ажиллаж, тун удалгүй НАТО-гийн ерөнхий нарийн бичгийн дарга нарын газрын операц эрхэлсэн зөвлөлийн даргын туслах болсон юм. Энэ ажилд байхад надад НАТО-гийн дотор болж байгаа бүх л юмны тухай гүнзгий бөгөөд олон талтай сэтгэгдэл төрөх боломжтой байсан юм.

	Атлантын эвсэл үнэн хэрэг дээрээ ямар болохыг би мэднэ. Би зөвхөн тэдний тайзны ард талаар шагайсан биш, тэдний шийдвэр боловсруулдаг төвд ажиллаж байлаа.

	НАТО-д ажиллаж эхлэхдээ би энэ байгууллагын зорилтод юуны түрүүнд аюулгүй байдал, энх тайвныг сахин хамгаалах явдал орно гэж үзэж байлаа. Гэвч энэ огт тийм биш гэсэн дүгнэлтэд би хүрлээ. Миний үзэл бодол энэ эвслийн тодорхой үйл ажиллагааны нөлөөний явцад тогтсон юм. Би ер нь аливаа юмыг нарийн тунгаан боддог хүн. Тийм болоод ч би НАТО-гийн удирдагчдын нийтэд гаргасан мэдэгдэл болон тэдний илэн далангүй нууц яриа олон түмэнд зориулагдсан НАТО-гийн тунхаглалууд болон энэ эвслийн нууц шийдвэрүүдийг хооронд нь харьцуулдаг боллоо. Би өөрийнхөө ойд гомддоггүй, тэгсэн атлаа өдрийн тэмдэглэл хөтөлдөг байсан минь одоо надад тун их тус болж байна.

	Миний хийсэн ажиглалт, бичиг баримтын судалгаа НАТО-гийн бүхий л үйл ажиллагаа шинэ дайнд бэлдэхэд зориулагджээ гэсэн дүгнэлтэд хүргэсэн юм. Энэ нь миний үзэл бодолд харшилж байсан болохоор би өөрийнхөө замыг сонгосон билээ.

	— Арван хоёр жил НАТО-д ажилласан хугацаандаа Атлантын эвслийг байлгах шалтгаан болгоход мөн түүний цэргийн зардал, бэлтгэлийг тасралтгүй өсгөхөд зайлшгүй хэрэгтэй «Зөвлөлтийн аюул» гэгч домгийг яаж бий болгодгийг ажиглах боломжтой байсан нь мэдээж. Харин НАТО-гийн аппаратын албан хаагчид өөрсдөө «зөвлөлтийн аюул» гэгч домгийн тухай юу ярих юм гэж бид сонирхлоо.

	— Юуны өмнө хэлэхэд яг НАТО-гийн өөрийнх нь дотор «зөвлөлтийн аюул» байдаг гэхэд итгэхгүй. Энэ тухай НАТО-гийн дээд тушаалтан, ажилтнуудын ямар ч хэмжээний ярилцлагад хөндөгдөж байгаагүй. Түүгээр ч үл барам, НАТО-гийн дотор боловсруулж байгаа бичиг баримт дотор хэрэглэгдэхэд зориулагдсан, олон нийтэд зориулагдсан хоёрын дүгнэлт нь хүртэл өөр өөр байна гэж Лоренцен ярилаа.

	— Үүнийг баримтаар харуулж болох уу?

	— Берлинд болсон хэвлэлийн бага хурал дээр хэлсэн үгэндээ би 1978 онд Вашингтонд НАТО-гийн зөвлөлийн чуулган дээр батлагдсан «Баруун Зүүн» гэсэн судалгааны тухай ярьсан юм. За тэгэхээр олон нийт бол зөвхөн зөвлөлтийн цэргийн дайны бэлтгэл эрчимжиж байгаа болохоор НАТО-г «удаан хугацааны хамгаалалтын программ» хүлээж авахад «хүргэсэн» гэсэн хэсгүүдтэй танилцсан юм. Гэтэл дотоод хэрэгцээнд зориулсан дүгнэлтдээ НАТО-гийн удирдлага Зүүн, баруун хоёрын хоорондох тэнцвэртэй байдал, мөн ЗХУ-ын АНУ-тай нөхөрсөг харьцаагаа хөгжүүлэх, Европт намжмал байдлыг улам гүнзгийрүүлэх гэсэн санааг хүлээн зөвшөөрсөн, «Дорнодын аюул» хэмээн албан ёсоор тарааж байгаа сэдэвтэй харшилсан бусад олон баримт бичгийг ч би мэднэ.

	— НАТО-гийн аппаратад ажиллаж байгаа хүмүүс энэ харшилдаанд яаж ханддаг вэ? Ер нь энэ байгууллагын доторх уур амьсгал ямар байна?

	— Миний ажиллаж байсан НАТО-гийн ерөнхий нарийн бичгийн дарга нарын газар хоёр мянгаад хүн ажиллаж байсан. Тэдний дунд мэдээжийн хэрэг янз бүрийн хүмүүс байсан боловч тэнд үнэхээр юу хийдэг байсныг тун цөөн хүн мэддэг байлаа. Ихэнх нь хязгаарлагдсан, ямар нэгэн ажил хариуцдаг тул бусад нь юу хийдэг байсныг мэддэггүй тэгээд ч ойлголтгүй байдаг байлаа гэж Лоренцен хариуллаа. Үүнд нэмж хэлэхэд, НАТО-гийн ажилтнуудыг төөрөлдүүлдэг юм. Тэдэнд байсхийгээд: ЗСБНХУ бол түрэмгий гүрэн, ЗСБНХУ болон Варшавын гэрээний орнууд улам хүчтэй болж байна, тийм болохоор НАТО Европт болон дэлхий дахинд энх тайвныг сахин хамгаалах ёстой гэж ойлгуулдаг аж.

	Бид Лоренценээс НАТО-гийн дотор Варшавын гэрээний орнуудын саналууд, түүний дотор Хельсинкид болсон Европын орнуудын зөвлөгөөнд оролцсон бүх улсуудад бие биедээ эхэлж, цөмийн болон энгийн зэвсэг хэрэглэхгүй байх тухай гэрээ байгуулах саналд яаж ханддаг вэ? гэж асуулаа.

	НАТО-гийнхан иймэрхүү энх тайванч санаачилгыг нэг бол дуугүй өнгөрдөг, нэг бол түүний санааг үзэл суртлын нэг арга мэтээр гуйвуулдаг гэж Лоренцен хариуллаа.

	— Цөмийн зэвсэг түрүүлж хэрэглэхгүй гэж Варшавын гэрээний орнууд ээлжит хээрийн сургуулийн үеэр мэдэгдсэнийг би санаж байна. НАТО-гийнхан энэ мэдэгдлийг хүлээн аваагүй. Энэ нь ч ойлгомжтой юм. Яагаад гэвэл, НАТО-гийн орнууд түүнийг түрүүлж хэрэглэхэд бэлэн байгаа юм. Бэлтгэж гүйцэтгэхэд нь би оролцож байсан «Винтекс» серийн НАТО-гийн хээрийн сургуулиудад атлантын эвслийн удирдлага түрүүлж цөмийн цохилт хийхийг голчилж хардаг байлаа. 1977 оны гурван сарын 23-нд Р. Е. Шерерийн гарын үсгээр батлагдсан цөмийн төлөвлөлтийн хэсгийнхний баримт бичигт ч энэ тухай өгүүлсэн байдаг. Тэнд «НАТО-гийн стратеги гэдэг маань дайн гарах нөхцөлд цөмийн зэвсэг хэрэглэх байнгын аюул мөн» гэжээ. Түрүүлж цөмийн зэвсэг хэрэглэх нь НАТО-гийн одоогийн албан ёсны стратеги бөгөөд цөмийн зэвсгийг тосон хариуцах гол санааны нэг хэсэг нь. Хэрэгцээтэй гэж үзвэл НАТО дахь америкийн удирдлага цөмийн зэвсэг хэрэглэхээс, тэгэхдээ бүр түрүүлж хэрэглэхээс буцахгүй гэж атлантын эвслийн энгийн болон цэргийн өндөр тушаалтнуудын баталж байхыг би нэг биш удаа сонслоо.

	НАТО-гийн цөмийн дайны төлөвлөгөөний бодит байдалд эргэлзсэн хандлага Барууны хэвлэлд цөөнгүй тааралддагийг бид ажиглалаа. Энэ бол зөвхөн эсрэг талаа айлгах гэсэн онолын санаа, тэрнээс биш өрнөдийн орны ганц ч эрүүл ухаантай улс төрийнхөн үнэн хэрэг дээрээ цөмийн дайнаар азаа туршихгүй, учир нь түүний үхлийн аюултай үр дагаврыг ойлгодог гэж баталдаг байна.

	— Энэ сэдвээр миний уулзаж ярилцаж байсан НАТО-гийн цэргийн мэргэжилтнүүд европт НАТО-гийн хээрийн сургуулийн үеэр цөмийн зэвсэг хэрэглэх төлөвлөгөөтэй байгаа тухайгаа мэдэгдсэн юм гэж Лоренцен онцлон тэмдэглэлээ. Тэд цөмийн зэвсгийг Европт тактикийн хувьд түргэн шуурхай ашиглаж бүрэн болно гэдгийг улс төрийнхөнд харуулах гэсэн юм. Эсрэг этгээдийг улс төрийн үүднээс буулт хийхээс өөр аргагүй болгохын тулд шийдвэрлэх цохилт өгч мухардуулахад цөмийн зэвсгийг хэрэглэх хэрэгтэй... Европ дахь НАТО-гийн нэгдсэн зэвсэгт хүчний удирдлагын хэмжээнд түрүүлж цөмийн цохилт хийнэ. Энэ нь ерөнхийдөө Америк, Англи, Баруун Герман, Итали, Грек, Туркийн цэргийн хэрэглэж байгаа америк английн 30 ширхэг цөмийн цэнэгт хошуу (бөмбөг ба «Лэнс» пуужин) гэж Европ дахь НАТО-гийн нэгдсэн зэвсэгт хүчний ерөнхий командлагч байсан генерал Хейг «Винтекс-77» хээрийн сургуулийн үед нэгэн мэдээндээ бичжээ.

	— Цөмийн цохилт түрүүлж хийх стратеги нь амиа хорлосноос ялгаагүй, яагаад гэвэл хариу цохилт ирнэ гэдгийг НАТО-гийнхан ойлгохгүй байна гэж үү?

	— Энэ чинь харин гайхалтай байна. Хариу цохилтын тухай НАТО-д огт ярьдаггүй байсан гэж тэрээр зовонгуй, тэгэхдээ хашхирах шахам хэллээ. Миний гараар дамжиж байсан цэргийн сургуулиудын төлөвлөгөөнд Варшавын гэрээний орнуудын талаас хариу цохилт ирэх тухай огт дурддаггүй байсныг би ажигласан юм. Тийм болохоор энэ сургуулиуд НАТО-гийн хувьд дандаа амжилттай болдог байна.

	Энэ бүхэн надад үнэмшилгүй санагддаг байв. Миний үзэж байгаагаар хариу цохилт гарцаагүй гэдгийг ихэнх цэргийнхэн ба улс төрийнхөн ойлгодог. Энэ л 1979 оны арван хоёрдугаар сард НАТО-гийн зөвлөлөөс Баруун Европт америкийн пуужин үйлдвэрлэж байрлуулах тухай шийдвэр гаргасныг улам ч аюултай болгож байна. Америкчуудын зорилго нь энэ хариу цохилтыг америкийг алгасуулж Баруун Европт суулгахад оршиж байна. Би хувьдаа Баруун Европын улс төрчдийн хариуцлагагүй байдлыг огт ойлгохгүй байна. Бүхэл бүтэн улсуудын хувь заяаг хайр найргүй шийдэх тийм сэтгэл тэдний хаанаас гардаг байна? гэж би өөрөөсөө нэг биш удаа асуулаа!

	НАТО-гийн зөвлөлийн арван хоёрдугаар сарын чуулганы шийдвэр нь шахалт үзүүлсний үр дүнд батлагдсан гэдэгт бид түүний анхаарлыг хандууллаа. Америкчууд тэдэнтэй санал нийлээгүйчүүдийг үнэхээр албадсан юм. Мөн үүний хажуугаар НАТО-гийн онолчид өөрсдийнхөө хэлсэн үгэнд энэ асуудлыг шийдэхэд гишүүн орнуудын нэгдэл нягтралыг аль болох онцлон тэмдэглэж, Баруун Европын орнуудын нутаг дэвсгэрт байгаа цөмийн зэвсэг нь тэр улсуудын засгийн газруудын хяналтад байгаа гэсэн мэдэгдэл хийж барууны олон нийтийн саналыг сулруулж байв.

	— Сүүлийнхээс эхэлье гэж Лоренцен хэлэв.

	— Албан ёсоор цөмийн зэвсгийг ямар ч үед хэрэглэхийг америкийн ерөнхийлөгч шийддэг гэдгийг цөм мэднэ. Мөн НАТО-гийн бусад засгийн газруудын тэргүүн нар өөрийн зөвшөөрлийг өгөх ёстой. Гэхдээ хэрэг дээрээ НАТО-гийн үйл ажиллагаанд цөмийг америкчууд шийддэг. Бусад орнууд өөрийнхөө саналыг тэр битгий хэл зөвшөөрөхгүй байгаагаа хэлж болох боловч энэ нь эцсийн шийдвэр хүлээн авахад онцын нөлөө үзүүлдэггүй. «Винтекс» сургууль болж байсан үеэр болсон НАТО-гийн зөвлөлийн чуулган болон цэргийн төлөвлөлтийн хорооны хуралдаануудын явцад Дани болон Норвегийн төлөөлөгчид цөмийн зэвсэг хэрэглэхийг зөвшөөрөхөөс түдгэлзэж байхыг би харсан. Гэвч америкчуудын шахалтын үр дүнд тэд зөвшөөрөхөөс өөр аргагүй болж байлаа.

	Яг ийм явдал НАТО-гийн зөвлөлийн арван хоёрдугаар сарын чуулганы өмнө болсон юм. «Першинг-2» болон далавчит пуужин байрлуулахаас голландчууд татгалзаж, Осло, Копенхаген, Брюссельд эсэргүүцэж байсныг үл хайхран эцсийн эцэст шийдвэрийг хүлээж авсан юм. Тэгэхээр НАТО-д хэн эзэн нь болох нь ойлгомжТОЙ ЮМ.

	Үнэхээр ч тийм шүү. Барууны улс төрийнхөнтэй, жишээлбэл, ХБНГУ, Голланд, Дани, ер нь бусад ч улсын, уулзахад тэдний ихэнх нь америкчуудын дээрэнгүй байдалд дургүйцэж байгаагаа нуухгүй байлаа. Атлантын нэгдлийг Вашингтон нэг талын хөдөлгөөнтэй гудамж шиг ойлгодог. Баруун Европын холбоотнууд АНУ-ын хүссэн бүхнийг зөвшөөрөх ёстой юм шиг байдаг гэж тэд ярьдаг юм.

	Бидний энэ ажиглалтад Лоренцен хариу хэлэхдээ:

	— Би «америкийн эсрэг компани» дэгдээх гээгүй. Гэхдээ яг одоо болж байгаа зүйл бол итгэхийн аргагүй. Хэрэг дээрээ зөвхөн Баруун Европчуудынхаас гадна америкчуудын өөрсдийнх нь сонирхлыг хөндөж байгаа юм. Заримдаа АНУ-ын засгийн газар дэлхий дээр америкийн ноёрхол тогтоох сонирхолтой юм шиг санагддаг.

	Иранд болсон барьцааныхны явдлыг саная л даа. Хийрхэл, дээрэнгүй үзлийг дэврүүлэх гэж энэ хямралыг ухамсартай ашигласан болов уу гэмээр сэтгэгдэл төрүүлнэ. Харин барьцаанд байгаа хүмүүсийн хувь заяа хямралыг сунжруулж байгаа Вашингтоныхны сонирхлыг татахгүй байна. Яг үүнийг НАТО-гийн пуужингийн хийрхлийн тухайд хэлж болно.

	НАТО-гийн аппарат дотор чухал шийдвэрүүд гаргах бэлтгэл яаж явагддаг вэ? Америкчууд болон тэдний холбоотны дунд үүргээ яаж хуваарилдаг вэ? гэж бид асуулаа.

	— Бүх удирдлага америкчуудын гарт байдаг гэж би түрүүн ярьсан. Арван хоёр жил ажиллахдаа би үүнд нэг биш удаа итгэсэн юм гээд цааш нь Лоренцен ярихдаа, — Гэхдээ өөрийнхөө тээшийг «хөнгөвчлөхийн» тулд тэд ХБНГУ-ын цэргийн хүчийг идэвхтэй ашигладаг. Санал зөрөлдөгчидтэй ажиллах хэрэг гарвал заримдаа Бонн ахлах хамсаатнаа орлодог байлаа. Вашингтоныхны зэвсэг нийлүүлэхийг хаасны хариу болгож, Турк АНУ-ын цэргийн баазуудыг хаахад ХБНГУ-ын дипломатууд Эжевитын засгийн газрыг улс төрийн хувьд хүчингүй хэмээн илэн далангүй ярьж байв. Баруун Европт америкийн шинэ пуужин байрлуулахын эсрэг хөдөлгөөн Голландад гарахад эхлээд Бонн мөн л шахалт үзүүлж байв.

	Бусдад шахалт үзүүлэхийн хувьд гэвэл ноён Лунс том мэргэжилтэн юм. НАТО-гийн ерөнхий нарийн бичгийн даргын хувьд тэр, онолын хязгааргүй эрх эдэлдэг. Хуралдаануудын үеэр тэрээр төрийн нутаг нэгтнүүддээ (зөвхөн тэдэнд ч биш) шахалт үзүүлж, америкчуудын заалтыг хэрэгжүүлж байхыг би өөрөө биеэр үзсэн.

	НАТО-гийн удирдах байгууллагуудад Лунс мэтийн ноёд сууж байхад НАТО юунаас ч буцахгүй, зэвсэгт мөргөлдөөнд хүргэх будилаан өдөөхөөс ч тэд буцахгүй.

	— Үүнтэй холбогдуулан НАТО-гийн түрэмгий бодлогыг илчлэхэд олон нийтийн санал тодорхой үүрэг гүйцэтгэх тухай асуудал дахин гарч ирж байна. Атлантын эвслийн онолчид өөрийн албадад олон нийтийн санал дэмжлэгийг өөртөө татах үүрэг даалгавар өгдөг нь ч тохиолдлын хэрэг биш. Та туршлагаасаа үндэслэн энэ тухай юу ярьж чадах вэ?

	— 1975 оны тавдугаар сард болсон цэргийн төлөвлөлтийн хорооны хуралдаан дээр ХБНГУ-ын батлан хамгаалах яамны сайд агсан Лебер хэлэхдээ Варшавын гэрээ аюултай гэсэн ойлголт олон нийтэд төрүүлж чадах тийм нэр томьёо боловсруулах нь чухал гэсэн юм. Лунс энэ санааг гадаад яамны сайд нарын сонорт дор нь хүргэсэн билээ.

	Цэргийн хүчний тэнцүү байдал ерөнхийдөө бүрдсэн нөхцөлд Варшавын гэрээний талаас дайны аюул гарна гэж яаж ярьж болох юм бэ? гэж зарим нэгэн хүн гайхах юм. Гэсэн ч удалгүй ингэж ярихад хэрэгтэй баримт мэдээг нууц албаныхан «олж өгөхөөр» болж санал нэгтэй тохиролцжээ. Лунс мэдэгдэхдээ олон нийтийн анхаарлыг Атлантын холбоонд нийцэхгүй асуудлаас холдуулахын тулд НАТО-д бэлдсэн зүйлийг хэвлэл мэдээллийн байгууллагаар дамжуулах хэрэгтэй гэжээ.

	Энэ аргыг «Өрнө-Дорно: судалгаа» хийхэд мөн хэрэглэсэн байна. «Судалгааны» 193-р зүйлд олон нийтийн саналд нөлөөлөхдөө тэр нь НАТО-гийн зорилготой нийцэж цэргийн хэрэгцээнд үндэсний нөөцийн нэлээд хэсгийг зориулсан байх ёстой гэж заажээ.

	НАТО-гийн олон нийтийн саналд нөлөөлөх байгууллагын ажлын зохион байгуулалт бидний сонирхлыг татаж байв.

	Лоренцен хэлэхдээ:

	— Улс төрийн ажлын хэлтэс гэж байдаг, түүнд мэдээллийн зөвлөл болон хэвлэлийн алба захирагдана. Энэ нь яг ямар мэдээг хэвлэлд дамжуулах вэ гэсэн асуудал бөгөөд хамгийн дээд хэмжээнд шийдэгдэнэ гэсэн үг. Мэдээллийн зөвлөл болон хэвлэлийн алба нь НАТО-гийн төвийн үндэсний төлөөлөгчдийн газрын улс төрийн асуудлын болон хэвлэлийн мэргэжилтнүүдтэй холбоотой.

	Ийм зохион байгуулалтын үр дүнд НАТО-гоос гарсан бүх мэдээ эхлээд нарийн тунгаагдан цэвэрлэгдсэний дараа оролцогч орнуудын сэтгүүлчдэд хүрдэг юм. Би өөрөө улс төрийн хэлтэст зохих албан мэдэгдэл боловсруулахад нэг бус удаа оролцсон бөгөөд тэнд үг болгон дээр маргалдахыг харсан билээ. НАТО-гийн зөвлөлийн аль ч чуулганы тухай мэдээг тодорхой хэмжээнд олон нийтийн саналд нөлөөлөхөөр зохиодог юм. Тэгээд ч давтан хэлэхэд НАТО өөрийнхөө тухай юу гэж мэдүүлэхээ өөрөө шийддэг.

	Хэрэв НАТО-гийн удирдагчид ямар нэгэн мэдээг хэвлүүлье гэж хүсвэл, жишээлбэл, хүмүүст нөгөө л «зөвлөлтийн аюул» гэсэн гүтгэлгийг итгүүлэх гэвэл, тэд сэтгүүлчдийг урьж хэвлэлд гарах тэр мэдээгээ дамжуулдаг байна. Нейтроны бөмбөгийг хэлэлцэж байсан үед тэдэнд егсөн мэдээг хэвлэхээс татгалзсан нөхцөлд зарим сэтгүүлчдийг мөнгөөр хавчиж, заримыг нь ажилгүй болгосон ч явдлууд бий гэж надад ярьж байсан.

	Ингээд Урзель Лоренцен НАТО-гийн төв аппаратад арван хоёр жил ажиллажээ. Энэ нь атлантын эвслийн төв яаж ажилладгийг хамгийн нарийн учрыг мэдэхэд хүрэлцээтэй хугацаа юм. Энэ арван хоёр жилийг өнгөрөөхөд түүний хийсэн гол дүгнэлт юу вэ? 

	Энэ асуултад Лоренцен хариу хэлэхдээ:

	— НАТО нь дайныг төлөвлөж, бэлддэг гоц аюултай байгууллага юм гэсэн дүгнэлтэд би Брюссельд байх хугацаандаа хүрсэн юм. Тэгэх тусмаа сүүлийн жилүүдэд цөмийн үе хэмээх нь их байр эзэлсэн юм. Эхлээд энгийн зэвсэг хэрэглэхээр төлөвлөдөг бөгөөд энэ нь эцсийн эцэст цөмийн дайнд хүргэдэг.

	Ямар ч сургууль цөмийн зэвсэг хэрэглэх төлөвлөгөөгүйгээр болдоггүйг би туршлагаасаа мэднэ. НАТО-гийн төлөвлөгөөнд умард германы тэгш өндөрлөг - миний төрсөн нутаг, ХБНГУ-ыг, БНАГУ-ын хойд хэсгийг, дараа нь дорно зүг рүү бүгдийг цөмийн халдварт үнсэн овоо болгоно гэдгийг өөрөө мэдэрч байхад санаа зовохгүй байхын арга огт үгүй.

	1980 оны гуравдугаар сард олон улсын хэвлэлийн бага хурал дээр хэлсэн мэдэгдэлдээ, НАТО-гийн ажилтнууд дотор НАТО-гийн улс төрийн чиг шугамын аюултайг ойлгосон хүмүүс цөөнгүй байдгийг ярьсныг бид Лоренценд санууллаа. Мөн 1980 оны дөрөвдүгээр сарын 8-нд НАТО-гийн ерөнхий нарийн бичгийн дарга нарын газрын ажилтан, бельгийн иргэн Имельда Феррепт БНАГУ-д шилжиж ирсэн юм. НАТО-гийн зөвлөлийн арван хоёрдугаар сарын пуужингийн тухай шийдвэр түүний эргэлзээг тэсэхүйеэ бэрх болгож, түүний хийсэн алхам хаашаа явахыг зааж өгсөн зам нь болсон гэж Лоренцен БНАГУ-ын телевизээр үг хэлэхдээ тэмдэглэжээ.

	Ингэхлээр НАТО-гийн төвд зөвхөн «харцагууд» байдаг биш, тэнд өөр, шударга, зоригтой, хүн төрөлхтөнд атлантын эвслийн түрэмгий бодлого ямар их хор хөнөөл авч ирэх вэ гэдгийг зүрх сэтгэлээрээ мэдрэн зовж байгаа хүмүүс ч бас байдаг.

	Тийм ээ! гэж Лоренцен зөвшөөрөв. Брюссельд ажиллаж байхдаа НАТО-гийн зэвсэглэлээр идэвхтэй хөөцөлдөж байгаатай холбогдуулан зарим ажилтнууд сэтгэл түгшиж байгаагаа ярьж байхыг би нэг биш удаа сонссон. Би тийм ажилтан хэдэн арвыг нэрлэж болохоор байна. Гэхдээ ёс зүйн үүднээс би үүнийг хийж чадахгүй.

	Одоо ч НАТО-гийн аппаратад ажилласаар байгаа том албан тушаалтай, их цалинтай хүн бас бий. Ихэнх нь гэр бүл, үр хүүхэдтэй. Би тэдэнд хохирол үзүүлэхийг хүсэхгүй байна.

	Уулзалтын төгсгөлд бид Урзель Лоренценд нэг асуулт тавилаа:

	— Та НАТО-г орхиж, БНАГУ-д шилжээд жил өнгөрч байна. Энэ бол таны тэсвэр, шударга занг чинь сэтгэлээс хүндэтгэн шагшуулсан зоригтой явдал болсон юм. Та шинэ амьдралынхаа талаар сэтгэгдлээ ярихыг хүсэх үү?

	— Би энэ алхмыг шууд хийгээгүй гэж хэсэг дуугүй байснаа тэр хэлэв: — Би үүнийг шийдэх гэж их удсан. Эргэлзэх нь бол эрт эхэлсэн юм. Гэхдээ шилж сонгоход амаргүй байсан... Би өөрийнхөө бүтээж байсан бүх зүйлийг — өндөр тушаал, тэр ч битгий хэл Баруунд амьдарч байгаа өөрийнхөө төрөл саданг орхисон. ХБНГУ-д миний эцэг, эх, гурван ах үлдсэн юм. Гэхдээ, би ийм алхам хийхийг өөрийн үүрэг гэж үзэж, энх тайвныг сахин хамгаалахад өчүүхэн ч гэсэн нэмэр боллоо гэж итгэж байна.

	Би Урзель Лоренценийг сонсож байхад бидэнтэй Гельмут Бауэр байгаагүйд харамсаж байлаа. НАТО-гийн их сургуулийг давсан хүний амнаас тэр энэ бүгдийг сонсдог ч болоосой. Миний хувьд гэвэл Лоренцений ажиглалт нь 1979 оны арав, арван нэгдүгээр сард явж ирсний дараах миний хувийн сэтгэгдлийг баталснаараа ач холбогдолтой.

	 


IV. ГЕНЕРАЛ БАСТИАНЫ ЭСЭРГҮҮЦЭЛ

	 

	Бундесверийн 220 генерал, адмирал дотор хамгийн нэр цуутай нь Герт Бастиан юм. Зөвхөн Баруун Германд ч биш, бусад олон оронд ч ийм юм. Бундесверийн түүхэнд дээд тушаалтнуудаас зэвсэг биш харин хариуцлагаа нэмэхийг шаардсан анхны генерал юм. НАТО-гийн пуужингийн талаарх шийдвэрийг албан ёсоор эсэргүүцсэнийхээ төлөө огцорсон энэ хүн дайныг эсэргүүцэгчдийн эгнээнд анхны дайчин генерал болжээ. Европт америкийн пуужинг байрлуулахыг эсэргүүцсэн Крефельдийн тунхгийг санаачлагчдын нэг тэрээр эсрэг талынхандаа «Оргодол», «Москвагийн тагнуул» гэгдэх боллоо. Түүний тухай уншиж сонсох тутам дэлхийн хоёрдугаар дайныг Вермахтын офицерын тушаалд өнгөрөөсөн, бундесверийг байгуулсан эхний өдрүүдээс түүний эгнээнд элссэн хүн, генералын албанд цэцэглэж явсан үедээ өөрийнхөө амьдралын замаа эрс өөрчилж, нөхцөл, байр сууриа яагаад орхих болсон бэ? Захирагдагч хүмүүсийн хэлдгээр «амь, биеэрээ офицер», өөрийнх нь хэлдгээр «юу ч гэсэн хамаагүй, зөвхөн үймүүлэгч л биш» энэ хүн гэнэт цэргийнхний өөдөөс ганцаар сэлэм сугалан боссоныг юугаар тайлбарлах вэ? НАТО-гийн түшиг тулгуур болж, өдий хүртэл төмөр мэт бат бэх байсан Баруун Германы офицеруудын эгнээнээс мултарсан «дуугүй байж чадахгүй нь» гэсний гайхамшиг юунд бил ээ? Энэ санаанууд надаас салахаа байлаа.

	Сэхээ орсон уу? Бастиан шиг намтартай хүний тухай энэ нь хэт энгийн дүгнэлт болох юм. Түүнтэй олон удаа ярилцаж түүний нөхдөөс болон дайснаас түүний тухай уншиж, мэдэж, сонссоны дараа нэг талын түргэн дүгнэлт хийхгүй. Харин тэрээр халуун, хүйтэн дайны харгис хэцүү туршлагыг туулж байж «Энх тайвны төлөө генерал» гэдэг одоогийн цолондоо хүрчээ. Түүнийг ойлгохын тулд түүнтэй хамт энэ замыг туулах хэрэгтэй юм.

	 

	 

	Дайн: Дурсамж ба сануулга

	Бид цөм хүүхэд байсан билээ. Бидний амьдралын эх булаг тэнд л байгаа юм.

	— Таны хүүхэд ахуйн сэтгэлд хамгийн хүчтэй хоногшин үлдсэн зүйл юу вэ?

	1923 онд төрсөн, туранхайвтар, залуу хүн шиг гоолиг, сэргэлэн, анхааралтай харцтай Герт Бастиан миний асуултад хариулах гэж яарсангүй. Бид эртний хот Вюрцбург дэх гэргий Шарлоттатайгаа түүний хөлслөн авч амьдарч байгаа байшингийн хоёрдугаар давхарт сууж байна. Цонхны цаана намрын бүрий орж, урт үдэш эхлэв.

	— Мэдээ орсон цагаасаа эхлэн дайны тухай л сонсох юм. Дэлхийн нэгдүгээр дайн миний эхийг хурим хийснийх нь дараахан нөхрөөс нь хагацуулсан гэдэг. Ах бид хоёр сүүлчийн нөхрийнх нь хүүхэд юм. Сургуульд ч, гэрт ч, бид нууцаар алах, урвах, германы ард түмэнд шударга бус хандаж байгаа тухай сонсдог байлаа. Ах бид хоёр Версалийн гутамшгийг арилгахыг мөрөөддөг байсан юм. Гитлер төрийн эрхэнд гарахад түүнд эхнээс нь эхлэх шаардлага байсангүй. Тэрээр зөвхөн оршиж байсан уур амьсгалыг л дэвэргэсэн юм.

	Герт Бастиан нэг хэсэг дуугүй байснаа дахин надад хандлаа.

	— Гитлер тэр байсан уур амьсгалыг ашиглаж чадсанаас гадна германчуудад тэд дахин хуйвалдаанд өртөж хохирч байна, энэ удаад дэлхийн большевикууд болон еврей нараас гэдгийг ятгаж чадсан юм. Бид энэ домогт итгэж байлаа.

	Герт Бастиан ахтайгаа цуг «Гитлерюгендын» идэвхтэй гишүүн болж фюрер болон ард түмнийхээ төлөө амиа өгөх юм сан гэж л мөрөөддөг байв. Хоёулаа сайн дураар фронтод очжээ. Ах нь Орост амь үрэгджээ.

	Харин би шархадсаныхаа ачаар энэ дайнаас амьд гарсан юм гээд Герт Бастиан гунигтай инээмсэглэв

	Танкчин дэслэгч тэр зүүн фронт дээр 1943 оны долоон сард, 1944 оны гурван сард хоёр удаа шархдаж, дараа нь 1944 оны найман сард Францад шархдаж байсан ба тэр болгонд госпитальд удаан хугацаагаар эмчлүүлж байсан нь түүнийг тэргүүн шугамын махан овоонд орохоос аварчээ.

	Үүгээр Герт Бастиан өөрийгөө цагаатгах гэсэн биш байлаа. Түүнийг хүрээлж байсан офицеруудын олонх нь мөн л тэр үнэний төлөө дайтаж байна гэдэгтээ огт эргэлзээгүй гэж тэрээр үнэнээ хэлсэн юм. Францын дорнод руу алхаж явахдаа тэд 1944 оны долоон сарын 20-нд Гитлерийн аминд халдсаныг мэдээд бүх оролцогчдыг барьж авч буудан алсныг сайшаан ярьдаг байсан гэж тэрээр дурсаж байлаа.

	Вермахтын офицеруудын ихэнх нь тэр үед оросуудаас илүү америкчуудад дургүй байдаг байсан нь сонин юм. Америкчуудыг тэд германчуудыг мэдээгүй байхад араас нь хутга шаалаа гэж тооцдог.

	Бастиан рейхийн болон эзлэгдсэн нутгуудад баривчлах, мөрдөх явдал, хорих лагериудын тухай огт сонсоогүй гэж болохгүй. Гэхдээ дайсны суртал нэвтрүүлэг энэ бүхнийг арав дахин өсгөн ярьж байна гэж итгэдэг. Тэгээд зөвхөн олзлогдсоныхоо дараа уул овоо болсон хүүр, Освенцимын зуух, хүмүүсийг алан хядаж, тамлаж байгаа фото зургуудыг үзсэн юм.

	— Биднийг хууран мэхэлжээ гэдгийг ойлгоод бид санаагаар унасан юм.

	— Энэ аймшигт дайны дараа, олзлогдож нүд тайлсны дараа хэдэн жил өнгөрөхөд тэрээр цэргийн хүн болохоор хатуу шийдэж дөнгөж байгуулагдсан бундесверийн албанд орсныг юугаар тайлбарлах вэ? гэж би Бастианаас асуув.

	Өөрийнхөө энэ шийдвэрийг алдаа байсан юм гэж тэрээр хүлээн зөвшөөрөв. Үнэнийг хэлэхэд тэр өнгөрсөн үе нэгэнт өнгөрч шинэ ардчилал тогтоох цаг болж, түүний түшиг тулгуур нь шинэ арми болох ёстой гэдэгт чинь сэтгэлээсээ итгэжээ. Үүнээс гадна бас нэг гол шалтгаан байсан нь тэрээр энгийн иргэний амьдралд дасаж зохицож чадахгүй байв. Сурч эхлэхэд нэгэнт оройтсон байлаа. Тэр гэр бүлтэй, охинтой, удахгүй хүүтэй болсон юм. Офицерын алба хангамж сайтай, өөртөө итгэлтэй байлаа.

	— Үүнээс гадна хүн, техник хоёр намайг үргэлж татдаг байлаа. Миний үйлс тэнд л бүтнэ гэж би боддог байлаа. Тэгээд ч хожим миний байр суурь үүнийг баталсан юм гэж Бастиан ярив.

	Тэр үе бол «хүйтэн дайны» ид жилүүд байсан гэдгийг мартаж болохгүй. Баруун зүгийг коммунизмаас хамгаалах бундесверийн гол зорилгод итгэж байснаа Герт Бастиан ч нуусангүй.

	Эргэлзээ

	— НАТО-гийн дайны бодлогын шударгад та хэдийнээс анх эргэлзсэн бэ?

	— Үүнд хүрэхэд их удаан хугацааны туршлага, найдвар, сэтгэлээр унах явдал үргэлжилсэн юм. 1954 онд Бастиан Штраусын нам — ХСХ-ны гишүүн боллоо. Яагаад болохгүй гэж? Эцсийн эцэст Мюнхенд төрсөн, тэгээд ч Христианы социалист холбоо (ХСХ) бол Баварийн гол намын нэг. 1962 оны аравдугаар сард түүний хувьд нэгэн гайт явдал боллоо. Түүний дээд дарга, намын хамтран зүтгэгч, батлан хамгаалах яамны сайд Франц Иозеф Штраус «Шпигель» сэтгүүлийн газар халдах хууль бус тушаал өгөөд, бундестагийн өмнө худал мэдүүлэг өгч, тушаалаасаа огцорсон юм.

	Санаанд нь таараагүй мэдээг үл ойшоох боломж хязгааргүй. Тэгээд Герт Бастиан өөрийнхөө сайдын огцорсныг Боннын засгийн газрын ардчилсан уур амьсгалын баталгаа гэж хүлээн авчээ.

	Гэвч түүнийг өөр нэг донсолгоо хүлээж байлаа. Штраус гишүүн нь байсан ХСС нам түүнийг буруушаасан биш, харин түүнийг хамгаалсан явдал нь Бастианы эсэргүүцлийг төрүүлэв. Тэгээд эсэргүүцэж байгаагийн тэмдэг болгож энэ намын эгнээнээс гарсан юм. Ямар намыг сонгох нь чөлөөтэй байсан боловч энэ хэрэг анхаарагдахгүй өнгөрсөнгүй, харин дараа нь түүний эсрэг хавчилгаа эхлэх үед үүнийг нь ашиглаж, Штрауст итгэлтэй баварчууд түүнийг «урвагчдын» эгнээнд бүртгэснийг энд тэмдэглэх хэрэгтэй.

	Герт Бастиантай ярилцаж суухдаа би НАТО-гийн цөмийн стратегийн талаар тэд хэдийнээс, яагаад эргэлзэж, сүүлдээ тэр нь илт эсэргүүцэл болсныг ойлгохыг оролдож байв. Генерал Бастиан бол түүний дайснуудын болхи үгээр хэлдэгчлэн «улааны суртал нэвтрүүлгийн золиос» биш, харин атлантизмыг улайран баримтлагчид, түүний дотор НАТО-гийн үзлийг номлогчдын дотор тэрсүүд үзэлтэн байсан болохоор үүнийг ойлгох нь тун чухал байлаа. Түүний энэ эрс тэс үзэл Атлантын эвслийн стратеги тактикийг задлан шинжилсний үндсэн дээр бий болсноороо чухал юм.

	Эйскирхен дэх бундесверийн сэтгэлзүйн хамгаалалтын сургуулийн индэр дээрээс Бастианы тухай «энэ бол зөвлөлүүдийн талаас дээд зиндааны офицерыг сэтгэлзүйн дайны арга барилаар өөртөө татаж чадсан нэг жишээ...» гэж ярьж байсан нь гайхалтай биш.

	Иймэрхүү эргэлзэж, ухаарах процесс байж болно гэдэгт би итгэхгүй байна гэж Бастианыг хараандаа авсан хөрөнгөтний «Франкфуртер альгемайне цайтунг» сонины цэргийн тоймч Адельберг Вайнштайн илэн далангүй мэдэгдэж байна. Дөнгөж сая дивиз командалж байсан генерал гэнэт өөрийнхөө үзлийг ийм шийдэмгий өөрчлөх гэж үү? Тийм байх ёсгүй! «Хэрэг дээрээ Бастиан дээр үеэс эхлэн коммунистуудад талтай байсан» гэдэг л ганц хариу байна. Шпрингерийн «Ди Вельт» генерал ба Москвагийн зорилго» гэсэн өгүүллэгтээ Бастианыг хойш нууц ажиллагаа явуулж байсан гэж илт гүтгэжээ.

	Хамгийн хачин нь Бастиан бундесверийн жанжин штабт байхад түүний сэтгэлийн зөрчилдөөн эхэлсэн юм. Удирдлага нь түүний нэр алдар, эрдэмд тэмүүлдгийг анзаарч эхлээд Гамбургэд (1959—1960 онд) дээд командлалын академид явуулж, төгсөөд тэр Гармишед уулын буудлагын дивизийн тусгай хэлтсийн даргаар, дараа нь Кобленцид гуравдугаар корпуст алба хаажээ. 1969 оноос Бастиан Боннд батлан хамгаалах яамны аппаратад шилжиж иржээ.

	— Брандтыг канцлер болоход би их баярласан гээд Бастиан өнгөрснөө дурсав. Яагаад? Аденауэрын үед Дорнодын талаар тийм ч зөв биш бодлого явуулж байсан гэж боддог байсан. Юуны өмнө, ХБНГУ-ын бүх германыг нэгтгэн төлөөлөх гэсэн оролдлогыг би зөвшөөрөхгүй. Тэгээд тэр үед энэ тухайгаа «Шпигель» сэтгүүлийн эрхлэгч Аугштейнд явуулсан захидалдаа илт бичсэн юм. Би дайны дараах жилүүдийн үнэн бодит байдлыг хүлээн зөвшөөрч, бүх германчуудыг нэгтгэн төлөөлөх гэсэн хуурмаг оролдлогын эсрэг байсан. Тийм учраас би канцлер Брандт, хил хязгаарыг хүлээн зөвшөөрсөн түүний бодлогыг дэмжсэн.

	Тийм ээ, тэр үеэс намайг «улаантан» гэж өргөмжлөх болсон юм гэж Герт Бастиан хэлэв. — Намайг жанжин штабаас Геттинген рүү шилжүүлэхэд миний араас «нөгөөх улаантан чинь явж байна» гэснийг санаж байна. Үнэнийг хэлэхэд тэр үед иймэрхүү үг дуулаад нэг их тоодоггүй байлаа. Би засгийн газартайгаа санаа нэгтэй амьдарч байлаа. Тэгээд ч намжмал байдал зэвсэглэлийг цөөрүүлэхэд хүргэнэ гэдэгт найдаж байв. Гэвч үнэн хэрэг дээрээ шал өөр болов. Улс төрийн намжмал байдал цэрэг зэвсэглэлийн намжмал байдалд хүргэсэнгүй. Энэ зөрчилдөөн намайг бодлогошруулсан юм.

	Эхлээд тэр бусад офицерын адил бундесверийн маневрууд дээр байхдаа байлдааны талбарт тактикийн цөмийн зэвсгийг хэрэглэх тухай зааврын учрыг ойлгоогүй байсан гэдгээ Герт Бастиан эргэн дурсаж байна. Түүний яриагаар бол «дайсан» давамгайлж эхлэх үед батальонуудын командлагчид ч хүртэл удирдлагаас «цөмийн цохилт хийхийг» шууд хүсдэг байлаа. Тактикийн цөмийн зэвсэг нь дайтах хэрэгслийн бүрэлдэхүүнд ордог дайсныг «айлган сүрдүүлж» тогтоох зэвсэг мэтээр тооцогддог байлаа. Энэ зэвсгийг хэрэглэсний үр дүн Баруун Германы ард түмэнд ямар байх вэ? гэдгийг хэн ч бодсонгүй.

	Хэдий чинээ туршлага сууж, цөмийн зэвсгийн тухай нэмэлт мэдээ хүлээж авах тутам Герт Бастианд болон түүний зарим хамтран зүтгэгчдийн түдгэлзэх нь нэмэгдэв. Хэрэв тэвчиж байх номнол хэрэгжихгүй болоод хэн нэг хүний буруугаас юм уу, бүр техникийн алдаанаас болоод тактикийн цөмийн зэвсэг хэрэглэх болбол юу болох бил ээ? Энэ нь цөмийн хариу цохилт хийхэд хүргэхгүй гэсэн баталгаа хаана байна? Гэтэл ийм нөхцөлд ХБНГУ өөрийгөө цөмийн зэвсгийн тусламжтайгаар хамгаална гэдэг чинь Баруун Германыг устгасантай адил юм.

	Яаж ч бодсон «айлган сүрдүүлэх» онол нь баруун немцүүдийн бөөнөөр амиа хорлоход бэлэн байгаа явдал дээр үндэслэсэн юм шиг л болоод байлаа.

	— Хамгийн сонин нь би өөрийнхөө бодож байсны баталгааг Гельмут Шмидтийн ГСДН-ын цэргийн асуудал хариуцсан мэргэжилтэн байхдаа бүр 1961 онд хэвлүүлсэн «хамгаалалт буюу хариу цохилт» хэмээх номоос олсон юм.

	ХБНГУ-ыг цөмийн зэвсгийн тусламжтайгаар хамгаалж болохгүй гэсэн Герт Бастианыг зовоож байсан санааг Гельмут Шмидт өөрийнхөө энэ номд гаргажээ.

	— Харамсалтай нь ГСДН-д ихэнх нь Шмидтийн юу бичсэнийг мэддэггүй гэж Герт Бастиан хэлээд Шмидтийн үгнээс эш татав. «Европыг иймэрхүү (цөмийн В. Л.) зэвсгээр хамгаалж болно гэж үзэж байгаа хүмүүс Европыг хамгаалж чадахгүй, харин түүнийг хөнөөнө!»

	Гайхалтай байгаа биз дээ! Цэргийн асуудлаар нэн хүндтэй, ГСДН-ын цэргийн мэргэжилтэн Гельмут Шмидт ХДС-ийн төрийн эсрэг байх үедээ НАТО-гийн цөмийн «айлган сүрдүүлэлтийн» онолын хор уршгийг маш сайн ойлгож байжээ. Түүгээр ч үл барам Европын нутаг дэвсгэрт цөмийн зэвсгийг хэрэглэх саналаас, тэгэх тусмаа цөмийн зэвсэг түрүүлж хэрэглэхээс татгалзахыг тэрээр зөвлөж байжээ. Гэвч он жил өнгөрч Шмидт батлан хамгаалах яамны сайд болж, дараа нь ХБНГУ-ын канцлер ч болоход дээрх асуудлуудын талаар түүний хандлага эрс өөрчлөгдсөн юм. Тэр ХБНГУ-ын болон Баруун Европын бусад орны нутаг дэвсгэрт америкийн шинэ пуужин «Першинг-2» болон далавчит пуужин байрлуулах саналыг улайран хэрэгжүүлэгчдийн нэг болжээ. Бастиан энэ тухай байн байн боддог, энэ нь түүнийг ихэд зовоодог болжээ. ЗХУ Баруун Европ руу довтлоход бэлэн байгаа гэсэн НАТО-гийн сэдвийн баталгааг хаанаас ч олсонгүй.

	Үүн дээр энгийн зэвсгийн харьцааны талаарх эргэлзээ ч нэмэгдлээ. НАТО-гийн алба барууны суртал нэвтрүүлэгт Варшавын гэрээний орнууд атлантын эвслээс цэрэг, танк, онгоц, их буу болон бусад төрлийн энгийн зэвсэглэлээр давуу гэсэн чиглэл өгч байв. Гэхдээ Бастианы мэдэлд байсан мэдээ баримттай танилцахад үүнийг үгүйсгэж байв.

	— Эсрэг талын хүч, зорилгыг байнга хэтрүүлж, өөрийнхөө хүч бололцоог байнга бууруулан үнэлж байсныг би биеэр үзсэн гэж Бастиан хэлэв.

	Тэгэхэд л тэр энэ худал гүтгэлгийн хортой механизмыг ойлгожээ. Хэрвээ НАТО Варшавын гэрээнээс энгийн зэвсгийн талаар хүч дутмаг бол «Зөвлөлтийн аюул» хэмээх сэдэв ул үндэстэй, шинэ төрлийн зэвсэг үйлдвэрлэхэд шинээр санхүүжих хэрэгтэй болж, энгийн зэвсгийн хувьд «тэнцүү биш» байгаа нөхцөлд НАТО «аргагүйн эрхэнд» цөмийн зэвсэгтэй болох хэрэгтэй болно. ХБНГУ болон өрнөдийн бусад орнууд өөрийн цөмийн пуужингүй учир өөрийн нутагт америкийн пуужинг байлгах нь аргагүй юм. Ингэж НАТО-гийн учир шалтгаанууд нэгэн битүү тойрог болно.

	Бастианы хүнтэй ярилцаж байгаа нь содон биш. Тэр юмыг суурьтай тайван цэгнэж дүгнэдэг. Тэр зөвхөн жишээ баримт дурдаж бодит байдлыг ойлгох боломж өгөх тийм зүй тогтлын дараалсан баталгааг яриандаа үндэс болгож байв. Ярилцаж суухдаа түүнд энэ хоёрдмол ертөнцөд ямар хэцүү байгааг би ойлгосон юм. Тэрээр өглөөний сонин уншиж, радиогоор өглөөний мэдээ сонсоход цөмд нь «зөвлөлтийн аюул», «Варшавын гэрээний давамгайлал», «цөмийн айлган сүрдүүлэлт зайлшгүй хэрэгтэйн» тухай л байлаа. Батлан хамгаалах яам, штабын сургуулиуд дээр ирэхэд зөвлөлтийн давуу тал огт байхгүй, цөмийн зэвсэг хэрэглэх нь ХБНГУ-ыг сөнөөсөнтэй адил гэдгийг баримт мэдээнүүд түүнд харуулж байлаа. Оройд Телевизийн шинэ мэдээгээр «зөвлөлтийн аюул...» гээд л давтсаар байлаа. Хоёр хэмжүүрээр амьдрах гэж. Тэр эх оронч хүн тул өөрийн орны аюулгүй байдлын төлөө санаа тавих ёстой. Үнэнч шударга хүн байсан болохоор тэр аюулт шийдвэрүүдийн үр дүнг харж байлаа. Өсөж байгаа эргэлзээ нь түүнийг хоёрдмол байдалд оруулах аюултай байлаа.

	— Канцлерын албан тушаалаас Брандт огцорч түүний оронд Шмидт ирсэн нь намжмал байдлын явц зогссонтой давхардсан юм. Тэгэхдээ ХБНГУ-аас гадуур ч олон шалтгаан энд байлаа хэмээн Бастиан бодлоо хуваалцсан юм.

	Энэ үед жанжин штабаас түүнд шинэ бундесверийн үндсийг боловсруулах үүрэг өгсөн бөгөөд Бастиан намжмал байдлын нөхцөлд цэргийн потенциалыг нэмэгдүүлэхгүй, харин хорогдуулах замаар зэвсэгт хүчний дайчин чадварыг яаж хадгалах талаар толгойгоо эргэтэл бодсон юм. Үүнтэй холбогдуулан Швейцар, Шведийн туршлага түүний сонирхлыг татжээ.

	Гэвч иймэрхүү санаа Бастианы удирдлагад таалагдахгүй байжээ. Тэгээд 1976 онд тэрээр жанжин штабаас Вюрцбургэд 12-р танкны дивизийн командлагчаар томилогджээ.

	Генерал Бастиан Бонноос явахдаа туршлага мэдлэгээс гадна, НАТО-гийн онол бүхэлдээ үндэсгүй юм гэсэн эргэлзээтэй явжээ.

	— Төв Европ дахь зэвсэгт хүчин, зэвсэглэлийг хорогдуулах Вений гэрээ гол төлөв өрнөдийн тал түүнийг амжилтад хүргэх гэж хичээхгүй байгаагаас болоод урагшгүй байна гэсэн дүгнэлт яг энэ үед би хийсэн.

	 

	 

	Үнэнийг ойлгох цаг

	Генерал Бастиан 1970 оны гуравдугаар сарын 9-нд залуу социалистуудын уулзалтад уригдан очоогүй бол цаашид ч эргэлзсээр явах байсан байх. Тэр залуу үеийнхний өмнө хүлээсэн хариуцлагаас зайлахгүй байхыг өөрийн үүрэг гэж үзээд «Бундесверийн улс төрийн бэлтгэл, цэргүүдийн нийгмийн байдал» сэдэвт уулзалт ярилцлагад оролцсон юм. Бад Мергентхайм хэмээх жижиг хотод болсон ярилцлагад дөчөөд залуу иржээ. Энэ уулзалтын тухай ярьж байхдаа Герт Бастиан ХБНГУ-д тэр үед тогтсон сэтгэлзүйн уур амьсгалын тухай санууллаа. Орон даяар ХБНГУ-д америкийн шинэ пуужин байрлуулах тухай НАТО-гийн шийдвэрийг хүлээж авахыг дэмжсэн сурталчилгааны компанит ажил өрнөж эхэлж байлаа. Барууны хэвлэл Баруун Европын хамгаалалтад «пуужингийн зай» байна хэмээн шуугьж, зөвлөлтийн СС—20 пуужингийн аюулыг дэвэргэн сараачиж, АНУ-ын тэргүүн байрлалын цөмийн хэрэгсэл болон Англи, Францын цөмийн потенциалын тухай дуугүй өнгөрч байв.

	Бундестаг дахь ГСДН-ын хэсгийн дарга Герберт Венер хурцдаж байгаа солиорлын хүчийг бууруулахын тулд зөвлөлтийн зэвсгийг хамгаалалтын чиглэлтэй гэж мэдэгджээ. Энэ мэдэгдэл нь ХАХ / ХСХ-ны дургүйцлийг ихээр төрүүлж, тэд түүн рүү довтолж эхэлжээ. Мэдээжийн хэрэг генерал Бастианыг ГСДН - залуучуудын байгууллагын гишүүдтэй уулзахад, тэр Венерийн саналд ямар ханддаг вэ? гэж асуужээ. Түүний бодож байгаагаар бол Герберт Венер мэдээжийн зүйлийг ярьсан юм, учир нь ЗХУ Европт цэргийн дайралт хийх гэж байгаа ямар нэгэн санааг батлах зүйл огт байхгүй гэдгийг тэрээр хэлжээ.

	Энэ ярьсан зүйлийн тухай мэдээ хэвлэлд гарав. Бастиан руу зэрлэг сүрэг адил баруун лагерь бүхлээрээ довтолж эхлэв. Өөрийнхөө намын эгнээнээс гарсан Бастианы явдлыг мартаагүй Франц Иозеф Штраус энд бусдаас илүү хичээж байлаа. Штраус Бастианы дивизийг «Герберт Венерийн торгон цэргүүд» гэж нэрлэн, генералыг дивиз командлагчийн тушаалаас огцруулахыг шаардсан юм.

	Ингээд Бастиантай холбогдсон хачин юм болжээ. Түүний эсрэг зөвхөн шпрингерийн хэвлэл биш, бас Бундесверийн дээд офицеруудын ихэнх нь нийлжээ. Тэдний хувьд тэр «муугийн гай олонд, могойн цус тэнгэрт» гэгчээр болжээ.

	1979 оны тавдугаар сард Бремен хотод аюулгүй байдлын бодлогын асуудлаар болсон ГСДН-ын конгресст тэрээр оролцсон аж. Тэнд зөвлөлтийн СС—20 пуужингаар айлган сүрдүүлэгчдийг шүүмжилсэн байна. Ойролцоогоор тэнцүү байдалд байгаа, яагаад гэвэл НАТО-гийн цөмийн систем Зөвлөлтийн одоо байгаа системтэй тэнцүү гэж тэр мэдэгдсэн байна.

	Оросуудын өмнө учир шалтгаангүй айлган сүрдүүлэхээ болиод ХБНГУ-д цөмийн пуужин байрлуулах тийм мунхаг алхам өөрсдөө хийж болохгүй гэсэн гол санаагаа Бастиан дахин тэмдэглэжээ.

	Энэ явдлын дараа бундесверийн командлал хачин зантай генералын эсрэг жинхэнэ дайн зарлажээ.

	— Хамгийн хачирхалтай нь бидэнд, бундесверийн генералуудын хэн ч америкийн пуужингийн талаар цэрэг - техникийн зохих мэдээ баримтыг өгөөгүй гэж Герт Бастиан эргэн санав. АНУ-ын цөмийн хэрэгслийг боловсронгуй болгож байгаа тухай яригдаж байсан гэж үзээд энэ нь бундесверт огт хамаагүй гэдэг байв. Гэхдээ пуужингуудыг Германы нутаг дэвсгэрт байрлуулахаар төлөвлөж, дайн болох нөхцөлд тэднийг зөвлөлтийн байрлалуудын эсрэг тавих байсан шүү дээ. Тэгэхээр эсрэг цохилт бидэн дээр бууна. Тэгэхлээр яалаа гэж энэ пуужингууд бидэнд хамаагүй байдаг бил ээ?

	Бусад нь яагаад дуугүй байна гэдэг асуудал бас намайг зовоодог байлаа. Тэд цөмийн сүйрлийн хор уршгийг ойлгохгүй байсан гэж үү? Бүх цэргүүд буруу алхаж, би л ганцаараа зөв алхаж байгаа болж байна уу?

	Яг тэгэхэд л би Сталинградын дэргэд Паулюсийн 6-р арми бут цохигдсоныг санасан юм гэж Бастиан үргэлжлүүлэн ярилаа. Хэрвээ тэгэхэд би байдлыг эрүүл нүдээр цэгнэн бодсон бол дайнд ялагдсанаа ойлгох байлаа. Гэвч тэр үед би юмыг эрүүлээр цэгнэн бодох чадваргүй байсан болохоор ялагдсан хэргийн төлөө цусаа урсгасан хэвээр байлаа. Тийм болохоор миний одоогийн байр суурийг бундесверийн офицер генералууд дэмжихгүй байгаад гайхах юм огт үгүй. Тэд үнэнийг ойлгох цаг болоогүй байна. Гэхдээ бусдын дотор эргэлзлийн оч гэрэлтэж байгааг би мэдэж байсан. Хэрвээ пуужингийн тухай шийдвэрийг НАТО хүлээж авбал би түүнийг тайван хүлээж авч чадахгүй гэдгээ 1979 оны зун мэдэж байлаа. Баруун Европын 108 «Першинг-2» 464 далавчит пуужинг үйлдвэрлэн байрлуулах, мөн үүнтэй зэрэгцүүлэн ЗХУ-тай хэлэлцээр хийх гэсэн хоёрдмол шийдвэр гэгчийг НАТО-гийн зөвлөл баталсан тухай мэдээ Брюсселиэс ирэхэд тэрээр түүнийг үнэхээр хүлээж аваагүй юм.

	Харин «нэмэн зэвсэглэх» чиг шугамыг улайран баригчид эхнээс нь эхлээд пуужин байрлуулахыг голчилж, харин хэлэлцээрээр халхавч хийхээр зэхсэн байв.

	Би бүр тэр өдрүүдэд ямар ч нөхцөлд бидэнд шахалт үзүүлж байдаг нь пуужин байрлуулахад хүргэнэ гэдгийг ойлгосон юм гэж Бастиан ярив. Тэгээд цөмийн сүйрлийн боломжийг нэмэгдүүлж байгаа энэ хөнөөлт шийдвэрийг миний бие бүхлээрээ эсэргүүцэж байгааг мэдэрч байлаа.

	Америкийн цөмийн зэвсгийн байдал ямар байгааг тэр хэнээс ч илүү мэдэж байв. Түүний удирдаж байсан 12-р дивизэд зургаан «Онест Жон» пуужин байсан бөгөөд тэдэнд америкийн тусгай ангийн мэдэлд байсан цөмийн цэнэгүүд хамаардаг байлаа.

	1979—1980 онд энэ хуучирсан пуужингууд шинэ маягийн «Лэнс» пуужингаар солигдсон байжээ. Гэвч байдал өөрчлөгдсөнгүй, хэдийд цөмийн зэвсэг хэрэглэхээ зөвхөн америкчууд өөрсдөө шийддэг хэвээр үлдэв. Цэргийн мөргөлдөөн болсон нөхцөлд энэ чөтгөрийн цэнэгээс аль болох түргэн салж, хамгийн гол нь өөрсдөө тэрэнтэй цуг дэлбэ үсрээгүй дээрээ салах гэсэн америкчуудын бодлыг ч Бастиан мэдэж байлаа. Харин цөмийн цэнэг дэлбэрэхэд мянга мянган энгийн иргэд амь үрэгдэж болно гэдэг нь тэднийг нэг их зовоохгүй байлаа. Гэтэл одоо ХБНГУ-д байсан нөгөө цөмийн цэнэгүүд дээр нэмж 108 «Першинг-2» пуужин, 96 далавчит пуужин байрлуулах ёстой болоод байна.

	Америкийн шинэ пуужин юуны түрүүнд «Першинг-2»-ыг анхны цохилтын зэвсэг гэж Москва тооцох бөгөөд энэ нь Европын байдлыг эрс тэнцвэргүй болгоно гэдгийг барууны улс төрчид ойлгохгүй байсан гэж үү? Энэ бол гаднын хүнд ч ойлгомжтой байлаа. Өдий олон сая хүний хувь заяа, магадгүй европын соёл иргэншлийн хувь заяаны тухай ярьж байсан атлаа тэд санаатайгаар хүлээж авсан шийдвэрийнхээ аюулыг олон нийтээс нуун, хүмүүсийг төөрөлдүүлж байлаа.

	Герт Бастиан урьд өмнө хэзээ ч шинэ жилийг ийм гунигтай угтаж байсангүй. Тэр бодол болох тусам америкийн шинэ пуужин нь Европт цөмийн мөргөлдөөн гарах аюулыг багасгахгүйгээр үл барам түүнийг хэд дахин нэмэгдүүлнэ гэдэг нь улам тодорхой болов.

	1980 оны нэгдүгээр сарын 16-нд генерал Бастиан НАТО-гийн Брюсселийн шийдвэрийн төлөө хариуцлага хүлээж чадахгүй учир хугацаанаас өмнө чөлөөнд гаргахыг хүссэн захидал батлан хамгаалах яамны сайдад явуулсан тухайгаа өөрийн дивизийн ахлах офицеруудад мэдэгджээ.

	 

	 

	«Генерал энх тайвны төлөө»

	Энэ алхмыг хийх гэж зориглох, эсвэл түүний дараа болсон зүйлийг даван туулах хоёрын аль нь Герт Бастианд илүү хэцүү байсныг би мэдэхгүй. Тэр өөрөө энэ тухай олон юм ярих дургүй.

	— Энэ бол миний хувьд зовлонтой алхам байлаа, харин түүнээс хойших бүх зүйлийг би гадарлаагүй байсан юм.

	Тэгэлгүй яах вэ. Тэр бол урсгал сөрсөн анхны генерал байлаа. Тэр урсгалын хүчийг даруй мэдэрчээ. Заримдаа фронтод байснаас илүү уйтгартай байсан байх гэж санах юм. Чам руу чиний дайсан буудаж байсан болохоор хэчнээн аюултай ч байдал тодорхой байлаа. Одоо бол араас «буудаж» байна.

	— Миний цэргийн удирдлага, хамт алба хаагсдын хандлага л намайг хамгийн их зовоодог байлаа гэж Бастиан өгүүлэхэд энэ бол зөвхөн дурсаж байгаа биш, шарх нь шинээрээ байгааг би мэдрэв. 24 жил хамт ажиллахад тэд намайг таньж амжсан байх гэж би үздэг байлаа гэв.

	Өөрийг нь мэдэж байгаа болохоор хамгийн хүнд шархтуулсан янз бүрийн худал гүтгэлэг тэд тараахгүй байх гэж тэрээр найдаж байжээ. Магадгүй мэдэж байсан болохоор түүний хамгаалаагүй газрыг нь олж цохилт өгдөг байсан ч юм уу... Тэр зүгээр л тэднээс явсан биш, тэдний эсрэг босож, бусдаас өөрөөр сэтгэж чадсан шүү дээ. Түүнийг оргодол, урвагч, Москвагийн гар хөл бологч хэмээн гүтгэж байв.

	Гэхдээ энэ бол сүүлд болсон юм. Юуны түрүүнд түүний удирдлага бухимдаж, түүнийг үзэн ядсан юм. Хугацаанаас өмнө чөлөөлж өгөхийг хүссэн Бастианы захидлыг аваад Батлан Хамгаалах яамны сайд Апель эхлээд хариу өгөөгүй ажээ. Харин тэр бундестаг болон хэвлэлийнхний өмнө мэдээлэл хийж, зөрүүд генерал руу толгой түрүүгүй довтолжээ. Хэнд ч биеэ дааж асуудал шийдэхийг зөвшөөрөхгүй гэснээ харуулахын тулд сайд Апель юуны түрүүнд «дээд офицерууд өөрсдөө чөлөөнд гарах хугацаагаа тодорхойлохыг» тэвчихгүй гэж мэдэгдэн генералын хүсэлтийг хүлээж авахаас татгалзжээ. 

	Батлан хамгаалах яамны сайд Бастианыг шийтгэж, дивизийн командлагчийн үүрэгт ажлаас чөлөөлөөд, Кельн дэх цэргийн удирдах газрын мэдэлд шилжүүлж, тэнд 1976 он хүртэл газрын даргын орлогчоор ажиллаж байлаа.

	Энэ хугацаанд дээд офицеруудын хүрээнд хачин хов жив тарж байжээ. Бастианы үйлдсэн хэргийг шуналд автагдсантай холбож, ГСДН-д хямд үнээр нэрд гарч, өндөр албан тушаал горилсны улмаас тэр Венерийн онолыг дэмжсэн юм гэжээ. Шпрингерийн «Бильд» өөрийн дадсан аргаар ашиггүй генералыг хамгийн бузар булайгаар доромжлох ажиллагаагаа эхэлжээ. Гудамжны энэ сонин зөвхөн Бастиан болон түүний эхнэрээс гадна бусад хүмүүсийг хөндсөн, түүний амьдралын хувийн нууцыг дэлгэрэнгүй нийтэлдэг боллоо. Энэ бузар компанит ажил маш өргөн хүрээ эзэлж, евангелийн сүмийн талаас эсэргүүцэхэд хүргэжээ.

	Энэ бузар довтолгоог тэсэхийн тулд Герт Бастиан болон түүний гэргийд маш их тэсвэр хатуужил шаардагдсан юм.

	— Миний хувьд гэргийн минь дэмжлэг маш их тус болсон юм гэж Бастиан ярилаа. — Шарлотта миний хэргийн тухай сайн мэдэж, үргэлж миний талд байсан юм. Тэдэнд хэдий хүнд байсан ч том болсон хүү, охин хоёр маань ч их дэмжин зоригжуулж байлаа. Мэдээжийн хэрэг захидлууд их авав. Биднийг занаж сүрдүүлсэн захидлууд цөөнгүй байсан ч дэмжиж сайшаасан захидлууд гурав дахин их байлаа.

	Зөвхөн хагас жил өнгөрч, 1980 оны зун болоход генерал Бастианы хүсэлтийг хэрэгсэж, тэр чөлөөнд гарсан байна. Түүнийг тэгээд тайван орхисон гэж бодож байна уу? Огтхон ч үгүй. Одоо түүний эсрэг жинхэнэ довтолж эхэлжээ. Энэ үед барууны хэвлэл Герт Бастианы эргэн тойронд зэлүүд тал үлдээж, амьдрах орчныг нь хордуулж амжжээ. Бараг бүх найз нөхөд нь зугтаж алга болсон байв. Бастианых руу утсаар ч ярихаа больжээ.

	— Функштилле, гэж Шарлотта гунигтай инээмсэглэн хэллээ.

	Холбоочдын дунд тарсан цэргийн энэ томьёоллыг герман хэлнээс орчуулбал «холбоо барихыг хориглох», «таг болох» гэсэн үг юм.

	Бастианы хувьд маш хүнд, түүнийг тойрон байсан орчинд бол энгийн нэгэн явдал болжээ.

	1971 оноос тэр «Ротари-Клуб»-ын гишүүн байсан. Энэ нь дээд зиндааны хүмүүс, санхүүгийн хөрөнгөтөн, дээд тушаалын цэргийн хүмүүсийн клуб юм.

	Бастиан энэ клубийн гишүүн хэвээр байгааг эсэргүүцэн, ХСХ намын гишүүн, засгийн газрын нэг томоохон тушаалтан энэ клубээс гарснаа мэдэгдсэн байна. Бусад нь ч мөн түүний жишээгээр явахад бэлдэж «эсвэл бид, эсвэл тэр» гэжээ. Энэ клубээс гарснаа мэдэгдэхээс өөр арга Герт Бастианд байсангүй.

	Хожим Христосыг мэндэлсэн өдрийн өмнөх шөнө Рубиконд түүнийг шилжсэнээс хойш хоёр жил болсны дараа Брюсселийн шийдвэр гарч Герт Бастианд иргэний эр зориг хатуужлын нь төлөө фашизмыг эсэргүүцэгч алдарт Карл фон Оссиецкийн нэрэмжит медаль гардуулах үед тэрээр урьдах амьдралтайгаа бүрмөсөн салахад ямар их сэтгэлийн хүнд дарамтад орсноо хэлж байжээ.

	— Хэрэв цэрэг хүн сүйрэл рүү хурдалж буй үйл явдлаас эх орноо сэрэмжлэн хамгаалбал, эх орныхоо төлөө илүү сайн зүтгэж байна гэж боддог бол тэр хүн их зүйлээ золиосонд гаргана. Түүний орчин, нийгмийн хүрээ нүд ирмэхийн зуур үндсээрээ өөрчлөгдөнө. Мэргэжлийнхээ ажлыг хийсэн 24 жилийн туршид үерхсэн найз нөхөд, танилууд нарны илчин дор цас хайлахаас түргэн алга болдог. Олон жил хамт ажилласан нөхөд чинь захиа болон хэвлэлд урвагч хэмээн бичих болно гэж тэрээр харамсан ярьсан ажээ.

	Бастиан бол тийм ч амархан ялагдах хүн биш байв. Тэр бууж өгөх тухай бодсон ч үгүй. Хөрш орнуудаа айлган сүрдүүлэх биш, эх орныхоо тусгаар тогтнолыг хамгаалах шинэ арми байгуулах гэсэн гэнэн ч байж магадгүй бат итгэлтэйгээр байгуулагдсан эхний өдрөөс нь элссэн бундесвер түүний довтлох байлдааны талбар болжээ. Тэгээд ч Баруун Германд цөмийн шинэ зэвсэг байрлуулах нь аюултай гэдгийг олон нийтэд хэлж сэрэмжлэх нь офицер болон иргэн хүний үүрэг гэж Бастиан үзэж байв. Байдлын жинхэнэ утга учир, ирж буй аюулын хэм хэмжээг түүн шиг сайн мэдэх хүн тийм ч их биш гэдгийг тэрээр ойлгож байлаа. Тэгээд ч үүний тухай бусдад сонсгохоор илт хэлж чадах тийм зоригтой хүн, тэгэх тусмаа нэр хүндтэй хүн тэдний дотор бүр ч цөөхөн байв. Тэр эргэн тойрноо харсан боловч хамтран тэмцэгч байсангүй. Дуугүй өнгөрөх эрхгүй, үнэнийг хэлэх ёстой ч, үүрэгтэй ч гэдгээ ойлгож байв.

	— Крефельдийн уриа гаргах санаа яаж төрсөн бэ? гэж би Бастианаас асуулаа.

	— Огт санамсаргүй шахам. 1980 оны наймдугаар сарын эхээр миний өрөөнд утас дуугарч нэгэн хүн шаардангуй дуугаар: «Генерал аа, хожимдоогүй дээр бид нэгэн юм сэдэх хэрэгтэй!» гэсэн юм.

	Энэ бол 1972 он хүртэл бундестагт ГСДН-ын депутат байсан, тавиад оны үед цөмийн зэвсгийг эсэргүүцсэнээрээ нэрд гарсан физикийн профессор Карл Рихард Бехерт байлаа. Ирж байгаа сүйрлийн өмнө орон даяар тайван байгаа нь тэсвэрлэшгүй юм гэж 79 настай Карл Бехерт Бастианд мэдэгджээ. Хэд хоногийн дараа тэр өөрийн зохиосон «Европын бүх иргэдэд хандсан уриаг» Бастианд илгээжээ. Үүнд:

	 

	«Өөрсдийгөө хамгаалцгаа гэж би хэлж байна! 

	Та нар дэлхийн гуравдугаар дайны хядалдаанд өөрсдийгөө оруулахыг хүсэж байна гэж үү? НАТО-гийн зүгээс хамгаална гэдэгт та нар итгэж байгаа юм уу?» 

	 

	гэсэн байлаа.

	— Карл Бехерт л надад түлхэц өгч хөдөлгөсөн юм гэж Бастиан итгэлтэй ярьж байна. Тэгэхэд Кельн дэх урьд нь вермахтын хурандаа байсан, одоо германы энх тайвны холбооны дарга нарын газрын гишүүн Иозеф Вебер уулзахыг санал болгосон урилга ирүүлжээ. Бастиан Бехерттэй хамт уг уриалгыг хүлээж авчээ. Энэ нь германы энх тайвны холбоотой хамтран «Цөмийн үхэл бид бүхэнд заналхийлж байна!» гэсэн уриа дор хамтарсан ажил явуулах зорилготой байв.

	Ирж буй цөмийн аюулын өмнө цаашид зүгээр хүлээж сууж хэрхэвч болохгүй гэдгийг тэр мэдэрч байжээ.

	Баруун Герман ёроолгүй ангалын амсар дээр байгаа юм шиг санагддаг байв. Ирж буй аюулыг зогсоохын тулд өөрийгөө ч бодолгүй аюулын хонх цохиж, чадлаараа бархирах хэрэгтэй байлаа. Цаг явж, хугацаа өнгөрсөөр, өдөр ирэх тутам пуужин байрлуулах тухай шийдвэр хүчин төгөлдөр болох үхлийн мөч ойртсоор байлаа. Үнэхээр арван хоёр болоход таван минут дутуу байлаа. Хэрвээ пуужинг байрлуулбал энэ нь Баруун Германы хувьд хэзээ ч засаж болшгүй алдаа болох юм гэдгийг Бастиан мэдэж байв.

	— Манай нутаг дэвсгэрээс ганцхан «Першинг» пуужин тавихад л манай ард түмний хувьд амиа хорлохтой адил зүйл болох юм гэж Бастиан бодож байв.

	1980 оны арван нэгдүгээр сард Бастиан тунхгийн төслийг боловсруулсан ба түүнийг Крефельдэд болсон уулзалт дээр уншиж баталсан байна. Энэ уулзалт «цөмийн үхэл бид бүхэнд заналхийлж байна. Европт ганц ч цөмийн пуужин байх ёсгүй!» гэсэн уриа дор болж өнгөрчээ. Энэ уриа дор улс төр, олон нийтийн зүтгэлтнүүд, эрдэмтэн, зохиолч, янз бүрийн намуудын төлөөлөгчид, янз бүрийн улс төрийн үзэл бодолтой хүмүүс гарын үсгээ зуржээ. Энэ уулзалт орон даяар их амжилтад хүрч урьд өмнө үзэгдээгүй нөлөө үзүүлжээ. Крефельдийн тунхагт мянга мянган хүн гарын үсэг зурж байв. Тэдний тоо дөрвөн сая гаруй болсон байлаа. Үүнийг зохион байгуулагчид ч, төрийн эрх баригчид ч санаагүй байжээ. Крефельдийн тунхгийг санаачлагчдыг коммунистуудын туслагчид гэж олны өмнө нэр хүндийг бууруулах гэсэн оролдлого шившигтэйгээр балран унав. ХБНГУ даяар сүүлийн жилүүдэд хавар намар сүрт жагсаал, цуглаанууд болж байна. Энд тэнд индэр дээр намхавтар, туранхай, энгийн хувцастай боловч цэргийн шалмаг байдалтай хүн харагдах болов.

	Түүнийг мянга мянган хүн таньж баяр хүргэдэг. Үг хэлж байгаа Герт Бастианыг би харж, сонссон юм. Герт Бастиан өөртөө, өөрийнхөө үйл хэрэгт итгэлтэй байдаг болохоор энэ итгэл нь пуужинг эсэргүүцэн нийлсэн олон хүнд дамждаг юм гэж түүнтэй хамт ажиллаж байсан люфтваффегийн хурандаа агсан Альфред Мехтерсхаймерийн хэлсэнтэй би санал нэг байна. Герт Бастиан дахин генералын, тэгэхдээ энх тайвны төлөө тэмцэгч генералын суудалд суужээ.

	Баруун Германы янз янзын хотод үг хэлж, Цюрихд, Нью-Йорк, Осло, Венад болсон олон улсын дайныг эсэргүүцсэн хурал цуглаануудад оролцож байна. Түүний халуун сэтгэл нь дэлхийн янз бүрийн улсад, юуны түрүүнд ХБНГУ-д өөрийн талынхныг нэмсээр байна.

	Цэргийн хүмүүсийн дунд ч тэр аль хэдийн ганцаараа биш болжээ. Баруун Германы нутагт зэвсгээр хөөцөлдөхийн эсрэг босогчдын дунд генерал агсан Кристиан Краузе, Гюнтер Фольмер, хурандаа байсан Альфред Мехтерсхаймер нар бий болов.

	Бусад оронд ч тэдэнтэй хамтран зүтгэгчид байна. Голландад генерал Мейенфельдт, Францад адмирал Сангинетти, Грект генерал Куманакос, Италид генерал Нино Пасти... «Генералууд энх тайвны төлөө» гэсэн хөдөлгөөн бий болоод хүчтэй өрнөж байна. Хэдхэн жилийн өмнө ийм юм санаанд багтахгүй байлаа. НАТО-гийн дээд тушаалын офицерууд, тэдний дунд хамгийн тэргүүн эгнээнд хоёрдугаар дайны харгис сургуулийг туулсан Баруун Германы генералууд зэвсэглэлийн эсрэг, өсөж байгаа цөмийн аюулын эсрэг дуу хоолойгоо нэгтгэсэн нь үнэхээр аюул ойртож, ус хоолойгоор татаж байгааг гэрчилж байна.

	Генералын нэр хүнд шаардаж байна гэдгийг Бастиан болон түүний хамтран зүтгэгсэд өөрийнхөө туршлагаар мэднэ. Бие биеэ олон дахин устгаж чадах болсон өнөөгийн эрин үед «энх тайвны төлөө генерал» гэсэн цол дайны үеийнхээс дутуугүй хариуцлага, эр зориг шаардаж байна. Учир нь бүх л ард түмнүүдийн хувь заяаны тухай, Европын соёл иргэншлийг аврахын тухай ярьж байгаа юм.

	Бремений телевизээр болсон ярилцлага дээр «Герт Бастиан, өнөөдөр, та хэн бэ?» гэж асуухад тэр:

	— Би бол энэ улс орон, бундесверийн залуу цэргүүдийн төлөө хариуцлага хүлээснээ ойлгосон улсынхаа чин үнэнч иргэн. Яагаад гэвэл цэргийн хувцастай цуг өөрийнхөө хариуцлагыг тайлж хаяж болохгүй гэж хариулжээ.

	1983 оны гуравдугаар сарын зургаанд «ногоонуудын» намаас бундестагийн бүрэлдэхүүнд сонгогдсон бундесверийн генерал агсан Герт Бастиан зэвсгээр хөөцөлдөхийн эсрэг идэвхтэй тэмцлээ үргэлжлүүлсээр байна. Тэрээр парламент болон түүнээс гадуур Баруун Германы нутагт америкийн пуужинг байрлуулахын эсрэг шийдвэртэй тэмцэж байна.

	
V. ЕВРОПЫН ЗҮРХ СЭТГЭЛИЙН ТӨЛӨӨ ТУЛАЛДААН

	 

	 

	Тулалдаан

	«Хий үзэгдэл Европоор тэнэж явна; цөмийн дайны хий үзэгдэл». Энэ үгсийг би Баруун Германы ардчилсан хуульчид ХБНГУ-д айлчлал хийж байсан зөвлөлтийн найрамдлын нийгэмлэгүүдийн холбооны төлөөлөгчидтэй хийсэн уулзалт дээр Бремений залуу хуульч Тилогоос анх сонссон юм. Дараа нь, үүнийг би бусад хотод нэг бус удаа сонссон юм. Зарим хүнийг энэ нь цочоодог боловч ерөнхийдөө олон хүний санал бодлыг илэрхийлдэг. Тэгээд ч зөвхөн Баруун Германд ч биш «нийтээрээ сэхээ орж эхэлж байна. Хүмүүс гэнэт болзошгүй цөмийн сүйрлийн аюулыг биеэрээ мэдэрч эхлэв» гэж өөрийн орон болон Баруун Европт бүхэлд нь дайныг эсэргүүцсэн хөдөлгөөн урьд өмнө байгаагүй их газар авч байгааг баруун германчуудын адил голландчууд, даничууд, бельгүүд тайлбарлаж ярьж байна.

	Хэзээ ийм болов? 

	1979 оны арван хоёрдугаар сард Европ тивд америкийн 572 шинэ пуужин үйлдвэрлэн байрлуулах тухай НАТО-гийн Брюсселийн шийдвэр гарснаас хойш айдас хүрдэг боллоо гэж Баруун европчууд өөрсдөө үзэж байна. Гэхдээ 1981 оны гуравдугаар сард Европт «хязгаарлагдмал цөмийн дайн» хийх боломжтой тухай Рональд Рейганы зүрх шимширмээр мэдэгдлийн дараа энэ айдсаа ухамсарласан юм.

	Баруун Европын дээрх америкийн улигт цөмийн шүхрийн дор цөмийн мөөг ургаагүй дээр өөрсдийн хувь заяаныхаа төлөө санаа тавих хэрэгтэй гэдгийг үүний дараа хамгийн тайван мулгуу хүмүүс ч ойлгожээ.

	Баруун Европын орнууд дахь олон нийтийн саналыг судлах төвүүдийн судалгааны дүн янз янз боловч, Европын цөмийн мөргөлдөөн болохоос болгоомжилж байгаа хүмүүс өсөх хандлагатай байгааг харуулж байна. ХБНГУ, Англи, Итали, Голланд, Бельги болон бусад орны хотуудад 1981 оны намар, 1982 болон 1983 оны хавар, Намрын үед хэдэн зуун мянган хүн оролцсон дайныг эсэргүүцсэн олон нийтийн жагсаалууд болжээ.

	Сүүлийн хоёр жилд миний уулзсан Баруун Европын улс төрийнхөн, сэтгүүлчдийн тэмдэглэж хэлснээр дайныг эсэргүүцсэн хөдөлгөөнд өргөн олон нийт хамрагдаж, улс төрийн урсгалын цар хүрээ тэлж, түүнд залуучуудын оролцох хувь нэмэгдэж, шашныхны оролцоо улам идэвхжиж байгаагаар онцлогтой байна. Жишээлбэл, Англид 1963 онд цөмийн зэвсгийг туршихыг хориглосон гэрээнд гарын үсэг зурсны дараа цөмийн зэвсэг хураах хөдөлгөөний идэвх мэдэгдэхүйц буурсан бол, одоо тэр нь шинэ түлхэц авав. Сүүлийн жил хагасын дотор энэ хөдөлгөөний гишүүдийн тоо арав гаруй дахин нэмэгдэж, энэ хөдөлгөөнтэй холбоотой байгууллага 30-аас 300 болон өсөв. Пуужин байрлуулахаар төлөвлөсөн Гринэм - Комон дахь эмэгтэйчүүдийн тэмцэл жинхэнэ эр зоригийн жишээ болжээ. ХБНГУ-д явагдсан санал асуултуудын дүнгээр 1983 онд оршин суугчдын 75 хувь пуужингийн эсрэг байв. Шинэ пуужин байрлуулахын эсрэг Крефельдийн тунхаглалд 4 сая хүн гарын үсэг зурсны дотор, улс, төрийн бүх намуудын төлөөлөгчид, мөн бундестагийн депутатууд, цэргийн нэрт зүтгэлтнүүд оролцжээ.

	Голландад сүм хийд дундын энх тайвны зөвлөл «хүмүүсийг үй олноор нь устгах хэрэгсэл болсон цөмийн зэвсгийг хүлээж авахгүй» байхыг уриалсан байна. 13 сая хүнтэй энэ улсад сая гаруй хүн нейтроны бөмбөгийг эсэргүүцсэн урианд гарын үсэг зуржээ. Одоо үүн дээр Голландын нутагт 48 далавчит пуужин байрлуулахыг эсэргүүцсэн шаардлага нэмэгдэв. Өөрийн орны засгийн газрын шийдвэрийг хүлээлгүй, тэр битгий хэл шийдвэрийг хэрэгсэхгүйгээр жижиг тосгоноос аваад том хот хүртэл суурин газрууд өөрийн нутаг дэвсгэрийг цөмийн зэвсэггүй бүс болгон зарлаж байна. Голланд, Бельги, Англи, ХБНГУ болон бусад улсад хот суурины захиргаанууд аливаа цөмийн хэрэгслийг байрлуулахгүй, хадгалуулахгүй, тээвэрлэхгүй гэсэн зориг шийдмэг байна.

	 

	 

	«Гермасимд» хүргэхгүй!

	Яагаад Баруун Германд, коммунизмын эсрэг үзэл асар нөлөөтэй оронд, милитарист уламжлал бусдаас илүү гүн шингэж, зэвсэгт хүчин нь НАТО-гийн тулгуур болсон энэ оронд, яагаад яг энд дайныг эсэргүүцсэн хөдөлгөөн хүчтэй байна вэ? гэсэн гайхсан асуулт Америк, Баруун Европт нэг биш удаа сонссон.

	Энэ сэдвээр баруун германыхантай ярилцахад янз янзаар тайлбарлах боловч тэдний дунд тоомсоргүй хандсан хүн байгаагүй, тэдний хэлснийг нэгтгэн дүгнэвэл миний уулзаж ярилцсан нэгэн бундесбюргерийн хэлсэн үг болох билээ.

	— Ууланд хаясан чулуунаас болоод чулуун нурлага буудаг. Тэрэн шиг пуужингийн тухай маргаан баруун германчууд руу бөөн дурсамж, харьцуулал, эсэргүүцлийн уриа буулгалаа. Германчууд дайны үед хөршүүд болон өөрсдийгөө зовоосон аймшгийн тухай санаанд орно. Гэхдээ энэ бүхэн Европт цөмийн дайн эхэлбэл германчуудад учирч болох «Гермасимыг» зөгнөнө. ХБНГУ америкийн пуужингийн хамт цөмийн бай № 1 болно. Яагаад гэвэл, одоо нэг хавтгай дөрвөлжин километрт болон нэг хүнд ногдох цөмийн зэвсгийн тоогоор дэлхийд нэгд орж байна.

	«Штерн» сэтгүүл ХБНГУ-д америкийн цөмийн зэвсэг байрлуулах нууц газрын зургийг хэвлэхэд ихэнх бундесбюргерүүдийн үстэй толгой арзайжээ. Үнэн хэрэг дээрээ хамгийн аймшигт зүүднээс ч илүү гунигтай байв. Хүмүүс ЗСБНХУ, БНАГУ, Польш, Чехословак руу чиглэсэн цөмийн пуужин, бөмбөг, сум төдийгүй ХБНГУ-ын өөрийн нь нутаг дэвсгэрт байгаа байрлалуудын ... эсрэг чиглэгдсэн цөмийн зооринд амьдарч байгаагаа харжээ. 36 ширхэг «Лэнс» пуужингийн байн дотор Гамбург - Киль, Мюнхен - Аугсбурийн чиглэлүүдийн засмал замууд тэмдэглэгдсэн байна. Европт цөмийн дайн хийх Рейганы мэдэгдлийн дараа НАТО-гийн жанжин штабынхны онол амиа хорлох онол болох нь тодорхой болов.

	Хэдэн арав, дараа нь хэдэн зуун мянган хүн гудамжинд гарчээ. Батлан хамгаалах яамны сайд агсан Ганс Апелийг нэгэн маргаан дээр НАТО-гийн бодлогыг тайлбарлаж үг хэлэх болоход түүнийг шидсэн өндөг, лоолийн мөндрөөс цагдаа нар бамбай барин хамгаалахаас өөр аргагүй байв. Бас нэгэн маргааны явцад анагаах ухааны хэсэг оюутнууд биедээ цус түрхэн шинэ дайны аюулыг эсэргүүцсэн хуудас тарааж байв.

	Боннын их сургуульд болсон нэгэн маргаан дээр намын ажилтнууд «зөвлөлтийн аюул» гэдгээр шалтаг болгож НАТО-гийн «хоёрдмол шийдвэрийг» зөвтгөж эхлэхэд танхимд суугаа нэг оюутан босож Ганс Магнус Энценсбергерийн шүлгээс уянгалуулан:

	 

	Та нарын хийгээгүй тэнэг явдал огт үгүй

	Тааруухан нэг заль ч өөрсдийг чинь тайтгаруулж чадна...

	 

	гэж уншсаныг би нүдээрээ харсан билээ.

	Тэгэхэд илтгэгчийн нэг нь «АНУ бол биднийг хамгаалагч гүрэн, түүнгүйгээр бид үрэгдэх болно...» гэж уцаарлан хэлэхэд танхимын нөгөө талд суугаа бас нэгэн оюутан босож Энценсбергерийн шүлгийг үргэлжлүүлэн:

	 

	Дээрэмчид мандтугай!

	Хүчирхийлье гэж та нарт хэлбэл,

	Хөөрхийлөлтэй гэгч нь орондоо орно шүү дээ!

	 

	хэмээн уншжээ.

	Танхим алга ташилтаар цуурайтав.

	Надаас холгүй суугаа золбоолог нэг өвгөн

	— Лав хоёулаа коммунист байх гэж ёжтойхон хэлэв.

	— Яг тийм... Мехтерсхаймер, Борм хоёр шиг л коммунистууд гэж түүний хэлснийг дуулсан нэг оюутан өвгөнийг доогтой дайрав.

	Өвгөн үсрэн босож, дургүйцсэн байдлаар таягаа торжигнуулан танхимаас гарав. Надтай зэрэгцэн суусан оюутнууд дооглон инээлдэцгээсэн ба Энценсбергерийн «Хониноос чоныг хамгаалах» гэсэн шүлгийн хэсгээс уншигчид ХСС-д (НАТО-гийн шийдвэрийг шүүмжилсний учир хөөгдөхөөсөө өмнө Альфред Мехтерсхаймер энэ намд цэргийн асуудлаар нэртэй мэргэжилтэн байсан) ордог оюутны байгууллагын гишүүд байсныг надад тайлбарлав.

	Энэ хэсэг үйл явдал ХБНГУ-д дайныг эсэргүүцсэн хөдөлгөөн гүнзгий шингэж, цар хүрээ нь тэлж байгааг тайлбарласан тэр хүчин зүйлийг миний өмнө илт харууллаа. Зөвлөлтийн эсрэг суртал ухуулга байдгаараа бахардсан ч «зөвлөлтийн аюул» хэмээх гүтгэлэгт итгэдэг хүмүүс, ялангуяа залуучууд өдрөөс өдөрт цөөрч байна. Энэ талаар сүүлийн жилүүдэд ХБНГУ-д их өөрчлөлт гарсан юм. Одоо нэг хэсэг мэргэжилтнүүд нөгөөтэйгөө зөрж, улс төрийнхөн бие биетэйгээ маргаж байна. Маргалдаан зөвхөн ХАХ, ГСДН-ын хооронд явж байснаас гадна нам тус бүрийн дотор ч явагдаж байна. ГСДН-ын дотор 1979 онд НАТО-гийн шийдвэр хүлээж авах хүртэл, түүний дараа ч канцлер Шмидтэй цөм санал нэгтэй биш байв. Геншерийн эсрэг ихэнх «Залуу демократуудаас» гадна ЗАН-ын захиргааны гишүүд санал зөрж байв. Тэр ч байтугай ХАХ / ХСХ-ийн баруун хэсэгт ч пуужин байрлуулах америкийн бодлогоос татгалзагчид гарч ирлээ. Дайныг эсэргүүцсэн жагсаал зохион байгуулагчдын дотор хоёр протестант шашны холбоо ч байна.

	Олон нийтийн дургүйцлийн зааг баруунтан зүүнтэн хоёрын дунд явж байгаа биш, харин ХБНГУ-г цөмийн сүйрлээс яаж аврах вэ? гэсэн асуудалд тулаад байна. Хэрвээ цэргийн мөргөлдөөн гарвал Баруун Герман цөмийн дэлбэрэлтийн голомт болох хамгийн их боломжийг янз бүрийн улс төрийн үзэлтэй хүмүүс ойлгосон юм. Тиймээс «Америкийн пуужин байрлуулахгүй!» гэсэн уриа дор коммунистууд, социал - демократууд, либералууд, консерваторууд, католикууд, протестантууд нэгджээ.

	Сүүлийн үед АНУ-д баруун германыхныг америкийг эсэргүүцэгчид гэж зэмлэх нь олон болжээ. Гэхдээ сайн бодож үзвэл, энэ нь юуны өмнө Рейганыг эсэргүүцэгчид аж. Энэ ч бас шалтгаантай юм.

	ХБНГУ-д байхдаа би ихэнх бундесбюргеруудаас «Баруун Германы улс төрийнхнөөс хэн нь Рейгантай санаа нэгтэй байдаг вэ?» гэж асууж байлаа. «Штраус» гэж ихэнх нь хариулж байв. Заримаас нь би эсрэгээр асууж: «Америкт хэн Штраустай хамгийн их төстэй вэ?» «Мэдээжийн хэрэг, Рейган» гэж бараг бүгд хариулсан юм. Энэ байдал бундесбюргеруудийг маш их хөнддөг аж.

	— Штраустай төстэй Рейган дараа нь бидэнд өөрийн бодлогыг тулган хүлээлгээсэй гэж 1981 онд бундестагийн сонгуулийн үеэр бид Рейгантай төстэй Штраусын эсрэг саналаа өгсөн гэж үү? гэж тэд зэвүүрхэн асууж байсан юм.

	Харин Баруун Европын бусад улсын нэгэн адил ХБНГУ-ын олон нийтийн дотор америкийг эсэргүүцсэн хөдөлгөөн өрнөх болсны жинхэнэ эх үүсвэрийг АНУ өөрөөсөө эрэх хэрэгтэй. Өөрийн ичгүүргүй түрэмгийлэл, баруун европчуудыг цөмийн ёроолгүй ангал руу түлхэж байгаагаараа Вашингтон өөртөө дургүйцэл төрүүлэхгүй байна гэж үү?

	 

	 

	Лоозонгуудын хулгай

	Европын жолоог гараасаа алдаж байна гэдгийг хожуу ч гэлээ Вашингтонд ойлгосон юм. Олон жилийн турш хүчирхийлэлдээ найдан «баруун европчууд биднээс хаашаа ч зайлахгүй» гэж тайвширчээ. Олон нийтийн саналын судалгаа, ордныхны холбоотнуудын гомдлууд нь ерөнхийлөгч Рейганы өргөөний янкуудыг сандаргасан байна. Баруун Европыг цөмийн талхинд барьж байх боловч сэтгэл санааг барьж байж болохгүй гэдгийг тэд ойлгожээ. Мэргэжилтнүүдийн судалгаагаар, нейтроны бөмбөгийн зэрлэг санаа, «хязгаарлагдмал дайны» ичгүүргүй бодлого нь атлантын эвслийн олон үнэнч зүтгэлтнүүдийг ч чичрүүлэв. Зөвхөн айсандаа биш, европын соёл иргэншлийн хувь заяаны өмнө хүлээсэн хариуцлага нь сая сая хүнийг босгосон юм.

	Энэ тулалдаанд олон үе шат байв. Эхлээд дургүйцэгчид руу довтлов. Бүх өөрөөр сэтгэгчдийг гүтгэх, мөрдөх зэрэг аргаар шигшин зайлуулж байв. Намын удирдлагын чиг шугамыг эсэргүүцэхийг оролдсон гсдн-ын зүүн жигүүрийнхийг канцлер Шмидт огцорно гэдгээр айлгав. Холбооны канцлер ард түмнийхээ эсрэг дипломат шугамаар нууц холбоо барьж байна гэж зэмлэсэн депутат Карл - Хайнц Ханзенийг баруун социал - демократынхан «БНАГУ руу оргохыг» зөвлөв. Дараа нь түүнийг намаас шууд хөөжээ. Альфред Мехерсхаймерыг ХСХ-ны эгнээнээс шууд хөөлөө.

	Пуужингийн эсрэг Крефельдийн уриалгад гарын үсэг зурах хөдөлгөөний тухай чимээгүй байх, дараа нь гүжирдэхийг оролдов. Харин түүнд сая гаруй хүн гарын үсэг зурсны дараа Баруун Германы үйлдвэрчний байгууллагуудын нэгдлийн удирдлагаас өөрсдийн уриалгыг гаргахаар шийдэж, тэр нь 1981 оны есдүгээр сарын 1-нд батлагджээ. Үүнд цөмийн зэвсгийн хойноос хөөцөлдөхийг зогсоохыг шаардсан боловч коммунистуудын оролцоогүй гаргасан уриалга Крефельдийн уриалгад гарын үсэг зурахыг хориглосон ба дагахгүй бол шийтгэл хүлээлгэнэ гэж сүрдүүлснийг Дюссельдорфт болсон үйлдвэрчний идэвхтнүүдийн уулзалтад оролцогчид надад хэлэв. Бүх хямрал Крефельдийн уриалгад Германы коммунист намын гишүүд гарын үсэг зурснаас боллоо гэж Шпрингерийн «Ди вельт» ёжилж байлаа.

	Ийнхүү дайны эсрэг хөдөлгөөн, түүний лоозонгууд эхний үед дарагдаж байв.

	Харин түүнийг олон нийт дэмжиж байгаа нь илэрхий болсны дараа олонд дэлгэрсэн лоозонг хулгайлах болов. Үүнд зөвхөн ГСДН-ын барууныг баримтлагч зүтгэлтнүүд төдийгүй ерөнхийлөгч Рейган өөрөө ч оролцов. АНУ-ын ерөнхийлөгч 1982 оны дөрөвдүгээр сарын 19-нд радиогоор үг хэлэхдээ: «Хэн цөмийн дайныг эсэргүүцэж байна, түүнд хариу болгож «би та нартай хамт» гэдэг ганцхан үгийг хэлье» гэсэн билээ.

	Ийм л байна! Харамсалтай нь үүнээс өмнөхөн цөмийн эсрэг хөдөлгөөний идэвхтнүүдийг тэр өөрөө болон түүний ивээл дор улсын департаментад ажиллагчид «Кремлийн хөлсний тагнуул» гэж байсан билээ.

	«Энэ бүхнийг Зөвлөлт Холбоот Улсад худалдагдсан, түүгээр санхүүжигдэж байгаа Дэлхийн энх тайвны зөвлөл гэгч зохион байгуулж байна» гэж Рональд Рейган 1981 оны арван хоёрдугаар сарын 25-нд жишим ч үгүй хэлж байлаа. Түүний сайшаасан дайныг эсэргүүцэгчид, тэднийг дэмжигчдийн эсрэг яаж тэмцэх, нэр хүндийг хэрхэн гутаах талаар АНУ болон түүний НАТО-гийн холбоотнуудын баримтлах удирдамжийг төрийн байгууллагуудын хамтаар ТТГ боловсруулжээ.

	Нейтрон ба цөмийн зэвсгийн эсрэг шаргуу тэмцэж байгаа тул Вашингтоныхон үзэн яддаг Голландынхныг хамгийн хорт сумаар харважээ. Чухамхүү энх тайвны төлөө хөдөлгөөнийг америкийнхан «голландит» гэж нэрлэж, хамгийн халдварт, зэвүүн өвчин гэж тодорхойлсон байна.

	Одоо тэдэнд бүх Баруун Европ таалагдахгүй болсон ба «голландит» нь «Европеит» болон хувирчээ. НАТО-гийн ерөнхий нарийн бичгийн дарга Иозеф Лунс (өөрөө голланд хүн) Вашингтонд гаргасан тушаалдаа Голландын энх тайвны төлөө Сүм хийд хоорондын ЗӨВЛӨЛИЙГ Москва санхүүжүүлдэг мэтээр зэмлэсэн байна.

	ХБНГУ-ын зэвсэгт хүчний ерөнхий штабын сэтгэлзүйн хамгаалалтын хэлтэс ч энэ удирдамжаар хөдөлж, өөрийн нэгэн баримт бичигтээ Баруун Германы энх тайвны төлөө хөдөлгөөнийхнийг «Москвагийн хүслийг биелүүлэгчид» гэж тодорхойлжээ.

	Барзель хотод Швейцарын энх тайвны төлөө хөдөлгөөнд оролцогчид энэ тухай надад хэлсэн юм. Баруун зүгийн Хэвлэл мэдээллийнхэн пуужингийн шинэчлэлтийн эсрэг тэмцэгчдийн бүгдийг нь учир зүггүй муулж эхэлжээ. Хөрөнгөтний «Франкфуртер альгемайне» сонинд цэргийн мэргэжилтэн Вайнштайн: генерал Герт Бастианд Германы коммунист нам мөнгө төлдөг гэж нийтэлсэн нь тодорхой байв.

	Харин америкийн улс төрийн зүтгэлтнүүд зэвсэглэлийн хойноос хөөцөлдөх явдлыг буруушаан гарч ирэхэд барууны хэвлэл мэдээллийнхэн амандаа ус балгасан юм шиг таг болсон. Энэ нь ТТГ-ын бичсэн зохиолд тусаагүй зүйл байлаа. 1982 оны гуравдугаар сарын сүүлчээр «Хуульчид Европын дайны аюулын эсрэг, энх тайван, намжмал байдал ба зэвсэглэлийг хураахын төлөө» асуудлаар Майн Франкфуртад болсон олон улсын бага хуралд баруун, зүүний олон тооны нэрт хуульч оролцсоны дотор АНУ-ын шүүх яамны сайд агсан Рамсей Кларк байлаа.

	Миний уулзсан Баруун Германы радио ба ХБНГУ-ын өдөр бүр гардаг том сониныхон:

	— Энэ тухай бид анх сонсож байна гэж гайхаад, — Энэ их сонин баримт байна. Хэрвээ бид энэ тухай мэдсэн бол түүнтэй ярилцлага хийх байсан гэлээ. 

	Харин хэвлэлийн чөлөөт байдлыг эзэгнэгчид үүнийг хүссэнгүй.

	1981 оны сүүлчээр төрийн байгууллага ерөнхийлөгчийн шинэ тактикийг боловсруулсныг танил сэтгүүлчээс сонссон тухай АНУ-аас ирээд удаагүй байгаа миний эртний танил, Данийн сэтгүүлч саявтархан ХБНГУ-т уулзахдаа надад ярьсан юм. Америкийн засаг захиргааны улс төрийн гадаад бодлого, зөвлөлтийн энх тайванч санаачилга, энэ талаар улс түмний олон нийтийн шахалт шаардлага зэргийг харьцангуйгаар судалсны дараа санаачилгыг гартаа авахыг хичээж, хэлэх үгээ өөрчлөхийг Рейганд түүний зөвлөхүүд санал болгожээ. Ерөнхийлөгч цөмийн дайны аюулыг зайлуулах тэмцлийг онцлон анхаарч, өргөн олон нийтэд нааштай сэтгэгдэл төрүүлэх боловч Зөвлөлт Холбоот Улс хүлээж авч боломгүй тийм энгийн хувилбарыг урьдчилан бодож дэвшүүлэх ёстой байв.

	Зорилго нь: АНУ, Баруун Европ дахь дайны эсрэг хөдөлгөөнийг дарах, хүлээж авахгүй байна гэдгээр ЗХУ-ыг буруушаах. Энэ утгаар Рейган тэглэх хувилбар гэж өргөн дэлгэрсэн үгээ 1982 оны тавдугаар сарын 9-нд Юрика хотод, дараа нь 1983 оны есдүгээр сарын 27-нд НҮБ-ийн Ерөнхий Ассамблейн чуулганд хэлсэн билээ.

	Рейганы Баруун Европт хийх айлчлалын төлөвлөгөө онцгой нарийн нягт боловсруулагджээ. Эхлээд Рейган Боннд очихгүй зөвхөн Брюссель, Англиас буцах байсан. Харин Геншер, Хейг хоёр америкийн ерөнхийлөгчийг Бонн, мөн Баруун Берлинд айлчлахыг санал болгосон аж.

	Баруун Германы туршлагатай ажиглагчид энэ санааг Баруун Берлиний хувьд алдаатайгаар барахгүй өдөөн хатгасан хэрэг гэж үзэв. Тэд америк баруун германы найрамдлын барилдлагыг бэхжүүлэх, баруун германчууд америкийн эсрэг үзэлтэй гэж боддог Рейганы хардлагыг арилгахыг бодсон нь зорилгодоо хүрч чадсангүй. Айлчлал үнэхээр эсрэг үр дүнд хүргэсэн билээ.

	Америкийн эсрэг үзлийг ноцоох, баруун германчуудын гэм бурууг гааруулах гэсэн хүч ХБНГУ-д ч, АНУ-д ч байлаа.

	1982 оны гуравдугаар сард Дюссельдорфт болсон үйлдвэрчний ажилтнуудын уулзалт дээр миний уулзсан Томас Шмидт надад итгэлтэйгээр хэлсэн нь:

	— Америкчууд Баруун Германаар овжин тоглож байна. Эхний үед засаг төрийн толгойд социал - демократ канцлер байх нь тэдэнд ашигтай байсан бол одоо засаг төрийн толгойд ХАХ-г гаргаж ирэхийг бүх л аргаар хичээж байна. Үнэндээ тэдний гараар «гүйцэд зэвсэглэх» тухай НАТО-гийн шийдвэрийг гаргуулсан. Засаг төрийн эрхэнд ХАХ гарвал америкийн шахаж хүлээлгэх бодлогыг эсэргүүцэх нь улам хүчтэй болно. Харин америкийнхан биднийг хөөрхөн мэхэлж чадна гэж хий дэмий найдаж байна. Пуужингийн эсрэг шийдвэрлэгч тэмцэл урд байна!

	Хэрвээ засаг төр Баруун Германы нутаг дэвсгэрт «Першинг-2» далавчит пуужин байрлуулж эхэлбэл иргэний хувьд үл зөвшөөрсөн өргөн олонтой мөргөлдөнө гэж үздэг Бремений оюутнууд надад энэ талаар хэлсэн юм.

	ХБНГУ-д атомын пуужин байрлуулахын эсрэг, энх тайвны төлөө хөдөлгөөнд идэвхтэй үйл ажиллагаагаараа Бремен хотод өргөн олонд нэртэй, үйлдвэр худалдааны томоохон эзэн Клаус Хюбботер Зөвлөлтийн төлөөлөгчидтэй хийсэн уулзалт дээр:

	— Пуужингийн эсрэг Крефельдийн тунхагт ХБНГУ-ын аль ч хотоос илүү ихээр, 67 мянган хүн гарын үсэг зурсан явдалд Бременийнхэн бид бахархаж байдаг гэж хэлсэн билээ. Тэрээр Шпрингерийн хэвлэл, Левенталь мэтийн барууны телевизийн тайлбарлагчдын мөрдлөг хавчлага болон гүтгэлгийг үл хайхран мянга мянган бременийнхны өмнө генерал Бастианаар үг хэлүүлэх ажлыг зохион байгуулж, дараа нь «Цөмийн зэвсэглэлийн хойноос хөөцөлдөх нь зайлшгүй гэж үү?» гэсэн номыг өөрийн хөрөнгөөр хэвлэж гаргажээ. Өөрийнхөө номыг бидэнд гардуулж өгөхдөө;

	 

	«Энх тайвны төлөө тэмцэл нь байлдахаас арав дахин илүү эр зориг шаардана» 

	 

	гэж бичив.

	Бид Клаус Хюбботер болон хуульч, оюутан, үйлдвэрчний идэвхтэн, бусад бременийхантай хамт «Везербликийн» танхимд цугларч, Баруун Германы нутаг дэвсгэрт цөмийн пуужин байрлуулахын эсрэг ХБНГУ-ын олон нийтийн хөдөлгөөний тухай кино үзэх үеэр хэдэн зуун мянган хамгийн янз янзын хүмүүсийг нэгтгэсэн хүмүүсийн эв санааны нэгдэл, иргэний эр зориг хэчнээн их хүчтэйг би мэдэрлээ.

	Энэ тэмцэлд бидний хүн бүр холбогдолтой болохыг, амьдралыг хамгаалахын төлөө хүн бүр хариуцлага хүлээж байгааг бид ойлгож байлаа. Арнольд Цвейгийн: 

	 

	«Хэзээ нэг цагт хэн нэг нь дайныг эхэлсэн бол, түүний нэг адил хэн нэг нь энх тайвныг эхлэх ёстой» 

	 

	гэсэн мэргэн үг санаанд оров.

	
VI. ЦӨМИЙН ЗЭВСЭГГҮЙГЭЭР ШИНЭ ЗУУНД ДЭВШИН ОРОХЫН ТӨЛӨӨ 

	 

	 

	ЗХУ-ын саналыг дэмжиж байна

	Дэлхий дахины улс төрийн уур амьсгал эрс хурцдаж, цөмийн дайны аюул занал өсөн нэмэгдэж, олон улсын байдал улам түгшүүртэй болж байгаа одоо үед цөмийн дайн гарах аюулыг устгах, зэвсэглэлээр, ялангуяа цөмийн зэвсэглэлээр хөөцөлдөхийг хазаарлан зогсоож, цөмийн дайны хүнд бэрх дарамтаас хүн төрөлхтнийг ангижруулах, Европ тив болон дэлхий дахины аюулгүй байдлыг бэхжүүлэх асуудал дэлхийн бодлогын хамгийн тулгамдсан асуудал болж байна.

	Үй олноор хөнөөх зэвсгийг устгах, цөмийн дайны аюулыг сэрэмжлэн зайлуулах программыг тууштай хэрэгжүүлэх талаар ЗХУКН, Зөвлөлт засгийн газар, ах дүү социалист орнуудын нам, төрийн тууштай бодлого энхийг эрхэмлэгч улс түмний язгуур эрх ашигт яв цав нийцэж, улам бүр өргөн дэмжлэг олсоор байна.

	1986 оны нэгдүгээр сарын 15-нд ЗХУКН-ын Төв Хорооны Ерөнхий нарийн бичгийн дарга Михаил Горбачевын хийсэн мэдэгдэл дэлхий дахины асар их анхаарлыг татав. 

	Уг мэдэгдэлд:

	 

	1. ЗСБНХУ, АНУ хоёр бие биеийн нутаг дэвсгэрт хүрч тусах цөмийн зэвсгийг 5—8 жилийн хугацаанд 2 дахин хорогдуулах. Хоёр тал сансрын цохилтын зэвсэг бүтээх, турших, байрлуулахаас татгалзах; Европ тивд ЗСБНХУ, АНУ-ын баллистик болон далавчит пуужинг оролцуулан дунд тусгалын пуужинг бүрэн устгах шийдвэрийг эхний шатанд гаргаж хэрэгжүүлэх, АНУ стратегийн болон дунд тусгалын пуужинг бусад оронд нийлүүлэхгүй байх, Англи, Франц хоёр өөрсдийн зохих цөмийн зэвсгээ нэмэгдүүлэхгүй байх үүрэг авах;

	 

	2. ЗСБНХУ, АНУ хоёр өөр өөрсдийн зохих зэвсэглэлийг 50 хувь хорогдуулж дуусгах ба цөмийн зэвсэгтэй бусад гүрэн 1000 км хүртэл тусгалтай хэрэгслээ устгаж эхлэх;

	Цөмийн зэвсэгтэй бүх гүрэн цөмийн зэвсэг туршихаа зогсоох;

	 

	3. 1999 оны эцэс гэхэд дэлхий дээр цөмийн зэвсэг байхгүй болгож, дахин цөмийн зэвсэг бий болгохгүй байх тухай хэлэлцээр боловсруулахыг санал болгосон билээ.

	 

	ЗХУ 1985 оны 12-р сарын 31-нд хугацаа нь дууссан цөмийн ямарваа дэлбэлэлт хийхийг дангаараа азнах шийдвэрээ дахин 3 сараар сунгасан тухай мэдэгдсэн юм.

	ЗХУКН-ын Төв Хорооны ерөнхий нарийн бичгийн дарга Михаил Горбачевын мэдэгдэлд дэвшүүлсэн манай гарагийг цөмийн болон химийн зэвсгээс ангижруулах оновчтой өргөн программ газар дэлхийд өнө бат, найдвартай энх тайвныг хангах гэсэн хүн төрөлхтний олон зуун жилийн хүсэл мөрөөдлийг биелүүлэх сайхан боломж нээж байгааг дэлхийн олон нийт халуунаар талархан дэмжиж байна.

	Вьетнамын Коммунист Намын Төв Хорооны Улстөрийн Товчооны гишүүн, БНСВУ-ын Сайд нарын Зөвлөлийн дарга Фам Ван Донг ТАСС-ын сурвалжлагчтай ярилцахдаа Зөвлөлтийн энх тайванч иж бүрэн шинэ санал өнөө болон хойч үеийнхний хувь заяаны төлөө ЗСБНХУ өндөр хариуцлага хүлээж байгааг дахин илтгэн хариулж байна. Цөмийн аливаа дэлбэлэлтийг дангаар азнасан хугацааг сунгахаар шийдвэрлэсэн нь Зөвлөлт Холбоот Улсын ариун шударга байр суурь, сайн санааны тодорхой нотолгоо боллоо гэж онцлон тэмдэглэв. ЗХУКН-ын Төв Хорооны ерөнхий нарийн бичгийн дарга Михаил Горбачевын мэдэгдэлд Хиросима хотын захиргаа, олон нийт баяр хүргэв. Мэдэгдэлд цөмийн зэвсгийг хураахыг санал болгосон нь олон жилийн өмнө америкийн атомын бөмбөгдөлтөд хэлмэгдсэн тус хотын оршин суугчдын энхийг эрхэмлэсэн хүсэл мөрөөдөлд нийцэж байна гэж Хиросима хотын дарга Такаси Араки цохон заажээ.

	Зөвлөлт Холбоот Улс цөмийн аливаа дэлбэлэлт хийхийг дангаар азнасан хугацаагаа сунгахаар шийдвэрлэж, шат дараалан, тууштай ажиллан, энэ зууны эцэс гэхэд газар дэлхийг цөмийн зэвсгээс ангижруулах үйл явцыг хэрэгжүүлж дуусгах санал дэвшүүлсэнд энх тайвныг хүсэгч хүн бүхэн баяр хүргэж байна. Цөмийн ухаалаг бодлогын төлөө тэмцэх америкийн үндэсний хорооны гүйцэтгэх захирал Дэвид Кортройд Нью-Йоркт ТАСС-ын сурвалжлагчид ярихдаа, тус хороо, тэрчлэн цөмийн зэвсэглэл нэмэгдүүлэхгүй байхын төлөө үндэсний компанийн удирдлага зөвлөлтийн энх тайванч шинэ санаачилгатай танилцаад, ерөнхийлөгч Рейганд цахилгаан утас илгээж, ЗСБНХУ-ын санал санаачилга зэвсгийг үр нөлөөтэй хураах шинэ боломж нээж байгааг онцлон тэмдэглэж, энэ санал санаачилгад нааштай хариу өгөхийг америкийн засаг захиргааны тэргүүнд уриаллаа гэж мэдээлэв.

	ЗХУКН-ын Төв Хорооны ерөнхий нарийн бичгийн дарга Михаил Горбачевын мэдэгдэлд дэвшүүлсэн ЗХУ-ын санаачилга «Их анхаарал татсан туйлын нааштай баримт бичиг» мөн гэж Вашингтоны энх тайвны төлөө гэдэг олон нийтийн нэрд гарсан байгууллагын үндэсний зохицуулагч Дэвид Хестеттер дүгнэсэн бол бид Зөвлөлт Холбоот Улсын саналд баяр хүргэвэл зохино гэж зэвсэглэлд хяналт тавих асуудлаарх америкийн нэрт мэргэжилтэн, СЗХ—1 дэх хэлэлцээр байгуулах тухай хэлэлцээнд америкийн төлөөлөгчдийн тэргүүн байсан Жеральд Смит мэдэгдэв.

	Тэр ЗХУКН-ын Төв Хорооны ерөнхий нарийн бичгийн дарга Михаил Горбачевын мэдэгдэлд дэвшүүлсэн зөвлөлтийн энх тайванч шинэ санал санаачилгын тухай телевизийн Си-Эн-Эн компанийн сурвалжлагчтай ярилцахдаа Европ тивийг цөмийн зэвсгээс ангижруулах замд эхний алхам болгон Европын бүсэд АНУ, ЗСБНХУ-ын дунд тусгалын болон далавчит пуужингийн аль алиныг бүрэн устгах тухай ЗСБНХУ-ын санал хамгийн чухал нь гэж онцлон тэмдэглэв.

	Канадын парламентын гишүүн, тус улсын Гадаад явдлын яамны сайд байсан Жан Кретьен газар дэлхийд цөмийн зэвсгийн бүх нөөцийг бүрэн устгах талаар авах арга хэмжээг төлөвлөн заасан ЗХУКН-ын Төв Хорооны ерөнхий нарийн бичгийн дарга М. С. Горбачевын мэдэгдэлд баяр хүргэж, Америкийн тал зөвлөлтийн энх тайванч санал санаачилгыг буурьтай авч үзэж, зэвсэглэлийнхээ санг зузаатгах мунхаг ажиллагааг зогсоох нь чухал гэж мэдэгдэв.

	ЗХУ-ын зэвсэглэлээр хөөцөлдөхийг эцэс болгох, цөмийн зэвсгийг бүх нийтээр бүрэн хураах үүд хаалга нээх шийдвэр төгс байгааг тус улсын энхийг эрхэмлэсэн энэ шинэ санаачилга гэрчилж байна.

	Дэлхий дахинд цөмийн зэвсгийг бүрэн устгахад чиглэсэн зөвлөлтийн алсын хараатай саналд би баяр хүргэж байна гэж ХБНГУ-ын Улс төрийн нэрт зүтгэлтэн Эгон Бар Делид олон улсын аюулгүй байдлын асуудлаар лекц уншихдаа мэдэгдэв. Дорнод, өрнөдийн хооронд олон улсын түгшүүртэй байдлыг намжаах үйл явцыг дэмжиж, гүнзгийрүүлэх, дайн гаргуулахгүй байхад Европын амин чухал эрх ашиг оршиж байна гэж тэр цохон тэмдэглэв.

	Ойрын 15 жилийн дотор газар дэлхийг цөмийн зэвсгээс ангижруулах тухай ЗХУ-ын санал бол зөв чиглэлд хийсэн алхам мөн гэж «Хүн төрөлхтнийг авран хамгаалахын төлөө дайчилгаа» гэдэг америкийн олон нийтийн байгууллагын зохицуулагч Брюс Кронин мэдэгдэв. Тэр ТАСС-ын сурвалжлагчтай ярилцахдаа манай гарагт хуримтлагдсан цөмийн зэвсгийн асар их нөөцийг хорогдуулж устгахад чиглэсэн аливаа саналд АНУ-ын энх тайвны талынхан баяр хүргэж байна гэж тэмдэглэв.

	Дэлхийн хэвлэлд ЗХУКН-ын Төв Хорооны ерөнхий нарийн бичгийн дарга М. С. Горбачевын мэдэгдэлд дэвшүүлсэн гадаад улс төрийн шинэ томхон цогцолбор санаачилгыг өнө бат энх тайван тогтоох өргөн цар хүрээтэй, тодорхой бөгөөд оновчтой бодит программ гэж тодорхойлж байна. Зарим сонины бичсэн тодорхойлолт дүгнэлтийг сийрүүлбэл:

	Чехословакийн «Руде Право» сонинд 

	 

	«Энэ баримт бичиг халуун цөмийн сүйрэл гаргах аюулыг арилгахад чиглэсэн Зөвлөлтийн коммунистууд, зөвлөлтийн бүх ард түмний зарчимч бодлогын үргэлжлэл, хөгжил болж байна» 

	 

	гэжээ.

	 

	— Зөвлөлтийн энх тайвны программ нь нарийн төвөгтэй бөгөөд амин чухал асуудалд хандах бүх улс түмний үзэл бодлыг харгалзсан санал учир шалтгаан, санаа бодлыг тусгаж байна. ЗСБНХУ-ын санал санаачилга адил тэгш, харилцан аюулгүй байх зарчмыг баримталж цэргийн сөрөг төвлөрлийн түвшнийг багасгах тухай хэлэлцээр хийх сайхан үндэс болж байна. Үүгээр ЗСБНХУ улс түмний нэн чухал зорилтыг шийдвэрлэх, тэдний хүсэл мөрөөдөл, итгэл найдварыг хэрэгжүүлэхэд чиглэсэн түүхэн алхам хийлээ 

	 

	гэж БНАГУ-ын «Нойес Дойчланд» сонины тэргүүн өгүүлэлд дурджээ.

	 

	— Зөвлөлтийн санал бол, ЗСБНХУ-ын энхийг эрхэмлэгч тууштай бодлогын зүй ёсны үргэлжлэл мөн. Эдгээр саналыг хэрэгжүүлснээр цөмийн дайнд сүйрэх аюулыг арилгаж, улмаар манай гарагийн аж амьдралыг сахин хамгаалах болно 

	 

	гэж Унгарын «Неспава» сонин тэмдэглэжээ.

	 

	— Зөвлөлтийн удирдагчийн мэдэгдэл нь ЗСБНХУ хүн төрөлхтний хувь заяаны төлөө өндөр хариуцлага хүлээж байдгийн илрэл бөгөөд олон улсын тавцанд Зөвлөлт төрийн баримталж буй энх тайван, энэрэнгүй чиг бодлогын бэлгэ тэмдэг болж байна 

	 

	гэж Вьетнамын «Нянзан» сонины тэргүүн өгүүлэлд онцлон тэмдэглэжээ.

	 

	— Зөвлөлтийн мэдэгдэл нь их чухал ач холбогдолтой баримт бичиг болох нь эргэлзээгүй юм. ЗСБНХУ бүх чиглэлээр энхийн довтолгоо хийлээ 

	 

	гэж Францын «Матэн» сонинд бичсэн бол «Монд» сонинд «Сэтгэл татсан төлөвлөгөө» гэсэн гарчигтай редакцын өгүүлэл нийтэлж, 

	 

	зөвлөлтийн удирдагчийн мэдэгдлийн гол гол заалтыг задлан шинжилсэн байна. Зөвлөлтийн энх тайвны шинэ программ энэ зууны эцэс гэхэд цөмийн зэвсгийг бүрэн устгахад чиглэж байна 

	 

	гэж өгүүлэлд цохон заажээ. Үүний сацуу АНУ «оддын дайны» программаа хэрэгжүүлбэл энэ зорилгод хүрэх боломжгүй юм гэдгийг ЗСБНХУ онцлон тэмдэглэж байна гэж тус сонинд бичжээ.

	ЗХУ-ын шинэ саналыг Мексикийн «Хорнада» сонинд өндөр үнэлж, 

	 

	манай гарагт байгаа цөмийн зэвсгийн бүх нөөцийг 15 жилийн дотор устгая гэсэн ЗХУКН-ын Төв Хорооны ерөнхий нарийн бичгийн дарга М. С. Горбачевын санал энх тайвныг эрхэмлэж, олон улсын түгшүүртэй байдлыг намжаахад чиглэсэн ЗХУ-ын бат тууштай чиг бодлогын илрэл мөн 

	 

	гэж тус сонины редакцын өгүүлэлд тэмдэглэжээ.

	Японы «Майнити» сонин «Зөвлөлтийн саналыг онцлон анхааръя» гэсэн гарчигтай редакцын өгүүлэлдээ ЗХУ энэ зууны эцэс гэхэд цөмийн зэвсгийг бүрэн устгах зорилт тавьж байгааг тэмдэглэсэн байна. Зөвлөлтийн санал санаачилгад бодит ажлаар нааштай хариу өгөхийг Рейганы засаг захиргаанд тус сонин уриалжээ. Бид эрин үеийн ач холбогдолтой Зөвлөлтийн шинэ санал санаачилгад баяр хүргэж байна гэж «Токио Симбун» сонин бичжээ.

	Английн «Гардиан» сонинд бичихдээ, зөвлөлтийн санал америкийн засаг захиргааныхныг цочирдуулж, «Харцагуудыг» ёстой нэг сандаргалаа гэжээ. ЗСБНХУ цөмийн туршилтыг дангаар азнаснаа гурван сараар сунгасан тухай мэдэгдсэн нь цөмийн зэвсгээ шинэчилсээр байгаа Вашингтон, Лондоныхныг тэвдүүлэв гэж Лондоны «Таймс» сонинд бичжээ.

	ЗХУКН-ын Төв Хорооны ерөнхий нарийн бичгийн дарга М. С. Горбачевын мэдэгдэл, түүнд дэвшүүлсэн ЗСБНХУ-ын энх тайванч шинэ санал санаачилгад Пхеньянд хуралдсан Олон улсын оюутны холбооны гүйцэтгэх хорооны хуралдаанд оролцож байгаа 60 гаруй орны оюутан залуучуудын элч төлөөлөгчид баяр хүргэж бүрэн дэмжиж байгаагаа илэрхийлж байв.

	 

	Хүн төрөлхтөн цөмийн дайнд устаж үгүй болох аюулаас ангижруулахад чиглэсэн ЗХУ-ын шинэ бодит алхмыг бүрэн дэмжиж байна. Энэ нь эмэгтэйчүүдийн хамгийн өргөн давхарга, энхийг эрхэмлэгч бүх хүчний хүсэл мөрөөдөлд нийцэж байгаа юм 

	 

	гэж ОУЭАХ-ны ерөнхий нарийн бичгийн дарга Мирьям Вире Туоминэн ТАСС-ын сурвалжлагчтай ярилцахдаа мэдэгдэв.

	 

	Зөвлөлтийн шинэ санаачилга бол 2000 он гэхэд цөмийн зэвсгээс ангижрах хэтийн төлөвийг хүн төрөлхтөнд нээж, газар дэлхийн аж амьдралыг цөмийн дайнд хөнөөлгөхгүй байх жинхэнэ энх тайвны программ мөн.

	Цөмийн зэвсгийн бүх туршилтыг түр азнаснаа 1986 оны 3-р сарын 31 хүртэл сунгахаар ЗСБНХУ шийдвэрлэснийг ОУЭАХ өндөр үнэлж, энэ шийдвэр ЗХУ цөмийн зэвсэглэлээр хөөцөлдөхийг эцэс болгохыг эрмэлзэж байдгийн шинэ нотолгоо гэж үзэж байна.

	Үүний зэрэгцээ зөвлөлтийн азнах шийдвэрт нэгдэн нийлэхийг АНУ-ын засаг захиргаанд сая сая эмэгтэйчүүдийн өмнөөс ОУЭАХ дахин уриалж байна.

	АНУ-ын засаг захиргаа, цөмийн зэвсэгтэй бүх гүрэн нааштай хариу алхам хийж, энх тайван тогтоох улс төрийн сайн санаа, хүсэл эрмэлзлээ жинхэнэ ёсоор үзүүлэхийг ОУЭАХ хүлээж байна. Ингэх нь түүхэн чухал эргэлтийн үед ороод байгаа нийт хүн төрөлхтөн, дэлхийн бүх ард түмний чухал шаардлага мөн 

	 

	гэжээ. 

	1986 оны 10-р сард Исландын нийслэл Рейкьявикт болсон Зөвлөлт-америкийн дээд хэмжээний уулзалт дэлхий нийтийн анхаарлын төвд байлаа. Энэ уулзалтад зөвлөлтийн удирдлага бодит, оновчтой, шударга, ил шулуун саналтай очсон. Үүнд:

	 

	Нэгдүгээрт, таван жилийн дотор стратегийн довтолгооны зэвсэглэлийг газар, ус, агаар гурван орчимд 50% хорогдуулж, 10 жилийн дараа уг зэвсгийг бүрэн устгах; 

	 

	хоёрдугаарт, Европ тивд байгаа ЗХУ, АНУ-ын дунд тусгалын пуужинг бүрэн устгах, тэгэхдээ Их Британи, Францын цөмийн потенциалыг авч хэлэлцэхгүй гэсэн АНУ-ын урьд дэвшүүлсэн саналыг хүлээж авах; Энэ санал биелэгдвэл Ази дахь цөмийн цэнэгтэй пуужинг хязгаарлах; 

	 

	гуравдугаарт, пуужингийн довтолгооноос хамгаалах гэрээг бэхжүүлж, түүнээс гарах эрхээ 10 жил эдлэхгүй хойшлуулж, энэ завсар пуужингийн довтолгооноос хамгаалах сансрын хэрэгслийг сансарт гаргахгүй, туршихгүй байж, судалгаа туршилтыг лабораторийн хэмжээнээс хэтрүүлэхгүй байх.

	 

	Гэтэл АНУ «оддын дайны» программаа хэрэгжүүлэх замаар ЗСБНХУ-аас цэргийн талаар давуу болж авахыг эрмэлзсээр байсан ба уг уулзалтад бэлтгэлгүй, боловсруулсан тодорхой саналгүй очсон учир Рейкьявикийн уулзалт үр дүнд хүрээгүй. Чухам ийм учраас хэн нь энх тайвныг үнэхээр хүсэж, хэн нь дайнд бэлтгэж байгааг энэ уулзалт тод томруун харуулав.

	ЗХУКН-ын Төв Хорооны ерөнхий нарийн бичгийн дарга М. С. Горбачев, АНУ-ын ерөнхийлөгч Р. Рейган нарын Рейкьявикийн уулзалт дээр ЗХУ-ын баримталсан байр суурийг дэмжиж, улам ихэссээр байгаа зэвсэглэлээр хөөцөлдөх явдлыг зогсоох талаар эргэлт гаргах, олон улсын байдлыг сайжруулахын тулд тууштай хүч чармайлт тавьж буй ЗХУ-д чин сэтгэлийн талархал илэрхийлсэн өдий төдий захидал дэлхийн өнцөг булан бүрээс, түүний дотор АНУ-ын иргэдээс цаг үргэлж ирсээр байна.

	Солт-Лейк хотоос энх тайвны аянд оролцож яваа эмэгтэй Шейла Уайт бичихдээ 

	 

	«Зэвсэглэлээр хөөцөлдөх явдал биднийг үгүй хийгээгүй байгаа дээр нь түүнийг эцэс болгоё. Ерөнхийлөгч Рейганы сэдсэн «стратегийн батлан хамгаалах санаачилгын» шинж чанарын тухайд ЗХУКН-ын Төв Хорооны ерөнхий нарийн бичгийн дарга М. С. Горбачевын сэтгэл зовниж байгааг би бүрэн хуваалцаж байна. СБХС бол хамгаалалтын биш, харин довтолгооны зэвсэг мөн нь эргэлзээгүй. «Оддын дайн», яг хэлбэл стратегийн батлан хамгаалах санаачилга нь америкийн аюулгүй байдлыг бэхжүүлэхгүй, харин зэвсэглэлээр хөөцөлдөх явдлын шинэ үеийг нээж, цэрэг улс төрийн нийт байдлыг тогтворгүй болгон, тэгснээрээ АНУ-ын аюулгүй байдлыг, энэчлэн олон улсын аюулгүй байдлыг сулруулна. Хэчнээн хичээвч Харыг цагаан болгож хэзээ ч болохгүй. Сансарт зэвсэг байрлуулах нь энх тайван тийш хийсэн алхам биш, цөмийн дайны гай гамшгаас аврах даатгалын гэрчилгээ биш, харин устган сөнөөгч дайн тийш хийх шууд алхам мөн» 

	 

	гэж Юта муж улсын их сургуулийн мэдээллийн системийн төвийн захирал энэ эмэгтэй өгүүлжээ.

	Кембрижийн оршин суугч Фредерик Рафагийн сэтгэгдэл бас иймэрхүү байна. 

	 

	Би Исландад дээд хэмжээнд болсон уулзалтын тухай мэдээг уншиж, уг уулзалтын дүнгийн тухай ерөнхийлөгч Рейганы телевизээр хэлсэн үгийг сонсоод чухам гайхаж, бас айсан юм. Үнэнийг хэлэхэд Рейган энх амгалан байдал тогтоогч гэж би хэзээ ч итгэхгүй бөгөөд зэвсэглэлд хяналт тавих бодлого баримталж байгаа тухай түүний засаг захиргааны тунхаглалд ямагт эргэлздэг байлаа. Рейкьявикт болсон зүйл Вашингтоныхны милитарист сэтгэлгээг дахин нотолж өглөө. Би ерөнхийлөгчийн улс төрийн философийг мэддэг ч гэсэн түүнийг түүхэн ач холбогдлоороо ховор чухал санал болсон цөмийн зэвсгээс ангижрах, тэгснээрээ манай гараг устаж сөнөх аюулыг үүрд арилгах саналаас татгалзах юм гэж даан ч бодсонгүй.

	Бүх нийтийн энх тайванч байдлыг золиосонд гаргах «оддын дайны» программ бол аюултай санаархал юм. Тийм учраас түүний гол аюул нь зэвсэглэлээр хөөцөлдөх явдлыг шинэ хүрээнд шилжүүлж сансрыг довтолгооны зэвсгээр дүүргэж, тийм замаар цэргийн давуу байдал олж авахыг санаархаж буйд оршино гэж зөвлөлтийн удирдагчийн хэлж байгаа нь түүний түмэн зөв 

	 

	гэж Фредерик Рафа тэмдэглэсэн байна.

	Зөвлөлтийн удирдагчийн өнөөгийн болон хойч үеийнхний ирээдүйн төлөө чин сэтгэлээсээ санаа тавьж, ертөнцийг цөмийн зэвсгээс ангижруулах талаар их хүч чармайлт тавьсан нь энхийн төлөө чин хүсэл эрмэлзлээс үүдэн гарсан гэж олон америк хүн дэмжиж байгаагаа илэрхийлж байв.

	Калифорнийн оршин суугч Грегори Бойд, Шэрои Лоусон, америкийн баруун эргийн том жижиг хотуудын иргэд Лизи Коч, Гэри Свенсон, Роберт Лобабит нар бичихдээ 

	 

	«ЗХУ цөмийн аливаа дэлбэлэлт хийхийг азнасанд бид гүнээ талархаж байна. АНУ бодлогоо өөрчилж, цөмийн туршилтыг азнах арга хэмжээнд нэгдэн нийлээсэй гэж олон америк хүн хүсэж байгааг мэдэгдье. Шинэ зуунд цөмийн зэвсэггүйгээр дэвшин орохыг уриалж буй ЗСБНХУ-ын уриалгад хариу өгөхийг бид цагаан ордныхонд тууштай шаардаж байна» 

	 

	гэжээ.

	Нью-Йоркийн Бруклин районы оршин суугч эмэгтэй Марион Кронхайл «Ньюс дей» сонинд бичихдээ, 

	 

	«Оддын дайны» төлөвлөгөөнд М. С. Горбачевын өгсөн үнэлэлтийг зөвшөөрөхгүй байхын аргагүй. Цөмийн зэвсгийг ашиггүй болгох зориулалттай гэгдэж буй сансрын зэвсэглэл боловсруулахад 10 жилийн хугацаа дэмий алдаж байхын оронд уг аюултай зэвсэглэлийг устгаж эхлэх нь үнэхээр ухаалаг хэрэг бус уу» 

	 

	гэжээ.

	Кетли Трэнчиний захидал анхаарал татаж байна. Тэр бичихдээ, 

	 

	бид одоо ЗСБНХУ-ын энх тайванч саналуудын тухай мэдээлэл хийхэд зориулан мөнгө цуглуулж байна. Яагаад гэвэл манай олон нийтийн мэдээллийн хэрэгсэл нэн чухал энэ санал санаачилгыг үл тоомсорлож, таг дуугүй өнгөрүүлэхийг хичээж байгаа юм. Тэд Зөвлөлтийн саналуудын тухай америкийнханд юу ч мэдээлэхгүй байхын тулд бүхнийг хийж байна 

	 

	гэжээ.

	Рейкьявикийн уулзалтын дараа зөвлөлтийн удирдагчийн дэвшүүлсэн энх тайвны санал санаачилгыг дэмжсэн жирийн америкчуудын хөдөлгөөн ийнхүү өрнөж байхад АНУ-ын засаг захиргааныхан, цэрэг аж үйлдвэрийн хамслын эздийн баримталж байгаа байр суурь нь дэлхий дахины хувь заяанд буурьтай хандах ямар ч хүсэлгүй, харин улиг болсон хуучин бодлоготойгоо зууралдаж, өөрийгөө зөвтгөхийг оролдож, элдэв гүжир гүтгэлэг дэгдээсээр байгааг олон баримт нотолж байна. Ерөнхийлөгч Рейган Умард Докар муж улсын Гранд Форкст үг хэлэхдээ 

	 

	«Энх тайвны тухай хэлэлцээ хийх цорын ганц арга бол түүнийг хүч хэрэглэх байр сууринаас хийх явдал мөн. СБХС нь гагцхүү батлан хамгаалах, гагцхүү энх тайвны техник. СБХС-аас ЗХУ-д айх юм байхгүй» 

	 

	гэж хэлсэн. Үүнээс АНУ хойшид ч сансрын уудмыг милитар члах программыг бүрэн явцаар хэрэгжүүлэх бодолтой байгаа нь харагдаж байгаа ба хэрэгжүүлсээр байна.

	АНУ болон түүний гол холбоотнууд социализмыг нийгмийн байгууллын нь хувьд таягдан хаяж, улс түмний үндэсний эрх чөлөөний хөдөлгөөнийг нухчин дарж, нийгмийн өс хонзон авахыг зорьж эдийн засаг, улс төр, сэтгэхүйн сөргөлдөөнийг газраас сансар хүртэлх өргөн уудам орон зайд дэгдээн дэвэргэж байна. АНУ хүчээр даралт үзүүлэх, өдөөн хатгах, айлган сүрдүүлэх улангассан оролдлогоо хэрэгжүүлэхийн тулд юм л бол зэр зэвсэг рүү ухасхийж, энхийг эрхэмлэгч улс түмний дотоод хэрэгт хэрцгийгээр оролцож, тэдний эрх чөлөө, тусгаар тогтнол, бүрэн эрхт байдлыг эрээ цээргүй хөсөрдүүлж байна. Тэд шинэ глобализмын бодлого явуулж, «оддын дайны» милитарист программ боловсруулж түүнийг аль болох түргэнээр хэрэгжүүлэхийг эрмэлзэхдээ орчин үеийн милитаризмын гол зүтгүүр болж байгаа цэрэг - аж үйлдвэрийн хамслын шунахай эрх ашгийг тэтгэж байна. Империализмын гол орнуудын ард түмэн хэлмэгдэн зовж, зэвсэглэлээр хөөцөлдөхийн хүнд хүчир дарамт бүхнийг үүрч, хүчээр түрээ баригчдын зохиомол домог «үндэсний аюулгүй байдал» гэгчийн төлөө жилд америк хүн бүр 920, Өрнөд Европт 240, Японд 191 долларын татвар төлж байна. Дайны хэнээтнүүдийн цөмийн ачааг дааж ядаж байгаа олон түмэн зэвсгээр хөөцөлдөхийн хор уршгийг өрх гэр, амьдрал ахуйнхаа хохирлоор соргог мэдэрч байна.

	НАТО-гийн холбоотон Өрнөд Европын гол дөрвөн том оронд зэвсэглэлээр, түүний дотор цөмийн болон сансрын зэвсэглэлээр хөөцөлдөхийг хэрхэн үзэж байгаа вэ гэдгийг санал асуултаар авсан дүнгээс үзвэл Өрнөд Европ дахь цөмийн зэвсгийн нөөцийг нэмэгдүүлэхийг англичуудын 52, францчуудын 40 хувь эсэргүүцэж, италичуудын 79, ХБНГУ-ын иргэдийн 57, францчуудын 82 хувь нь тэдгээр зэвсгийг устгахыг шаардсан байна. Бас өрнөд германыхны 58, англичуудын 48, италичуудын 46, францчуудын 35 хувь нь АНУ-тай хамтарч сансрын зэвсэглэл бүтээхийг эсэргүүцсэн байна.

	ЗХУКН-ын XXVI их хурлаас «Олон улсын аюулгүй байдлын бүх талыг хамарсан систем бий болгох үндэснүүдийг» дэвшүүлсэн нь энх тайвнаар зэрэгцэн орших явдлыг улс хоорондын харилцааны түгээмэл дээд зарчим болгон бататгах зорилтыг агуулж байгаа билээ. Сүүлийн үед ЗХУ-ын дэвшүүлсэн шинэ чухал санаачилгууд, зоримог тодорхой алхмууд, тэдгээрийн дотор ЗХУ Европ дахь дунд, тусгалын пуужингийн асуудлыг бүлэг асуудлаас салган авч АНУ-тай уг асуудлаар тусад нь хэлэлцээр байгуулах, тэгэхдээ хойшлуулалгүй байгуулахыг санал болгосон нөхөр М. С. Горбачевын 1987 оны 2-р сарын 28-ны мэдэгдлийг Атлантын далайгаас Номхон далай хүртэлх өргөн уудам нутагт аюулгүй байдлыг хангахад бодитой түлхэц өгөх юм гэж шударга улс түмэн талархан дэмжиж байна.

	Москва хотноо хуралдсан Варшавын гэрээнд оролцогч улсуудын Гадаад явдлын яамны сайд нарын хорооны ээлжит хуралдаанаар орчин үеийн гол асуудал цөмийн, химийн, сансрын болон үй олноор хөнөөгч бусад бүх төрлийн зэвсгийг бүрэн устгах, аюултай зэвсэг хэрэгсэл шинээр бүтээхээс татгалзахад хамтын хүч чармайлтыг улам чамбайруулж харилцан ойлголцох, хүлээн авч болохуйцаар хамтран шийдвэрлэх замаар таван тив, дөрвөн далайд энх амгалангийн хувь заяа олгож, орчин үеийн тулгамдсан асуудал - цөмийн зэвсгийг шинэ зуунтай золгохын өмнө устгах үйл явцыг түргэвчлэн, практик үйл хэрэг болгохын төлөө улс түмний тэмцлийг улам хүчтэй чиглүүлэхийг уриалсан билээ.

	Тийм учраас «оддын дайны» төлөвлөгөөнөөс татгалзаж, дэлхий дахины хувь заяаны асуудалд буурьтай, ухаалаг хандахыг АНУ-ын засаг захиргааныханд бодит байдал шаардаж байна.

	 

	 

	Байх уу, эс байх уу?

	Дэлхийн ухамсартай хумүүсийн ихэнхийг тэдний үзэл бодлоос үл хамааран нэгтгэж чадах тийм хүчин зүйл одоо үед байна уу? Байна гэж бодож байна. Энэ бол түгшүүр. Өдрөөс өдөрт мэдэгдэхүйц болж байгаа цөмийн аюулын өмнө өсөж байгаа түгшүүр. Энэ аюул үхлийн тунадсаар дүүрсэн хорт үүл мэт тэнгэрийн хаяанаас мөлхөн гарч, манай гарагийн тэнгэрийг бүрхэж, амьдруулагч нарыг халхалж, хүмүүсийн эх дэлхийд бараан сүүдэр унагаж байна.

	Түгшүүрт сэтгэл баруун европчуудын ихэнхийг гэрээс нь хөөж байна. Айснаасаа болж зарим нь дассан нутгаа, тэр битгий хэл улс орноо ч орхиж байна. Зүгээр ч үгүй хэдэн арван мянган баруун германчууд Вашингтоны амласан «цөмийн хязгаарлагдмал дайны» тавцангаас холхон Канад, Австрали, Латин Америк руу явжээ. Эх орноосоо оргохыг хүсээгүй бусад нь цөмийн дайныг эсэргүүцэхийн тулд энхийн тэнгэрийнхээ дор амьдрах эрхээ хамгаалахын тулд хотынхоо гудамжинд гарч байна. Дайныг эсэргүүцсэн хөдөлгөөн Европт дараа нь Америкт хүчтэй өрнөв. Европт эхэлж өрнөсөн нь тохиолдлын биш, учир нь энд өөрийнхөө амьдрал дээр дайн гэж юу байдгийг мэдэх хүмүүс хамгийн их юм.

	Зэвсгээр хөөцөлдөхийг эсэргүүцсэн гудамжны хөдөлгөөний цуурай одоо Баруун Европын ихэнх парламентын коридор, засгийн газрын өрөөнүүдээр явж байна. Тэр нь нэг хэсэг улс төрийнхөнд зориг өгч, нөгөө хэсгийнх нь үнэн сэтгэлийг сэргээжээ.

	Цөмийн аюулыг эсэргүүцсэн нийт иргэдийн хөдөлгөөнөөс гадна эмч, зохиолч, эрдэмтэд тэр ч байтугай генералуудын дайныг эсэргүүцсэн хөдөлгөөн үүсэн бэхжиж байна. Одоо энэ тухай ярьж байгаа байгууллага, түүний хэмжээг тоочиход бэрх байна.

	Баруунд юуны өмнө Баруун Европын орнуудад өргөн олон нийт өөрийн улс төрийнхнөөс зэвсгээр хөөцөлдөхийг хязгаарлан зогсоох чиглэлд шийдэмгий алхам хийхийг шаардаж байгаа нь тухайн үеийн онцлог шинж болж байна.

	Үүний тод жишээ нь америкийн шинэ пуужингаар энэ тивийг дүүргэж байгаагийн эсрэг, Европт цөмийн «хязгаарлагдмал» дайн явуулах тухай бодлогогүй харгис төлөвлөгөөний эсрэг өсөж байгаа Баруун Европын олон нийтийн хөдөлгөөн юм.

	1983 оны сүүлээр Баруун Европын орнуудаар юуны түрүүнд, «Першинг-2», далавчит пуужин байрлуулж эхэлсэн нутагт ард түмний эсэргүүцлийн давлагаа өрнөсөн юм. ХБНГУ-д 1983 оны аравдугаар сард америкийн шинэ цөмийн пуужин байрлуулахын эсрэг тэмцэх долоо хоногт 2,5 сая хүн оролцжээ. Бельгид зөвхөн аравдугаар сарын 22, 23-ны өдрүүдэд гэхэд дайныг эсэргүүцсэн сүрт жагсаалд 500 мянган хүн оролцсон бол Англид—400, Испанид—300, Францад—250 мянган хүн тус тус хамарчээ.

	НАТО-гийн хүчирхэг ертөнц бүслэлтэд орлоо. Яагаад гэвэл, юуны өмнө Баруун Европчуудын ихэнх нь эсэргүүцэж байгаа пуужин байрлуулах ажлыг зөвтгөх тийм үнэмшилтэй шалтгаан ямар ч арга заль хэрэглээд тэд олж чадахгүй байна. Женевийн хэлэлцээр явагдаж байх үед пуужин байрлуулах талбай барих тухай тушаал өгснөө төрийн эрхэнд байсан улс төрийнхөн янз бүрийн аргаар нууж байжээ. Пуужин байрлуулах гэж яаралгүй, байгаа боломжийг хэлэлцэн тохиролцоход чиглүүлэх гэсэн ЗХУ-ын нэг биш удаагийн уриалгыг харгалзалгүй ингэсэн юм. Зөвлөлт Холбоот Улсын гаргасан саналууд нь ЗСБНХУ болон түүний холбоотнууд мөн Баруун Европын улсуудын аль алиных нь сонирхлыг боогдуулалгүй тохиролцоход хэрэгтэй бүх хүчин зүйлийг агуулсан байсан юм.

	Москва өрнөдийнхний саналыг хүлээж авч хорогдуулж байгаа пуужингаа бүр устгаж, ЗСБНХУ-ын дорнод хэсэгт СС—20 пуужин байрлуулахаа зогсоож, ЗСБНХУ ба НАТО-гийн хувьд дунд зайнд үйлчлэх пуужин зөөгч онгоцны дундаж тоог тэнцүү хэмжээнд байлгахад бэлэн байгаагаа мэдэгдэж, цэнэгт хошууны тооны хувьд ч гэсэн Англи, Францын пуужин хөөргөх хөдөлгүүрээс мэдэгдэхүйц цөөн тооны СС—20-той байхыг зөвшөөрсөн.

	Гэвч Вашингтон, Бонн, Лондон, Ром ухаалаг саналыг хүлээж авсангүй. ХБНГУ, Их Британи, Италийн нутаг дэвсгэрт америкийн шинэ пуужин байрлуулж эхэлсэн юм. Үүгээрээ Женевийн хэлэлцээрийг АНУ тасалж, ЗСБНХУ-ыг хариу арга хэмжээ авахад хүргэсэн юм. Даварсан милитаристуудад няцаалт өгөхийн зэрэгцээгээр ЗХУ зэвсгээр, юуны өмнө цөмийн зэвсгээр хөөцөлдөхийг зогсоохыг дахин уриалсан юм.

	Өөрийнхөө гэрт америкийн пуужин байрлуулахын эсрэг тэмцэлд орж байгаа сая сая хүмүүс энэ үнэнийг ойлгож байна. Тэдний хувьд Вашингтоны тунхагласан цөмийн «хязгаарлагдмал» дайны онолын нөхцөлд энэ тивд шинэ пуужин байх уу, үгүй юү гэдэг асуудал нь Европын соёл иргэншил байх уу, үгүй юу гэсэн асуудалтай адил юм. Атомын зуунд нутгийн чанартай дайны тухай ярих нь тэнэг хэрэг гэдгийг харгалзан үзвэл ямар ч цөмийн «хязгаарлагдмал» мөргөлдөөн нь бүх хүн төрөлхтнийг эргэшгүй сүйрэлд оруулах аюултай.

	Улс даяар аюул заналхийлсэн үед «Эх орон аюулд орлоо!» гэсэн уриа бүх эх орончдыг хөл дээр нь босгодгийг түрүүчийн дайны үед хүмүүс мэдэж байлаа. Харин цөмийн «хэмжээгүй хядалдааны» эринд ганц нэг улсад биш, харин манай гарагт бүхэлд нь, юуны өмнө, хоёр эвсэл үнэхээр өөд өөдөөсөө цөмийн зэвсгээр тулж байгаа Европт бүх нийтийн сүйрэл заналхийлж байна. Тийм болохоор бид бүхний нийтлэг эх орон — Дэлхийтэй зүрх сэтгэлээ холбосон бүх хүмүүсийн лоозон нь «Хүн төрөлхтөн аюулд учирлаа!» гэдэг лоозон мөн.

	«Бид бүхэнд цөмийн үхэл заналхийлж байна! Ямар ч цөмийн шинэ пуужин хэрэггүй!» гэж пуужингийн талаарх НАТО-гийн шийдвэрийг өөрчлөхийг шаардсан Крефельдийн тунхаг уриалдаг. Энэ уриа Баруун Европын бусад орон дахь дайныг эсэргүүцэх хөдөлгөөнүүдийн уриа тунхгийн санаанд шингэжээ.

	Хүн төрөлхтөн аюулд учирлаа! Энэ бол хэтрүүлэг биш, бодит байдлын тодорхойлолт. Үүнийг шинэ шинэ хүмүүс ухамсарласаар байна. Тийм болохоор дайныг эсэргүүцсэн цуглаан, марш, сүрт жагсаалд оролцогчид нэмэгдэж байна. Тийм ч учраас янз янзын үзэлтэй, мэргэжилтэй улс төрийн арга барилтай хүмүүс бие биетэйгээ учирч байна. Олон юманд санал зөрдөг боловч тэд зэвсгээр хөөцөлдөхийн ухааныг хүлээж авахгүйгээр нэгддэг. Тэдний хувьд милитаристууд биедээ дэндүү их хуягтай боловч толгойдоо тун бага юмтай байснаас болоод бусдаас түрүүнд устаж алга болсон үлэг гүрвэлтэй төстэй юм. Ийм үгтэй зурагт хуудаснууд Баруун Европын хотуудад болж байгаа сүрт жагсаалуудад харагдаж байна.

	Хөдлөх хэрэгтэй! Одоо! Нэн даруй! Оройтоогүй дээр хөдөлцгөөе!

	Наяад оны эхээр Баруун Европт олон нийтийн санаа сэтгэл ийм байсан юм, түүхэнд ч ингэж үлдэнэ. Зэвүүцсэн оюун санааны урьд өмнө үзэгдээгүй хэмжээний бослого эхлэв. Энэ нь одоо байгаа ба хойш үеийн хувь заяаны төлөө, Дэлхий дээрх амьдралыг аврахын төлөө өөрийн хувийн хариуцлагыг ойлгосон улам олон хүнийг нэгтгэсээр байна.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]



	




	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 

	
Владимир Борисович Ломейко: 

	Олон улсын тоймч, сэтгүүлч. Хэвлэлийн «Новости» агентлагийн болон «Литературная газета» сонины сурвалжлагчаар ХБНГУ-д ажиллаж байсан. Дэлхийн олон орнуудаар тусгай сурвалжлагчаар явж байсан.

	Түүний өгүүллэгүүд нь зөвлөлтийн болон гадаадын хэвлэлүүдээр нийтлэгддэг. Владимир Ломейко Баруун Европын улс төрийн амьдрал дахь барууны радикализм ба зүүний экстремизмийн тухай номын зохиогч нь. Кино зохиолчийн хувьд баримтат нийтлэлийн кино бүтээхэд оролцож байсан.

	Европын аюулгүй байдал, хамтын ажиллагааны зөвлөлтийн хороо ба энх тайвныг хамгаалах Москвагийн хорооны гишүүний хувьд гадаадын улс төр олон нийт, цэргийн зүтгэлтнүүдтэй хийсэн уулзалтад нэг бус удаа оролцож байсан.

